МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ
        ЧУУЛГАНЫ 2020 ОНЫ 01 ДҮГЭЭР САРЫН 24-НИЙ ӨДӨР 

/БААСАН ГАРАГ/-ИЙН ХУРАЛДААНЫ 
ТЭМДЭГЛЭЛИЙН ТОВЬЁГ
	№
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-4

	  2.
	Хуралдааны дэлгэрэнгүй тэмдэглэл: 
	5-46

	
	1.“Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2020 оны төсвийг батлах тухай” Улсын Их Хурлын тогтоолын төсөл /хаалттай/
	9-9

	
	2.Улсын Их Хурлын гишүүн Н.Амарзаяагаас Монгол Улсын Ерөнхий сайдад хандан “Монгол Улсын усны нөөц, ус ашиглалт болон уг салбарт баримталж буй бодлогын талаар” тавьсан асуулгын хариуг сонсох
	9-13

	
	3.Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд /Засгийн газар 2019.04.09-ний өдөр өргөн мэдүүлсэн, хэлэлцэх эсэх/
	13-46


  Монгол Улсын Их Хурлын 2019 оны намрын ээлжит чуулганы

2020 оны 01 дүгээр сарын 24-ний өдөр /Баасан гараг/-ийн нэгдсэн
хуралдааны товч тэмдэглэл


Улсын Их Хурлын дэд дарга Л.Энх-Амгалан ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 75 гишүүнээс 38 гишүүн ирж, 50.7 хувийн ирцтэйгээр хуралдаан 11 цаг 00 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.

Чөлөөтэй: Т.Аюурсайхан, Ё.Баатарбилэг, Б.Дэлгэрсайхан, С.Жавхлан, Г.Занданшатар, Ж.Мөнхбат, З.Нарантуяа, Л.Оюун-Эрдэнэ, Б.Пүрэвдорж, Д.Сарангэрэл, Б.Саранчимэг, Ч.Улаан, А.Ундраа;

Эмнэлгийн чөлөөтэй: Л.Мөнхбаатар, Г.Мөнхцэцэг, М.Оюунчимэг, О.Содбилэг, Д.Тэрбишдагва, Ж.Энхбаяр;

Тасалсан: Д.Сумъяабазар, Ч.Хүрэлбаатар, С.Эрдэнэ;

Хоцорсон: С.Батболд-10 минут, Б.Батзориг-10 минут, Х.Болорчулуун-4 минут, Б.Ундармаа-18 минут, Б.Энх-Амгалан-47 минут.

Хэлэлцэх асуудалтай холбогдуулан Улсын Их Хурлын гишүүн Д.Дамба-Очир, Л.Болд, Ж.Батзандан нар үг хэлж, Улсын Их Хурлын дэд дарга Л.Энх-Амгалан тайлбар хийв.

Улсын Их Хурал дахь Монгол Ардын намын бүлгийн дарга, Улсын Их Хурлын гишүүн Д.Тогтохсүрэн Монгол Ардын намын бүлэг цаг үеийн асуудалтай холбогдуулан 2 цагийн завсарлага авах тухай мэдэгдэв.
Нэг.“Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2020 оны төсвийг батлах тухай” Улсын Их Хурлын тогтоолын төсөл /хаалттай/
Уг асуудлыг 11 цаг 48 минутад хэлэлцэж дуусав.
Үдээс өмнөх хуралдаан 48 минут үргэлжилж, 75 гишүүнээс 38 гишүүн ирж, 50.7 хувийн ирцтэйгээр  11 цаг 48 минутад завсарлав. 
 

Үдээс хойших хуралдаан 15 цаг 30 минутад эхлэв. 
Чөлөөтэй: Т.Аюурсайхан, Ё.Баатарбилэг, Ц.Нямдорж, Л.Оюун-Эрдэнэ, Б.Пүрэвдорж, Д.Сарангэрэл, Б.Саранчимэг, Ч.Улаан, А.Ундраа, Н.Энхболд, Ө.Энхтүвшин;

Эмнэлгийн чөлөөтэй: Л.Болд, Л.Мөнхбаатар, Г.Мөнхцэцэг, О.Содбилэг, Д.Тэрбишдагва, Ж.Энхбаяр;

Тасалсан: Ж.Бат-Эрдэнэ, С.Батболд, Ж.Батзандан, Б.Батзориг, О.Батнасан, Ж.Ганбаатар, Д.Ганболд, Ц.Даваасүрэн, Д.Дамба-Очир, Б.Жавхлан, Б.Наранхүү, Д.Сумъяабазар, Ч.Хүрэлбаатар, Б.Чойжилсүрэн, Л.Энхболд, С.Эрдэнэ.
Улсын Их Хурлын дэд дарга Л.Энх-Амгалан энэ долоо хоногт төрсөн өдөр нь тохиож байгаа Улсын Их Хурлын гишүүн Б.Баттөмөрт Улсын Их Хурлын гишүүдийн нэрийн өмнөөс баяр хүргэж, эрүүл энх, аз жаргал, сайн сайхныг хүсэн ерөөв.
Хоёр.Улсын Их Хурлын гишүүн Н.Амарзаяагаас Монгол Улсын Ерөнхий сайдад хандан “Монгол Улсын усны нөөц, ус ашиглалт болон уг салбарт баримталж буй бодлогын талаар” тавьсан асуулгын хариуг сонсох

Асуулгын хариулттай холбогдуулан Улсын Их Хурлын гишүүн, Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Газар зохион байгуулалт, усны нэгдсэн бодлого, зохицуулалтын газрын дарга Ш.Мягмар, мөн яамны Ногоон хөгжлийн бодлого, төлөвлөлтийн газрын дарга Т.Булган нар оролцов.

Хуралдаанд Улсын Их Хурлын Тамгын газрын Мэдээлэл, хяналт шинжилгээ, үнэлгээний хэлтсийн дарга Б.Эрдэнэбилэгт, мөн хэлтсийн Хяналт шинжилгээ, үнэлгээний албаны зөвлөх Ч.Онончимэг, референт О.Цолмон нар байлцав.

Асуулгын хариуг Байгаль орчин, аялал жуулчлалын сайд Н.Цэрэнбат танилцуулав. 


Асуулгын хариулттай холбогдуулан Улсын Их Хурлын гишүүдээс асуулт болон санал гараагүй болно.


Асуулга тавьсан Улсын Их Хурлын гишүүн Н.Амарзаяа үг хэлэв.

Нэгдсэн хуралдаанаар Улсын Их Хурлын гишүүн Н.Амарзаяагаас “Монгол Улсын усны нөөц, ус ашиглалт болон уг салбарт баримталж буй бодлогын талаар” Монгол Улсын Ерөнхий сайдад хандан тавьсан асуулгын хариуг хэлэлцлээ. 
Уг асуудлыг 15 цаг 48 минутад хэлэлцэж дуусав.
Гурав.Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд /Засгийн газар 2019.04.09-ний өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Улсын Их Хурлын гишүүн Хөдөлмөр, нийгмийн хамгааллын сайд С.Чинзориг, мөн яамны Хүн амын хөгжлийн газрын дарга С.Тунгалагтамир, ахлах мэргэжилтэн Ч.Эрдэнэчимэг, Үндэсний статистикийн хорооны Хүн ам, нийгмийн статистикийн газрын дарга А.Амарбал, Гэр бүл, хүүхэд, залуучуудын хөгжлийн газрын даргын албан үүргийг түр орлон гүйцэтгэгч Б.Халиун, мөн газрын Гэр бүлийн хөгжлийн газрын дарга Н.Өлзийхутаг, “Гал голомт” хөдөлгөөний тэргүүн Д.Мөнхөө, Академич, шинжлэх ухааны доктор Ж.Батсуурь, Гэр бүлийн тухай хуулийн төслийн зөвлөх, хуульч В.Удвал нар оролцов.

Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Г.Золжаргал нар байлцав.

Төслийн үзэл баримтлалын талаар илтгэлийг Хөдөлмөр, нийгмийн хамгааллын сайд С.Чинзориг, хуулийн төслийг хэлэлцэх эсэх талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Х.Нямбаатар нар танилцуулав.

Илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн А.Сүхбат, Б.Баттөмөр, Н.Амарзаяа, Н.Учрал, Я.Содбаатар, М.Билэгт, Ц.Мөнх-Оргил, Д.Хаянхярваа, Д.Оюунхорол, Б.Бат-Эрдэнэ, Ц.Цогзолмаа нарын тавьсан асуултад Хөдөлмөр, нийгмийн хамгааллын сайд С.Чинзориг, мөн яамны Хүн амын хөгжлийн газрын дарга С.Тунгалагтамир, “Гал голомт” хөдөлгөөний тэргүүн Д.Мөнхөө, Академич, шинжлэх ухааны доктор Ж.Батсуурь, Гэр бүлийн тухай хуулийн төслийн зөвлөх, хуульч В.Удвал нар хариулж, тайлбар хийв.

Төслийн талаар Улсын Их Хурлын гишүүн Н.Оюундарь, О.Баасанхүү, Д.Оюунхорол нар үг хэлэв.

Л.Энх-Амгалан: Хуулийн төслийн хэлэлцэх эсэх асуудлыг дараагийн чуулганы нэгдсэн хуралдаанаар үргэлжлүүлэн хэлэлцэхээр хойшлуулав.
Уг асуудлыг 17 цаг 49 минутад хэлэлцэж дуусав.

Бусад. Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Мандал сумын иргэдийн төлөөлөл, Улсын Их Хурлын гишүүн Д.Оюунхоролын урилгаар Баянзүрх дүүргийн 21 дүгээр хорооны иргэдийн төлөөлөл болон 48 дугаар сургуулийн багш, ажилчид Төрийн ордон, Улсын Их Хурлын чуулганы үйл ажиллагаатай танилцав. 

Улсын Их Хурлын дэд дарга Л.Энх-Амгалан Усны тухай хуульд нэмэлт, өөрчлөлт оруулах тухай, Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай, Нягтлан бодох бүртгэлийн тухай хуульд нэмэлт оруулах тухай, Санхүүгийн зохицуулах хорооны эрх зүйн байдлын тухай хуульд нэмэлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Зөрчил шалган шийдвэрлэх тухай хуульд нэмэлт оруулах тухай хуулиудын болон “Тогтоолын хавсралтад нэмэлт, өөрчлөлт оруулах тухай”, “Хуулийн төсөл буцаах тухай” Улсын Их Хурлын тогтоолуудын эцсийн найруулгыг уншиж танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд дээрх хууль, тогтоолын эцсийн найруулгатай танилцлаа. /17:49/

Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Р.Дэлгэрмаа, М.Номиндулам нар хариуцан ажиллав. 

Хуралдаан 3 цаг 08 минут үргэлжилж, 75 гишүүнээс 47 гишүүн ирж, 62.7 хувийн ирцтэйгээр 17 цаг 50 минутад өндөрлөв.

Тэмдэглэлтэй танилцсан:


ЕРӨНХИЙ НАРИЙН 

БИЧГИЙН ДАРГА
  




Л.ӨЛЗИЙСАЙХАН
Тэмдэглэл хөтөлсөн:

ПРОТОКОЛЫН АЛБАНЫ 

ШИНЖЭЭЧ






Б.БАТГЭРЭЛ
МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ
        ЧУУЛГАНЫ 2020 ОНЫ 01 ДҮГЭЭР САРЫН 24-НИЙ ӨДӨР
/БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Л.Энх-Амгалан: Улсын Их Хурлын гишүүдийнхээ энэ өдрийн амар амгаланг айлтгая. Ирц танилцуулъя. 75 гишүүнээс ирвэл зохих 61 гишүүнээс 38 гишүүн хүрэлцэж ирж 50.7 хувьтай байгаа учраас ирц бүрдсэн байна.
 
Ингээд Улсын Их Хурлын 2019 оны намрын ээлжит чуулганы 1 сарын 24-ний өдрийн нэгдсэн хуралдаан нээснийг мэдэгдье. Өнөөдөр хэлэлцэх гурван асуудал байгаа.
 
1.Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2020 оны төсвийг батлах Улсын Их Хурлын тогтоолын төслийг хэлэлцэнэ. Энэ хаалттай хуралддаг ийм дэгтэй.
 
2.Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд. Засгийн газар өргөн мэдүүлсэн, хэлэлцэх эсэхийг шийдвэрлэнэ.
 
3.Монгол Улсын Их Хурлын 2020 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолыг хэлэлцэх. Үдээс өмнөх чуулганд ийм гурван асуудал хэлэлцэнэ.
 
Үдээс хойш Улсын Их Хурлын гишүүн Амарзаяагаас Монгол Улсын Ерөнхий сайдад хандан Монгол Улсын усны нөөц, ус ашиглалт болон уг салбарт баримталж буй бодлогын талаар тавьсан асуулгын хариуг сонсоно. Ийм асуудлыг хэлэлцье гэж бодож байна.
 
Хэлэлцэх асуудалтай холбогдуулж асуулттай гишүүд байна уу? Батзандан, Дамба-Очир гишүүн.
 
Д.Дамба-Очир: Би нэг зүйл сануулах гээд. Даргын зөвлөлийнхөө хурлаар нэг ярилцах юм уу, ярилцахгүй бол ерөөсөө болохгүй нь гэж би хэлэх гэж байгаа юм. Яагаад гэхээр Санхүүгийн зохицуулах хорооны орлогч дарга нарыг бараг сар гаруйн өмнө Байнгын хороодоор оруулсан. Хоёр Байнгын хороогоор ороод, одоо хүртэл чуулганаар орж өгөхгүй байгаад байна. Хоёр хүний томилгооны асуудлыг шийдчих нь зүйтэй байх аа гэж бодож байна. Санхүүгийн зохицуулах хороо өнөөдрийг хүртэл удирдлагагүй яваад байна. Даргатай, бусад нь байхгүй. Санхүүгийн зохицуулах хорооны ажил ер нь их амаргүй байгаад байгаа. Хоорондоо талцал, тэгээд ажил төрөл нь сайн явж өгөхгүй байна.
 
Одоо энэ хүмүүсийг нь тавьж өгөөд бүрэн бүрэлдэхүүнтэй болгоод, ингээд үйл ажиллагааг нь дэмжээд явуулахгүй бол болохгүй байна гэж хэлэх гэж байна. Өчигдөр, өнөөдрийн чуулганы хуралдаан дээр орж ирсэнгүй. Тэгэхээр даргын зөвлөл дээр энийгээ яриад чуулган тарахаас өмнө Санхүүгийн зохицуулах хорооны бүрэлдэхүүнийг бүтэн болгож өгөөд чуулган тарахгүй бол, бас тэгээд хоёр сар болоод Санхүүгийн зохицуулах хорооны ажил явахгүй юм байна. Хүмүүс нь Байнгын хороогоор орчихсон, хоёр хүн нь. Тэгээд хүлээлттэй байцгаагаад байна. Энийгээ дотроо ярьцгаагаач гэж би та хэдийг гуйх гэсэн юм. Баярлалаа.
 
Л.Энх-Амгалан: Болд гишүүн.
 
Л.Болд: Энэ хэлэлцэх асуудал өнөөдөр гурван асуудлаар дуусаж байна. Гэхдээ ирэх 7 хоногт “Шударга иргэдийн нэгдсэн эвсэл” намын зөвлөлөөс иргэдээс тэтгэвэр тэглэхтэй холбогдсон хууль гарсантай холбогдуулж иргэдээс гарын үсэг цуглуулж, иргэдийн саналыг сонсож байгаа юм. Үнэхээр маш их санал гарч байна. Үнэхээр зээлтэй, зээлгүй ахмадууд гэж ахмадуудыг ингэж хоёр хувааж, үнэхээр олон зуун мянган ахмадууд өнөөдөр тэгш бус хандсан, шударга бус хуваарилалтын асуудал дээр үнэхээр маш их гомдлоо илэрхийлж байна. Тэгээд манай Зөвлөлөөс энэ хуулийг, ахмадуудыг ялгаварлан гадуурхахгүй байх, тэгш шударга хуваарилах зарчмаар энэ хуулийн үйлчлэлийг засаж сайжруулах ийм хуулийн төслийг өргөн барих бодолтой байгаа юм.
 
Тэгээд ирэх 7 хоногт чуулган завсарлах гээд байдаг, энэ хууль маань 2 сард хэрэгжих гээд байдаг. Яг хэрэгжээд эхлэхэд үнэхээр маш их нөхцөл байдлууд өөрөөр эргэнэ. Гишүүд ч гэсэн одоо энэ 2 сараас тойргоороо ажиллахдаа ахмадуудтайгаа уулзах байх. Ер нь бүгдээрээ маш ойлгомжтой, тодорхой ойлголттой болж ирэх байх. Тэгээд бид нар өнгөрсөн 7 хоногт Зөвлөлөөрөө хэлэлцээд Монголбанкнаас хэд хэдэн судалгаанууд шаардсан байгаа. Нэг нь яг энэ хууль хэрэгжихэд үнэхээр хэчнээн ахмад, ямар хэмжээний төгрөгийн зээлийг хаах ийм эцсийн дүн, тоог бид нарт ойрын үед гаргаж өгнө гэсэн. Энэ асуудлыг ирэх 7 хоногт ядаж бодлогын хүрээнд Их Хурал дээр сонсох ямар арга байна вэ? Эсхүл Засгийн газрын цаг дээр Засгийн газар тодорхой бодлогоо оруулж ирээд үнэхээр энэ ахмадуудыг энэ их гомдолтой байгаа, энэ зөрчилтэй байгаа асуудлыг яаж зөв зохистой шийдвэрлэх вэ гээд, энэ тал дээр бас нэг тодорхой чиг гаргачихвал ядаж энэ ард иргэд маань Цагаан сарын өмнө ингэж уурлаж бухимдахгүйгээр, төрдөө гомдохгүйгээр асуудлыг зөв голдиролд нь оруулчих ийм бодолтой байгаа юм.
 
Хоёрт нь, “Шударга иргэдийн нэгдсэн эвсэл”  Шинэ намаас Монголбанкан дээр байгаа иргэд, аж ахуйн нэгжүүдийн хар жагсаалтын асуудлыг авч хэлэлцсэн юм. Тэгээд энэ талаар Монголбанкнаас бас тодорхой саналыг ирүүлээч гээд хүссэн байгаа. Ойрын үед бид Монголбанктай уулзаж энэ талаар ядаж ард иргэдийн хувьд, аж ахуйн нэгжүүдийн хувьд өөрсдийнхөө буруугүй байхад энэ ханшийн бодлого, мөнгөний бодлого, төрийн санхүү, эдийн засгийн бодлогын хор уршгаар үнэхээр олон аж ахуйн нэгж дампуурахад хүрсэн, валютаар авсан зээлүүдээ төлж чадахгүйд хүрсэн.
 
Үнэхээр өөрсдийн буруугаас өнөөдөр бизнес, хувийн үйл ажиллагаа нь зөрчигдөөд байгаа юм. Энэ асуудлыг шийдвэрлэхээр бас хууль, тогтоол гаргах шаардлагатай юм шиг байгаа юм. Энэ асуудлыг энэ чуулган завсарлахаас өмнө багтаах ямар арга байна вэ, энэ талаар Монголбанкны тайлбарыг авах ийм сонирхолтой байгаа юм. Энэ хоёр асуудлаар Их Хурлын даргалагч бидэнд нэг тодорхой чиглэл өгөөч ээ гэж хүсэж байна.
 
Л.Энх-Амгалан: Батзандан гишүүн.
 
Ж.Батзандан: Гурван асуудалд Улсын Их Хурлын гишүүдийнхээ анхаарлыг хандуулъя гэж бодож байна. Нэгдүгээрт, Прокурорын байгууллагын тухай хуулиар Улсын ерөнхий прокурорын ажлын тайланг жил болгон Улсын Их Хурал сонсоно гэдэг хуультай байгаа. Жаргалсайхан прокурорыг томилсноос хойш нэг ч удаа сонссонгүй ээ. Тэр хүнийг ажлаас нь хөөж явуулаад хоёр, гурван сар болсны дараа ажилдаа эргэн ирлээ. Ерөнхий прокуророо одоо сонсох болоогүй юм уу? Их Хурлын дарга чиглэл өгөөд энэ ажлыг яаралтай хиймээр байна. 20 гаруй томоохон хэрэг прокурорын шатанд явж байсан, зарим нь шүүх рүү очсон. Одоо хав дарагдаад чив чимээгүй боллоо. Шударга ёс гэдэг бол гэмт хэргийг нуун дарагдуулахыг хэлдэггүй байгаа юм шүү дээ. Гэмт хэрэгтэй тэмцэнэ гэдэг бол нуугдаж тоглохыг хэлдэггүй байгаа юм шүү дээ. Тэгэхээр шинэ прокурор, хууль, хяналтын байгууллага өөрчлөгдсөн юм бол одоо ажлынхаа тайланг Улсын Их Хурал дээр тавих ёстой. Энийг ирэх 7 хоногт амжуулах ёстой гэж ийм байр суурьтай байна. Их Хурлын дарга чиглэл өгөөч ээ гэж хүсэж байна.
 
Хоёр дахь асуудал, гадаад харилцааны чинь нөхдүүд хар тамхины наймаа хийдэг боллоо, тамхины наймаа хийдэг боллоо, машины наймаа хийдэг боллоо гэж олон жил ярьсан, баримт нотолгоотой гаргаж ирж тавьсан. Зохион байгуулагчид нь хэн болохыг би нэрийг нь хүртэл барин тавин хэлээд байгаа. Энэ асуудлаа Гадаад харилцаа, Аюулгүй байдлын байнгын хороон дээр бас нэг сонсох цаг нь болсон. Тэр Германд баригдсан нөхдүүд чинь дээрээс зохион байгуулалттайгаар хар тамхины наймаа хийсэн гэдгээ хүлээн зөвшөөрчихөөд байна. Дээрээс хэн зохион байгуулдаг юм бэ? Хоёр, гуравхан этгээд бий. Одоо нэрийг нь зарлах ёстой. Энийгээ Улсын Их Хурал бүрэн эрхийнхээ хүрээнд шийдвэрээ гаргаад Байнгын хороод дээрээ хаалттай сонсоод олон түмэнд хэлэх ёстой. Монгол төрийн нэр хүндийг унагадаг хар тамхины наймаачдыг зайлуулах ёстой гэдэг байр суурьтай байна.
 
Гурав дахь асуудал, миний бие Болд гишүүнтэй хамтарч хуулийн төсөл өргөн барьж байгаа юм. Элбэгдорж зугтчихлаа, Сайханбилэг зугтчихлаа, Бадамжунай чинь зугтчихлаа. Төрийн өндөр албан тушаал хашиж байсан хүмүүс 21 хоногоос дээш хугацаатай, гадаадад урт хугацаагаар явахыг хориглох тухай хуулийн төслийг өргөн барих гэж байна. Гадаад, дотоодын компаниудад, ялангуяа гадаадын хөрөнгө оруулалттай компаниудад ТУЗ-ийн гишүүнээр, захирлаар ажиллахыг хориглох тухай хуулийн төслийг бид өргөн барих гэж байна.
 
Ажлаа өгснөөсөө хойш гадаадынханд Монгол төрийн нууцыг зөөдөг, Монголын эсрэг гаднынхантай нийлж ажилладаг, гадагшаа гарч зугтдаг байдлыг нэн даруй таслан зогсоохгүй бол наад Монгол төр чинь баларч дууслаа. Сайханбилэг чинь Денверийн эмнэлэгт хэвтэж байна, үнэн, худал нь мэдэгдэхгүй. Америк өмгөөлөгч нараар өмгөөлүүлээд Монголын эсрэг ажиллаж байна. Элбэгдорж чинь Давост Баттулгын өрөөний үүдэнд гурав, дөрвөн өдөр хэвтлээ. Авчрахгүй юм уу? Хор найруулаад гадаадаар зугаалахыг нь бид зөвшөөрөх юм уу, гэмт хэрэг үйлдчихээд. Бадамжунай чинь Сингапурт буудалд амарч байна. Авчрахгүй юм уу, Их Хурлын дарга аа? Жирийн иргэдийг болохоор хулгай хийгээд аваад ирдэг, төрийн том албан тушаал хашиж байсан хүмүүсийг дураар нь дургиулдаг төр гэж байдаггүй юм аа. Монголын төр ижил тэнцүү үйлчлэх ёстой гэдгийг би хатуухан хэлэхийг хүсэж байна.
 
            Л.Энх-Амгалан: Дэгээрээ явъя. Гишүүд хэлэлцэх асуудалтай холбогдуулж үг хэлж дууслаа. Нэгд, Дамба-Очир гишүүн Санхүүгийн зохицуулах хорооны гишүүдийн томилгооны асуудал ярьж байна. Энийг Эдийн засгийн байнгын хорооны дарга Ганбаатар аа, 7 хоногийн даргын зөвлөлөөр хэлэлцэх асуудал хэлэлцдэг, бүх Байнгын хорооны дарга нар саналаа хэлдэг шүү дээ. Тийм учраас Санхүүгийн зохицуулах хорооны орон, гарсан гишүүдийн томилгооны асуудлыг  ирэх 7 хоногт орно. Өнөөдрийн даргын зөвлөлийн хурал дээр та санал гаргаад, ирэх 7 хоногт томилох ёстой. Энийг та хэлэлцэх асуудлын жагсаалтад өнөөдөр оруулаарай.
 
            Хоёрдугаарт нь, Болд гишүүн тэтгэврийг зээлийг тэглэхтэй холбогдуулж Засгийн газраас тодорхой мэдээллүүд өгөөч ээ гэж байна Чинзориг сайд аа? Одоогийн байдлаар бид нарт өгсөн юугаар бол ямар ч байсан 229 мянган ахмадын 758 тэрбум төгрөгийг тэглэх ийм судалгаа байгаа. Энэ 7 хоногт Засгийн газар бас шийдвэрээ гаргаад ахмадуудын тэтгэврийн зээлийг тэглэх асуудал дээр ажлын хэсэг гаргаад, 2 сарын 1-ээс өмнө тодорхой арга хэмжээ авах ийм Засгийн газрын тогтоол гарсан юм байна лээ. Зээлгүй байгаа 191 мянган ахмадуудад бол 1 сая төгрөгтэй тэнцэх ваучер олгох энэ ажлыг Засгийн газар зохицуулна. Улсын Их Хурал ажлаа хийсэн. Хуулиа баталсан, Засгийн газарт чиглэл өгсөн тогтоолоо баталсан. Ийм зүйл байгаа.
 
            Батзандан гишүүний хэлсэн асуудал дээр Ерөнхий прокурорын ажлын тайлан угаасаа сонсох хуваарьтай. Тэгэхээр энэ бол Хууль зүйн байнгын хороон дээр эхэлж сонсдог. Тэгээд Хууль зүйн байнгын хороо Улсын Их Хурлын нэгдсэн чуулганаар нээлттэй сонсоно гэдэг ийм Хууль зүйн байнгын хорооны гишүүдийн санал гарвал Улсын Их Хурлын чуулган дээр бас нээлттэй сонсох ийм боломжтой. Тийм учраас эхлээд Хууль зүйн байнгын хороо хуралдаж Ерөнхий прокурорын ажлын тайланг сонсох ёстой. Ер нь Авлигатай тэмцэх газрын даргын ажлын тайлан, Хүний эрхийн комиссын ажлын тайланг Байнгын хороон дээр нь танилцаад, Байнгын хорооны гишүүд дэмжвэл чуулган дээр танилцах ёстой гэсэн шийдвэр гарвал Улсын Их Хурлын нэгдсэн чуулган дээр танилцдаг ийм дэгтэй байгаа.
 
            Улсын Их Хурлын гишүүн бол аль ч, ямар ч хуулийн төсөл санаачлах үндсэн эрхтэй. Тийм учраас та одоо наад санаачилж байгаа хуулиа санаачлаад, хууль тогтоомжийн дагуу бүрдүүлэх ёстой иж бүрдэл, хийх ёстой хэлэлцүүлгүүдээ бүгдийг нь хийгээд Улсын Их Хурлын Тамгын газарт хүргүүлэхэд бид нар энэ асуудлыг хүлээж авахад бэлэн байгаа.
 
            Өөр нэг асуудал бол коронавирусын асуудал байна. Энэ дээр Засгийн газар онцгойлон анхаарах цаг болсон байна, Шадар сайд аа? Бүх улсын Засгийн газар энэ дээр бүр онцгойлон ажиллаж байна, бараг онцгой байдал зарлах хэмжээнд хүрч байна. Дэлхийн эрүүл мэндийн байгууллагаас зөвлөмж ирж байгаа юм байна. Тэгээд энэ асуудал дээр Засгийн газар бас онцгойлон анхаарах тодорхой шийдвэрүүд гаргах ийм зайлшгүй шаардлага өнөөдөр үүссэн байна гэдгийг бас хэлье гэж бодож байна.
 
            Ингээд өнөөдрийн хэлэлцэх асуудалтай холбогдуулж гишүүд үг хэлж дууслаа. Хэлэлцэх асуудалдаа оръё.
 
            Нэгдүгээрт хаалттай хуралдах байгаа. Тогтохсүрэн дарга.
 
            Д.Тогтохсүрэн: Гишүүдийнхээ өглөөний амгаланг айлтгая. Өнөөдрийн нэгдсэн чуулганаас МАН-ын бүлэг 2 цагийн завсарлага авах хэрэг байна. Цаг үеийн асуудалтай холбогдуулаад яаралтай хуралдах ийм шаардлагатай байгаа учраас би үдээс өмнөх хуралдаанаас 2 цагийн завсарлага өгөөч ээ гэж хуралдаан даргалагчаас хүсэж байна.
 
            Л.Энх-Амгалан: Тэгвэл цөмөөрөө Эрдэнэсийн сангийн үндсэн орлого, үндсэн гүйлгээний тайлан хугацаатай сонсдог тайлан юм байна лээ. Энийгээ сонсчихоод. Энэ угаасаа тэртэй тэргүй хаалттай хуралдах ийм дэгтэй. Тийм учраас энэ тайланг сонсчихоод, МАН-ын бүлэгт 2 цагийн завсарлага өгч байна.
 
            Нэг. Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2020 оны төсвийг батлах Улсын Их Хурлын тогтоолын төслийг хэлэлцэнэ.
 
            Төслийн талаарх Эдийн засгийн байнгын хорооны санал, дүгнэлтийг Улсын Их Хурлын гишүүн Гарамжав танилцуулна. Хаалттай хуралдаан байгаа. Хаалттай горимд шилжүүлье.
 
                                                ЗАВСАРЛАГА
 
            Л.Энх-Амгалан: Улсын Их Хурлын гишүүд чуулганы танхимд орж ирнэ үү. Сая МАН 2 цагийн завсарлага авсан. Ингээд үдээс хойших чуулганы хуралдаан эхэлж байна.
 
            Улсын Их Хурлын гишүүн Амарзаяагаас Монгол Улсын Ерөнхий сайдад хандан Монгол Улсын усны нөөц, ус ашиглалт болон уг салбарт баримталж буй бодлогын талаар тавьсан асуулгын хариуг сонсох ёстой. Үүний дараа өнөөдрийн хэлэлцэх ёстой гурван асуудлаас нэгийг нь хэлэлцсэн. Тэгээд Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд, Монгол Улсын Их Хурлын 2020 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолыг хэлэлцэнэ.
 
            Гишүүд хуралдааны танхимд орж ирье. Үдээс хойших чуулганаа эхэлье.
 
            Хоёр.Улсын Их Хурлын гишүүн Амарзаяагаас Монгол Улсын Ерөнхий сайдад хандан Монгол Улсын усны нөөц, ус ашиглалт болон уг салбарт баримталж буй бодлогын талаар тавьсан асуулгын хариуг сонсоно.
 
            Энэ Засгийн газрын мэдээллийг Улсын Их Хурлын гишүүн, Засгийн газрын гишүүн Цэрэнбат сайд танилцуулна. Таныг индэрт урьж байна.
 
            Н.Цэрэнбат: Улсын Их Хурлын дэд дарга, эрхэм гишүүд ээ,
 
            Улсын Их Хурлын гишүүн Амарзаяа Монгол Улсын Ерөнхий сайдад хандан Монгол Улсын усны нөөц, ус ашиглалт болон уг салбарт баримталж буй бодлогын талаар тавьсан асуулгад дараах тайлбарыг өгч байна.
 
            Дэлхийн дулаарал, уур амьсгалын өөрчлөлт, хүн ам, эдийн засгийн хурдацтай өсөлтөөс хамаарч усны нөөцийн хомстол, бохирдол тулгамдсан асуудал болоод байна. Саяхан Нэгдсэн Үндэсний Байгууллагын Ерөнхий нарийн бичгийн дарга 2050 он гэхэд дэлхийн усны нөөцийн хэрэглээ 40 хувиар буурч, нийт хүн амын 25 хувь нь цэвэр усны нөөцийн хомстолд орж болзошгүй байна гэж онцлон тэмдэглэсэн.
 
            Манай орны хувьд Усны талаар төрөөс баримтлах бодлогыг тодорхойлох урт, богино хугацааны хэд хэдэн баримт бичгүүдтэй. Тухайлбал, Монгол Улсын Үндэсний аюулгүй байдлын үзэл баримтлал, “Ус” үндэсний хөтөлбөр, “Монгол Улсын тогтвортой хөгжлийн үзэл баримтлал-2030”, Монгол Улсын усны нөөцийн нэгдсэн менежментийн төлөвлөгөө зэрэг бодлогын баримт бичгүүдэд гадаргын усыг хуримтлуулах, урсцын тохируулга хийх, шилжүүлэн ашиглах талаар тодорхой заалтуудыг тусгасан байдаг.
 
            Монгол орны хэмжээнд гадаргын усны хуримтлал бий болгох, усны нөөцийг нэмэгдүүлэх, урсцын тохируулга хийх, шилжүүлэн ашиглахаар төлөвлөж буй боломжит хувилбаруудыг нэгтгэн “Хөх морь” төслийг хэрэгжүүлэхээр төлөвлөгөө гарган ажиллаж байгаа бөгөөд энэхүү төслийн хүрээнд манай орны 12 томоохон гол дээр 33 байршлыг сонгон гадаргын ус хуримтлуулах боломжийн талаар урьдчилсан судалгааг хийгээд байна.
 
            Улсын хэмжээнд өнгөрсөн жилийн байдлаар 570 сая куб.метрийн усны нөөцийг ашигласан бөгөөд үүний 170 сая куб.метрийг усалгаатай газар тариаланд, 135 сая кубыг мал аж ахуйн салбарт, 80 сая куб.метрийг хүн амын ундны ахуйд, 90 сая куб.метр усыг уул уурхайн салбарт, 63 сая куб.метр усыг ахуйн үйлчилгээн үйлдвэрлэлд, 32 сая метр.куб усыг эрчим хүчний салбарт тус тус ашиглажээ. 2019 оны жилийн эцсийн байдлаар газрын доорх усны хяналт шинжилгээний нийт 265 мониторингийн цэг ажиллаж байна. Үүнээс 46 нь бүрэн автомат, 219 хагас автомат багажийг газрын доорх усны хяналт шинжилгээний нэгдсэн сүлжээнд холбосон.
 
            Хууль тогтоомжийг боловсронгуй болгох ажлын хүрээнд ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төслийг боловсруулан 2019 оны 5 дугаар сард Улсын Их Хурлын нэгдсэн чуулганаар хэлэлцүүлэн батлуулсан. Уг хуулийн нэмэлт, өөрчлөлтөөр усыг бохирдуулсны төлбөрийн дээд болон доод хэмжээг өөрчилж, бохирдол ихсэх бүр төлбөр нэмэгдэх зарчмыг баримтлан хаягдал усаа стандартад нийцүүлэн цэвэрлэж байгаа иргэн, аж ахуйн нэгж, байгууллагын үйл ажиллагааг бодлогоор дэмжих асуудлыг хуулийн нэмэлт, өөрчлөлтөөр тодорхой тусгаж өгсөн. Тухайлбал, ус бохирдуулсны төлбөрийн 50-иас доошгүй хувийг цэвэрлэх байгууламжийн шинэчлэл, засвар үйлчилгээнд зарцуулах гэх мэт.
 
            Мөн сүүлийн жилүүдэд аж ахуйн нэгжүүд ус ашиглах зөвшөөрөл, гэрээнд заасан хэмжээнээс усны нөөцийг хэтрүүлэн ашиглах тохиолдол цөөнгүй гарсаар байна. Энэхүү харилцааг зохицуулах зорилгоор усны нөөцийг зөвшөөрсөн хэмжээнээс илүү ашигласан нөхцөлд усны нөөцийн төлбөрийг шатлан өсгөх хэлбэрээр ногдуулах Засгийн газрын 391 дүгээр тогтоолыг боловсруулан батлуулаад байна. Зөвшөөрсөн хэмжээнээс илүү ашигласан усны төлбөрийг 50 хүртэл хувиар шатлан өсгөх хэлбэрээр тооцож, төлбөр төлдөг болсноор байгалийн нөөцийг зүй зохистой, хэмнэлттэй ашиглаж, усны нөөц хомстлоос сэргийлэхэд томоохон эдийн засгийн хөшүүрэг болно гэж үзэж байна.
 
            Дөнгөж саяхан Улсын Их Хурлын нэгдсэн чуулганаар Усны хуульд нэмэлт, өөрчлөлт оруулах тухай хуулийн төслийг баталж, Усны агентлаг байгуулахаар болсныг та бүгд мэдэж байгаа билээ. Шинээр байгуулагдах Усны агентлаг нь Монгол Улсын хэмжээнд усны нөөцийг судалж тогтоох, нэмэгдүүлэх, зохистой ашиглах, хамгаалах, нөхөн сэргээх, усны бохирдол, хомстлоос сэргийлэх төрийн бодлогыг боловсруулан хэрэгжүүлэх бөгөөд усны харилцаанд оролцогч олон талын ажлын уялдаа, холбоог сайжруулах, хөрөнгө оруулалтын үр өгөөжийг нэмэгдүүлэх, салбар дамнасан өнөөгийн бүтэц, зохион байгуулалтыг нэгдсэн бодлого, зохицуулалтад оруулах, иргэн, аж ахуйн нэгж, байгууллагуудын мэдээлэл нь мэргэжлийн удирдлагаар хангах чиг үүрэгтэй ажиллах болно. Ингэснээр усны сайн засаглал, зөв менежментийг хэрэгжүүлж усны нөөцөө хамгаалах бүрэн боломж бүрдэнэ гэж үзэж байна.
 
            Байгалийн нөөц ашигласны төлбөрийн тухай хуулийн 15 дугаар зүйлийн 15.1-д заасны дагуу ашигт малтмал олборлох, баяжуулах, зэсийн баяжмал, хайлуур жонш баяжуулахад төлбөрийн хязгаарыг гадаргын усанд 10-50 хувь, газрын доорх усанд 20-70 хувь байхаар дээд, доод заагийг зааж өгсөн болно. Хуулийн дагуу ашигт малтмал олборлох, баяжуулах, зэсийн баяжмал, хайлуур жонш баяжуулахад шаардагдах усны төлбөрийн хязгаарыг гадаргын усанд 10 хувь байсныг 15 хувь, газрын доорх усанд 20 хувь байсныг 35 хувь болгохоор судалгаа хийсэн.
 
            Усны нөөцийн төлбөрийн хувь хэмжээг ийнхүү нэмэгдүүлэн тооцоход тухайн аж ахуйн нэгжийн борлуулалтын орлогын 0.09-өөс 0.9 хувийг эзэлж байгаа бөгөөд энэ нь үйлдвэр, уул уурхайн үйл ажиллагаанд хэрэглэгчдэд эдийн засгийн хувьд ямар нэгэн дарамт болохгүй гэж үзэж байгаа болно. Анхаарал тавьсанд баярлалаа.
 
            Л.Энх-Амгалан: Цэрэнбат сайдад баярлалаа. Ажлын хэсэг хүрэлцэн ирсэн байгаа. Байгаль орчин, аялал жуулчлалын сайд Цэрэнбат, Байгаль орчин, аялал жуулчлалын яамны Газар зохион байгуулалт, усны нэгдсэн бодлого, зохицуулалтын газрын дарга Мягмар, Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Булган гэсэн ийм ажлын хэсэг хүрэлцэж ирсэн байна.
 
            Саяын Цэрэнбат сайдын өгсөн мэдээллээр асуух асуулттай гишүүд байвал нэрсийг авъя. Алга байна.
 
            Асуулга тавьсан гишүүн өөрөө үг хэлэх ёстой шүү дээ. Амарзаяа гишүүн.
 
            Н.Амарзаяа: Баярлалаа. Би асуулгын хариуг сонсож байна. Тэгээд талархаж байна. Энэ асуулгыг 2019 оны 2 дугаар сарын 14-ний өдөр Монгол Улсын Засгийн газарт тавьсан байгаа. Энэ асуудлын зорилго маань юу вэ гэхээр ер нь ус өөрөө аливаа зүйлээр орлохгүйгээр хамгийн үнэт эрдэнэ мөн. Харин энэ түвшинд Монгол Улсын Их Хурал, Монгол Улсын Засгийн газар бодлогын хэмжээнд ямар асуудалтай, ямар байр суурьтай, ямар үйл ажиллагааг хэрэгжүүлж, түүнд төсвийн хөрөнгө оруулалт бас бодлогын хэмжээнд хэрхэн яаж дэмжигдэж байгаа талаар мэдээлэл авахыг зорьсон байгаа.
 
            Энэ асуулгын гол агуулга нь өөрөө юу вэ гэхээр усны талаар урт, дунд, богино хугацаанд ямар бодлого баримталж байгаа, гүний усны ашиглалт, хэрэглээний асуудал дээр ямар хяналт байр суурьтай байгаа, уул уурхайн салбарт ашиглагдаж байгаа усны төлбөр дэлхийн жишигтэй нийцэж байгаа эсэх талаар, одоо бас гадаргын ус саарал усыг ашиглах, усны дэвшилтэт техник, технологийн талаарх баримталж буй бодлогын асуудлын талаар бас тодорхой дэлгэрэнгүй тайлбар авахыг зорьсон.
 
Тэгээд өнгөрсөн 7 хоногт Монгол Улсын Засгийн газрын санал, хүсэлтээр Улсын Их Хурлын тогтоол гарч Усны агентлаг байгуулагдлаа. Энэ Усны агентлаг нь өөрөө усны талаар ялангуяа миний энэ усны бодлого, түүний эрх зүйн нөхцөл байдал, цаашид анхаарах асуудал дэлхийн энэ жишигтэй хэрхэн нийцэж байгаа энэ бодлого, байр суурь, энэ асуудлуудыг бас өнгөрсөн хэлэлцүүлэг дээр нэлээн сайн хэлэлцэж ярьсан. Тэгэхээр энд давтаж нуршаад яах вэ. Хамгийн гол нь Монгол Улс өөрөө усныхаа засаглалыг бэхжүүлэх, одоо Монгол Улсын хэмжээнд мөрдөгдөж байгаа энэ усны хяналт шалгалтын үйл ажиллагаагаа сайжруулах нь бидний хамгийн давуу тал гэж ингэж үзэж, энэхүү асуулгын санал, бодол бас өөрийн байр сууриа илэрхийлье гэж бодсон юм.
 
Одоо тухайлбал, Монгол Улсын хэмжээнд усны нөөцийн хяналт гэж байна, 265 мониторингийн цэг байгуулагдсан гэж байгаа юм. Үүний 46 нь бүрэн автомат, 219 нь хагас автомат гэж байгаа юм. Тэгэхээр Монголын төр маань өөрөө энийгээ бүх түвшиндөө анхаарлаа хандуулаад энэ хагас автомат тоног төхөөрөмжийг бүрэн автомат болгох техник, технологийн энэ асуудал руу орох ёстой. Энд төсвийн хөрөнгө оруулалт зайлшгүй хэрэгцээтэй байгаа гэдгийг нэгдүгээрт би бас онцолж хэлье гэж ингэж үзэж байна.
 
Дараа нь ялангуяа бас нэг, асуулга өгөөд хариулт нь ирж байгаа энэ процессыг хараад байхад манай Улсын Их Хурлын Тамгын газар өөрөө Хяналт, шинжилгээ, мониторингийн үнэлгээний газартай байж байгаа. Гишүүдийн тавьсан асуулгад Монгол Улсын Засгийн газар ямар байр суурьтай, яг энэ хариулт нь бүрэн, дүүрэн ирж байна уу, дээр мониторинг хийдэг, хяналт шалгалт хийдэг энэ үйл ажиллагаагаа нэлээн эрчимжүүлэх, сайжруулах зайлшгүй шаардлага байна гэж ингэж үзэж байгаа юм. Яагаад ийм шаардлага байна гэж ингэж үзэхээр, Улсын Их Хурал гаргасан хууль, эрх зүйн орчныхоо хүрээнд хийгдэж байгаа ажлаа Монгол Улсын Засгийн газраас гишүүний бүрэн эрхийн хүрээнд асуулга, хууль, эрх зүйн орчныг нь нийцүүлж тавих эрх зүйн орчин үйлчилж байгаа.
 
Энэ асуулгын хариуд манай гүйцэтгэх засаглал маань ямар түвшинд ажил нь хийгдэж байгаа вэ, энэ усны асуудал хариуцсан яам, гүйцэтгэх засаглал маань усны бодлого дээр хэрхэн ямар бодлогын түвшинд ажиллаж байна вэ, энэ усны асуудлаар нутгийн ард иргэдийн санал, бодол ямар түвшинд байна вэ гэдгийг манай Улсын Их Хурал өөрөө мониторинг хийж энэ асуусан асуултын асуулгад нь бас дүгнэлт хийх ийм тогтолцоо, бүтэц энэ дээр орхигдоод байна уу гэсэн ийм хоёр дахь дүгнэлтийг би бас өгөхийг зорьсон юм.
 
Гуравдугаарт нь, бидэнд яалт ч үгүй усны асуудал дээр ялангуяа аудит хийх шаардлагатай байна. Одоо гаднын өндөр хөгжилтэй орнуудад, тэр дундаа говь, хээр, цөлийн газарт уул уурхайн салбар бий болж байгаа бол энэний усны хэрэглээ нь тодорхой. Тэр нутгийн иргэд нь өдөр болгон тэр усныхаа хэрэглээг хянаж байдаг. Бидний нөөц ийм байдалтай байна, энэ 100 жил ашиглагдах боломжтой байна, нөөц нь ийм байна гэдэг ийм хяналтын механизм бол нутгийнх нь ард иргэдэд бүрэн нээлттэй мэдээллийн системээрээ өгч байдаг ийм дэвшилтэт технологиуд байна. Тэгэхээр манай Монгол Улсын, ялангуяа уул уурхайн салбарт ашиглагдаж байгаа энэ усны бодлогын асуудал дээр хяналтын техник, технологийн түвшний асуудлуудыг нэвтрүүлэх нь зүйтэй гэсэн ийм байр суурьтай байгаагаа илэрхийлье.
 
Дараа нь, бидэнд яалт ч үгүй одоогийн түвшинд гүний усны судалгаа, шинжилгээний төвийг байгуулах асуудлыг 2019 оны улсын төсөв дээр миний бие бас санаачлаад Өмнөговь аймаг дээр энийг байгуулах асуудлын техник, эдийн засгийн үндэслэл нь хийгдэж байгаа юм. Одоо хийгдээд бараг дууссан байх. Энийг яам бодлогын хэмжээнд татаж аваад, цаашлаад гадна, дотнын төсөл, хөтөлбөр юм байвал Өмнөговь аймаг дээр говийн гүний усны энэ судалгаа, шинжилгээ, хяналт шинжилгээний төвийг байгуулах шаардлагатай. Би энэ асуулгаар энэ ажил цаашаа ажил хэрэг болоосой гэж ингэж хүсэж байгааг илэрхийлье.
 
Би нэмэлт 1 минутаа авчихъя.
 
Л.Энх-Амгалан: Амарзаяа гишүүнд нэмж 1 минут.
 
Н.Амарзаяа: Энэ дөрвөн асуулгын хоёр, гурав дээр нь ерөнхийдөө гүний усны ашиглалтын асуудал, нөгөө талаар нь уул уурхайн салбарт ашиглаж байгаа усны төлбөрийн асуудал. Дэлхийн жишигтэй усны төлбөр нийцэж байгаа мэдээллүүдийг авсан. Одоо хамгийн гол нь гадаргын ус саарал усыг ашиглах, үүндээ усны дэвшилтэт, технологийг хэрэгжүүлж, уул уурхайн салбарт бид энэ усны тохироцыг тааруулан энэ усны хэрэглээг нь хангах асуудал дээр бодлогын хэмжээнд анхаарч ажиллах ёстой. Энэ талаар магадгүй 2021 оноос эхлээд улсын төсөвт хөрөнгө оруулалтуудыг тавьж тусгах хэрэгтэй. Энд бодлогын яам өөрсдөө бодлогын хэмжээнд анхаарч ажиллах шаардлага байна.
 
Сүүлд нь хэлэхэд одоо Өмнөговь аймаг дээр байгаа нэлээн олон уул уурхайнууд бүгдээрээ баяжуулах, угаах нүүрсний үйлдвэрүүдийг барьсан. Тэр бүс нутагтаа боломжийн гэж үзэж байгаа юм. Бусад уурхайнууд зайлшгүй нэмж барих шаардлагагүй. Тийм болохоор энэ талаар зөвшөөрөл өгч байгаа, үйл ажиллагааг нь дэмжиж байгаа тэр төрийн байгууллагуудын хоорондын уялдаа холбоо, нэмж нүүрс угаах гэх мэтчилэн.
 
Л.Энх-Амгалан: Улсын Их Хурлын Амарзаяагаас Монгол Улсын Ерөнхий сайдад хандах Монгол Улсын усны нөөц, ус ашиглалт болон уг салбарт баримталж буй бодлогын талаар тавьсан асуулгын хариуг чуулганы нэгдсэн хуралдаан дээр сонслоо. Ажлын хэсгийнхэнд баярлалаа.
 
Дараагийн асуудалдаа оръё.
 
Гурав.Гэр бүлийн тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүдийн хэлэлцэх эсэх асуудлыг хэлэлцэнэ.
 
Хууль санаачлагчийн илтгэлийг Хөдөлмөр, нийгмийн хамгааллын сайд Чинзориг танилцуулна.
 
С.Чинзориг: Улсын Их Хурлын дэд дарга, гишүүд ээ,
 
Монгол Улсын Их Хурлын 2017 оны 11 дүгээр тогтоолоор баталсан Монгол Улсын хууль тогтоомжийг 2020 он хүртэл боловсронгуй болгох  үндсэн чиглэлд Гэр бүлийн тухай хуулийг шинэчилсэн боловсруулж батлахаар тусгагдсаныг үндэслэн Гэр бүлийн тухай хуулийн шинэчилсэн найруулгын төслийг Засгийн газраас боловсруулан Улсын Их Хуралд өргөн барьсан.
 
Монгол Улсын Гэр бүлийн тухай хууль 1999 онд батлагдсанаас хойш 20 дахь жилдээ хэрэгжиж байна. Энэ хугацаанд тус хуульд нийт 6 удаа нэмэлт, өөрчлөлт оруулсан боловч эдгээр нь гэр бүлийн харилцаанд тулгамдаад байгаа асуудлыг шийдвэрлэхэд чиглэсэн бус бусад салбарын хуулийн шинэчлэлийг дагалдаж хийгдсэн өөрчлөлтүүд байна.
 
Гэр бүл цуцлалт сүүлийн таван жилд жилд дунджаар 3.6 хувиар өссөн судалгаа байна. Гэр бүлүүдэд тулгамдсан асуудлыг 2008 онд хийсэн “Монголын гэр бүлийн харилцааны хэв шинж, өөрчлөлт” судалгааны дүнгээс судлан үзэхэд юуны түрүүнд гэр бүлийн материаллаг хэрэгцээ болон ахуйн наад захын хэрэгцээний асуудал нь шийдэгдээгүй хэвээр байна. Гурван гэр бүл тутмын нэг нь санхүүгийн, таван гэрлэлт тутмын нэг нь орон байрны асуудалтай гэсэн судалгаа гарсан. Залуу гэр бүлийн 50.8 хувь нь ажлын байраар хангах дэмжлэг, 22.5 хувь нь орон сууц хүссэн бол 16.3 хувь орлого нэмэгдүүлэх боломж олгохыг хүссэн байна. Гэр бүлийн зөрчил, маргаан нь санхүү, өр, зээлийн асуудлаас үүдэлтэй гэж 55.3 хувь, согтууруулах ундааны хэрэглээнээс гэж 15.7 хувь, хүүхдийн асуудлаас болж байна гэж 15.3 хувь нь тус тус хариулсан байна.
 
Гэр бүл цуцлалтын хугацааны статистик судалгааны дүнг нэгтгэн үзвэл гэр бүл хэдий олон жил хамтдаа зүтгэсэн ч гэр бүлийн материаллаг хэрэгцээгээ хангаж чадахгүй байгаагаас гэр бүл цуцлалт гарч байна гэж дүгнэж болохоор байна. Гэр орны санхүү, эдийн засгийн хүлээц хүрэлцээгүй байдал, эцэг, эхийн тааламжгүй харилцаа, гэр бүлийн хүчирхийлэл, гэрлэлт цуцлалтын үр дагавар хамгийн гол нь хүүхдэд хүндээр тусаж, хүүхдийн эрх хөндөгддөг асуудлууд гарсаар байна.
 
Сүүлийн жилүүдэд гэр бүлийн хүчирхийлэл, хүүхэд хамгааллын талаар олон ажил хийгдэж, олон нийтийн хандлагад эерэг өөрчлөлт гарч, гэр бүл, нийгмийн орчинд иргэд, эцэг, эхчүүд, асран хамгаалагчдын үүрэг хариуцлага, оролцоо нэмэгдэж байгаа ч гэр бүлийн хүрээнд хүүхдийн эрхийг бүрэн дүүрэн хангах, эцэг, эхчүүд үр хүүхэддээ анхаарал тавьж зөв хүмүүжүүлэх, эерэг хандлагатай болгох, гэр бүлийнхээ үнэт зүйлсийг сахин хамгаалах нь нийгмийн тулгамдсан асуудал хэвээр байна.
 
Гэр бүлийн тухай хуулийн шинэчилсэн найруулгаар эдгээр асуудлыг шийдэхийг зорьж эрэгтэй, эмэгтэй хоёрыг гэрлэлт, гэр бүлийн холбоо сайн дурынх байх, гэрлэгчид тэгш эрхтэй байх, гэр бүлийн асуудлыг гэр бүлийн гишүүд харилцан тохиролцож шийдвэрлэх хариуцлагатай байх, хүүхдийг гэр бүлд нь өсгөн хүмүүжүүлэх, хүүхдийн ашиг сонирхлыг тэргүүн ээлжинд хамгаалах зарчмыг баримтлан боловсруулсан болно. Түүнчлэн төрөөс гэр бүлд нь дэмжлэг үзүүлснээр гэр бүлийн амьдрал тогтворжиж эцэг, эхийн үүрэг хариуцлага нэмэгдэнэ гэж бид үзэж байгаа болно.
 
Гэр бүлийн тухай шинэчилсэн найруулгын хуулийн төсөл нь төрөөс гэр бүлийг дэмжих эрх зүйн үндсийг тогтоож гэр бүлийн гишүүдийн эрх, хууль ёсны ашиг сонирхлыг хамгаалах, гэрлэх, гэрлэлт дуусгавар болох, тэжээн тэтгэх, асран хамгаалах, харгалзан дэмжих, хүүхэд үрчлэх, гэр бүлийн гишүүний эд хөрөнгийн бус харилцааг зохицуулах зорилготой байна. Залуучуудыг гэр бүл болоход бэлтгэх, эцэг, эхийн үүрэг хариуцлагыг ухамсарлуулах, гэр бүлийн харилцааны аливаа зөрчлөөс урьдчилан сэргийлэх зорилгоор гэр бүлийн боловсролыг хүүхэд байхаас нь албан боловсролоор олгох, залуучуудыг гэр бүл болохоос өмнө тусгай сургалтад хамруулах, гэр бүлд зөвлөгөө өгөх үйлчилгээг хөгжүүлэх асуудлуудыг хуулийн төсөлд тусгасан болно.
 
Түүнчлэн хуулийн төсөлд гэрлэгчид, эцэг, эх, асран хамгаалагч нарын үүрэг хариуцлагыг нэмэгдүүлэх, гэр бүлийн харилцаанд хүүхдийн эрхийг хамгаалах, хүүхдийн тэтгэлэг цаг хугацаандаа төлөгддөг байх, эрсдэлт нөхцөлд байгаа хүүхдийг өмчлөл, асрамж, хамгаалал, хүүхэд үрчлэлтийн харилцааг боловсронгуй болгох, гэр бүлийн чиглэлээр үйл ажиллагаа явуулдаг байгууллагуудын чиг үүргийг хуульчлахаар тусгасан болно.
 
Энэхүү  хуулийн төслийг батлан хэрэгжүүлснээр гэр бүлд суурилсан хөгжил, хамгааллын төрийн бодлого, үйлчилгээ гэр бүлд бодитой хүрэх нөхцөл бүрдэж, гэр бүлийн гишүүдийн эрх үүрэг, хууль ёсны ашиг сонирхол тэнцвэртэй хангагдаж, хүүхдийн эрх хамгаалалт гэр бүлийн орчинд хангагдана гэж бид үзэж байгаа болно. Гэр бүл цуцлалт буурч, хүүхэд гэртээ амар тайван аж төрж, зөв төлөвшсөнөөр тэнэмэл амьдралтай хүүхдийн тоо буурах зэрэг эерэг үр дүн нийгэмд бий болно гэж үзэж байгаа болно.
 
Гэр бүлийн тухай хуулийн шинэчилсэн найруулгын үзэл баримтлалыг хэлэлцэх асуудлыг хэлэлцэн дэмжиж өгөхийг хүсэж байна. Анхаарал тавьсанд баярлалаа.
 
Л.Энх-Амгалан: Чинзориг сайдад баярлалаа. Хууль зүйн байнгын хорооны санал, дүгнэлтийг Хууль зүйн байнгын хорооны дарга Нямбаатар танилцуулна.
 
Х.Нямбаатар: Улсын Их Хурлын дарга, эрхэм гишүүд ээ, Монгол Улсын Засгийн газраас 2019 оны 4 дүгээр сарын 9-ний өдөр Улсын Их Хуралд өргөн мэдүүлсэн Гэр бүлийн тухай шинэчилсэн найруулгын хуулийн төсөл болон хамт өргөн мэдүүлсэн хуулийн төслүүдийг хэлэлцэх эсэх асуудлыг Хууль зүйн байнгын хороо 2020 оны 1 дүгээр сарын 20-ны өдрийн хуралдаанаараа хэлэлцлээ.
 
Хууль санаачлагч гэр бүлийн тогтвортой, хамтын амьдралыг дэмжих, иргэдэд гэр бүлийн боловсрол олгох асуудлыг тодорхойлон зохицуулах, гэр бүл, хүүхдийн төлөө хүлээх үүргийг нарийвчлан тодорхойлох, хариуцлагажуулах, хүүхэд үрчлэлт, асран хамгаалалтыг оновчтой зохицуулах, төрөөс гэр бүлийг дэмжих бодлогыг тодорхойлох болон гэр бүлийн харилцаанд тулгамдаж байгаа асуудлыг цогцоор нь шийдвэрлэх шаардлагатай гэж үзэн хуулийн төслийг шинэчлэн боловсруулсан байна.
 
Байнгын хорооны хуралдаанаар хуулийн төслийг хэлэлцэх явцад Улсын Их Хурлын гишүүн Батнасан хуулийн төслийн нэр томьёо, тодорхойлолтын талаар, Улсын Их Хурлын гишүүн Оюундарь анхан шатны байгууллагын үйлчилгээг гэр бүлийн гишүүдэд чиглүүлэх, гадаадын иргэнтэй гэр бүл болсон хүнээс төрсөн хүүхдийн иргэншлийн асуудлын талаар, Улсын Их Хурлын гишүүн Гарамжав гадаад улсад хөдөлмөр эрхэлж байгаа залуучуудын гэр бүл салалт их байгаа учир хэрхэн хамгаалах, гэр бүлийн боловсролын хөтөлбөрийг насны онцлогт тохируулж боловсруулах талаар, Улсын Их Хурлын гишүүн Нямбаатар гэрлэлт зуучлалын үйлчилгээ эрхлэхийг хориглож байгаа талаар асуулт асууж, санал хэлсэн болно.
 
Гэр бүлийн тухай хуулийн шинэчилсэн найруулгын төслийн үзэл баримтлал болон хамт өргөн мэдүүлсэн хуулийн төслүүдийг Байнгын хорооны хуралдаанд оролцсон гишүүдийн олонх дэмжиж Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзсэн болно.
 
Улсын Их Хурлын эрхэм гишүүд ээ,
 
Гэр бүлийн тухай шинэчилсэн найруулгын хуулийн төсөл болон Гэр бүлийн тухай хуулийг хүчингүй болсонд тооцох тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай хуулийн төслийн хэлэлцэх эсэх талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг та бүхнээсээ хүсье. Анхаарал тавьсанд баярлалаа.
 
Л.Энх-Амгалан: Нямбаатар гишүүнд баярлалаа. Мэндчилгээ хүргэе. Энэ долоо хоногт төрсөн өдөр нь тохиож байгаа, 1 сарын 25-нд Монгол Улсын Их Хурлын гишүүн Баагаагийн Баттөмөр гишүүн төрсөн юм байна. Ингээд Баттөмөр гишүүндээ Улсын Их Хурлын гишүүдийнхээ нэрийн өмнөөс төрсөн өдрийн мэнд хүргэж, эрүүл энх, аз жаргал, сайн сайхан бүхнийг хүсэн ерөөе. Гэр бүлийн хууль хэлэлцэж эхэлж байгаа үед бас ингэж төрсөн өдөр нь тохиож байгаа ийм гишүүн байна.
 
Ажлын хэсэг хүрэлцэж ирсэн байгаа. Хөдөлмөр, нийгмийн хамгааллын сайд Чинзориг, Хөдөлмөр, нийгмийн хамгааллын яамны Хүн амын хөгжлийн газрын дарга Тунгалагтамир, Үндэсний статистикийн хорооны Хүн ам, нийгмийн статистикийн газрын дарга Амарбал, Гэр бүл, хүүхэд, залуучуудын хөгжлийн газрын даргын үүргийг түр орлон гүйцэтгэгч Халиун, мөн газрын Гэр бүлийн хөгжлийн газрын дарга Өлзийхутаг, Хөдөлмөр, нийгмийн хамгааллын яамны Хүн амын хөгжлийн газрын ахлах мэргэжилтэн Эрдэнэчимэг, “Гал голомт” хөдөлгөөний тэргүүн Д.Мөнхөө, академич, шинжлэх ухааны доктор Батсуурь, Гэр бүлийн тухай хуулийн төслийн зөвлөх, хуульч Удвал гэсэн ийм ажлын хэсэг хүрэлцэж ирсэн байна.
 
Ингээд хууль санаачлагчийн илтгэл болон Байнгын хорооны санал, дүгнэлттэй холбогдуулж асуух асуулттай гишүүд байвал нэрсийг нь авъя. Содбаатар гишүүнээр тасаллаа. А.Сүхбат гишүүн.
 
А.Сүхбат: Баярлалаа. Гэр бүлийн тухай хуулийн шинэчилсэн найруулгын төсөл орж ирж байна. Түрүүчийн хууль маань хүчингүй болоод, одоо энэ шинэчилсэн хуулиар монголчууд явах нь ээ гэж ойлгож байгаа. Энэ их сайн хууль болоосой гэж бас их хүсэж байна л даа. Улсын доторх жижиг улс бол яалт ч үгүй л өрх айл, гэр бүл байдаг. Тэгэхээр хүүхдийн суурь хүмүүжил, хүүхдийн боловсрол, уламжлалт зан үйл, соёл энэ болгоныг ярих зайлшгүй ийм шаардлага гарч ирээд байгаа юм.
 
Түрүүчийн социализмын нийгмийн үед 1950, 1960-аад оноос эхлээд соёлын хувьсгал гадны нөлөөгөөр бид бүхэн уламжлалаа ер нь бараг алдсан. Нүүдэлчдийн соёл, иргэншил, энэ малчин ард иргэд, орон нутгийн хүмүүс л үүнийгээ сайн ярьж, хэлж чаддаг, иймэрхүү хүмүүс нь бас цөөрч байна. Тийм болохоор бид бүхэн өнө удаан жил, олон мянган жил энэ нүүдэлчдийн соёл иргэншил, мал аж ахуй зонхилсон энэ амьдралаар амьдраад ирчихсэн, үр хүүхдээ яаж боловсруулах вэ, хүмүүжүүлэх вэ, ийм арга ухаан бид нарт хангалттай байдаг. Наад зах нь л гэхэд тэнгэр хангайгаа шинжих, мал сүргээ адуулах, сүү, саалиа боловсруулах, амьдрах ухаан бол хангалттай байдаг. Тэгэхээр өсвөр насны хүүхдэд энэ боловсролыг олгох зайлшгүй ийм шаардлагатай байгаа юм. Энийг хууль санаачлагч, энэ дэд ажлын хэсэг бас анхаарч энэ дээр ямар байдалтай зүйл, заалтыг оруулах вэ гэж ийм нэг асуулт байна.
 
Нөгөөтэйгүүр өсвөр насны хүүхдэд 1 дүгээр ангиас эхлээд мэндлэх, хүндлэх, тэгээд нөгөө ардын уламжлалт тоглоом, наадгай гэдгээр ингэж сургамаар байгаа юм. 12 дугаар анги төгсөхөд амьдрах ухаан гэдэг хичээлийг заагаад, тодорхой хэмжээний боловсролыг олгох зайлшгүй шаардлагатай байгаа юм. Нөгөө талаар баталгаатай гэр бүл, эрүүл хүүхэд төрүүлж байгаа тэр гэр бүлийг шууд дэмжих хэрэгтэй байгаа юм. Бид бүхэнд ирсэн мэдээллээр бол монголчуудын нэлээн өндөр хувьтай цус ойртолт явагдаад байна гэсэн ийм болгоомжлол байгаа. Тэгэхээр энэ хуульд энэ зүйл, заалтыг суулгах бүрэн боломж байгаа гэж бодож байгаа юм. Энэ талаар та нөхдүүд бас саналаа хэлээч. Эргээд тодруулъя.
 
Л.Энх-Амгалан: Чинзориг сайд хариулах уу?
 
С.Чинзориг: Сүхбат гишүүний асуултад хариулъя. Би Сүхбат гишүүнтэй санал нэг байгаа. Ер нь хүүхдийн хүмүүжил, төлөвшил, боловсрол, гэр бүлийн орчинд хөгждөг, төлөвшдөг гэдэгтэй би санал нэг байна. Манай эрдэмтэн, судлаачид ч гэсэн ярьдаг. Гэр бүл хүний амьжиргааны микро эдийн засгийн орчин гэж үзэгддэг ийм өнцгөөс ч ярьдаг. Манай Мөнхөө гуай, Батсуурь доктор гээд энэ чиглэлээр нэлээн мэргэшсэн ийм улсууд байна. Тэгээд нэмэлт хариулт өгөх байх гэж бодож байна.
 
Гэр бүлийн тухай хуульд би түрүүн хэлсэн. Одоогийн мөрдөгдөж байгаа хууль бол үндсэндээ 1999 онд батлагдсан, 20-иод орчим жил хэрэгжиж байна. Зургаан удаа нэмэлт, өөрчлөлт орсон байдаг. Зургаан удаа өөрчлөлт орохдоо гэр бүлийн харилцаатай холбоотой асуудлыг боловсронгуй болгох, төгөлдөржүүлэх чиглэлээр өөрчлөлт орсон гэхээсээ илүүтэйгээр бусад хуулиудад орсон өөрчлөлтийг дагаж бас өөрчлөлт орсон ийм асуудлууд байгаа. Тийм учраас энэ удаа бид Гэр бүлийн тухай хуулийн төсөлдөө хэд хэдэн чиглэлийн зохицуулалтыг нэмж оруулж байгаа. Ялангуяа гэр бүлийг төрөөс дэмжих, хамгаалах чиглэлийн асуудлыг шинээр оруулж ирж байгаа. Тэжээн тэтгэх, асран хамгаалах, харгалзан дэмжих харилцааг боловсронгуй болгохтой холбоотой асуудлуудыг оруулж ирж байгаа.
 
Хүүхэд хамгааллын чиглэлээр, саяын Сүхбат гишүүний асууж байгаа энэ чиглэлийн асуудлуудыг үндсэнд нь энэ чиглэлээр цоо шинээр оруулж ирж байгаа. Мөн цоо шинээр оруулж ирж байгаа асуудал нь өмнөх хуульд зохицуулагддаггүй байсан, Хөдөлмөр, нийгмийн хамгааллын сайд, Хууль зүй, дотоод хэргийн сайд нарын хамтарсан тушаалаар шийдэж ирсэн хүүхэд үрчлэлттэй холбоотой харилцааны асуудлыг боловсронгуй болгохоор хуульд цоо шинээр оруулж ирж байгаа. Энэ асуудлыг хуулиар зохицуулдаг болгож байгаагаараа нэлээн давуу ач холбогдолтой гэж үзэж байна.
 
Ний нуугүй хэлэхэд бид нар сүүлийн 20 жил хүүхдийн хүмүүжил, төлөвшилттэй холбоотой асуудлыг бас төрийн бодлогын анхаарлын гадна орхигдуулж ирсэн гэдэгтэй би хувь хүнийхээ хувьд ч гэсэн бас санал нэг байдаг. Сүүлийн 20 жил бид хүүхдүүдээ боловсролтой болгох, эрдэмтэй болгох гэдэг асуудлыг тэргүүн ээлжинд тавьдаг, хүүхдийнхээ хүмүүжил, төлөвшлийн асуудлыг бас орхигдуулж ирсэн байна гэж бид бас харж байгаа. Шулуухан хэлэхэд манай эцэг, эхчүүд ч гэсэн хүүхдийнхээ эрүүл мэндийн асуудлыг эмнэлгийн байгууллагад даатгаад, хүүхдийнхээ боловсрол, хүмүүжилтэй холбоотой асуудлыг зөвхөн сургуульд, багшид даатгаад орхидог.
 
Ерөөсөө хүүхдийн хүмүүжил, төлөвшил, боловсролын асуудлыг “миний хүүхдийг сайн болгож хүмүүжүүлэхгүй байна, сайн боловсрол олгохгүй байна” гэж багш, сурган хүмүүжүүлэгчидтэй л ярихаас биш, би эцэг, эх өөрөө ямар үүрэгтэй вэ гэдэг талаар нэлээн орхигдуулж ирсэн. Тийм учраас энэ хуулиар бол эцэг, эхчүүдийн бас үүрэг, хариуцлагыг нэлээн чангатгаж оруулж байгаа. Гол нь хүүхдийн эрх зөрчигдөхгүй байх, хүүхдийн өмчлөх эрхтэй холбоотой асуудлыг нэлээн оруулж өгч байгаа.
 
Төгсгөлд нь хэлэхэд, Сүхбат гишүүний саяын яриад байгаад би санал нэг байгаа. Хүүхдэд сургуулийн өмнөх болоод, сургуулийн наснаас нь нас, насных нь онцлогт тохирсон хүмүүжил, төлөвшил, боловсрол, гэр бүлийн харилцааны чиглэлээр сургалт явуулдаг байх ийм чиглэлээр бас хуульд оруулж өгч байгаа нь томоохон ач холбогдол, ахиц гарах болов уу гэж бодож байгаа. Ингэж чадвал хүүхдийг сургуулийн өмнөх боловсролоор нь, ерөнхий боловсролын сургуулиудад нь хүүхдийн хүмүүжил, төлөвшилттэй холбоотой, гэр бүлийн асуудлаар ч гэсэн бас өргөн утгаар сургалт явуулдаг байх, ойлголт өгдөг байх ийм чиглэлийн асуудлыг боловсролын салбарын хариуцах асуудалд нэлээн гүнзгий оруулж өгч байгаа гэдгийг хэлье. Тэгээд манай ажлын хэсгийн эрдэмтэн, судлаачид бас тодорхой нэмж.
 
Л.Энх-Амгалан: Нэмж ажлын хэсгээс хариулах уу? Сүхбат гишүүний асуултад хариулъя, 86 дугаар микрофон.
 
Ж.Батсуурь: Их баярлалаа. Их Хурлын эрхэм гишүүдийн энэ өдрийн түмэн амар амгаланг айлтгая. Сая эрхэм гишүүн Сүхбат их чухал асуулт асуулаа. Ер нь гэр бүлийн хөгжил, гэр бүл гэдэг бол, удмын сангийн аюулгүй байдал, соёл, иргэншлийн аюулгүй байдал, хүний амьжиргааны аюулгүй байдал бол гэр бүл дотор үндэслэл нь байдаг ийм учраас гэр бүл гэдэг бол нийгмийн хөгжилд хамгийн тэргүүлэх институц байдаг. Энэ институцийн хувьд бол гэр бүлийн хүрээний өв соёлыг сэргээн хөгжүүлэх асуудал Монголын нийгэмд 1960 оноос эхлээд эдүгээ хүртэл мартагдсаар яваад сүүлдээ хүний ой санамжид нэг их сууж өгөхөө больчихсон юм.
 
Тийм ч учраас бид нарын өнөөдрийн өсгөн бойжуулаад байгаа үр сад, удмаа өөрөө өрийгөө таньж мэдэхгүй, өв соёлоо мэдэхгүй, ёс суртахуунгүй ийм өсвөр үеийнхнийг бид бойжуулаад байгаа. Тэгэхээр энэ айхтар орон зайг бид яаралтай сэргээж гэр бүлийнхээ өв соёлыг үр хүүхдэдээ өвлүүлдэг чадварыг эцэг, эхэд өвлүүлэх, түүгээрээ дамжуулж үр хүүхдэдээ суулгах асуудал онцгой чухал үнэ цэнэтэй болсон учраас энэ хуулийн төсөлд гэр бүлийн өв соёлыг үр удамдаа өвлүүлэх асуудал тодорхой хэмжээгээр сууж өгсөн байгаа. Үүнийг нэлээд гүнзгийрүүлж, чамбайруулах асуудал бас гарч ирэх байх. Их Хурлын эрхэм гишүүн ийм сайхан асуудал тавьсанд их талархаж байна.
 
Дараагийн нэг асуудал бол бид нар гэр бүлийн өв соёлын боловсролыг дэлхийчилсэн боловсролтой хольж хутгаад байдаг. Тэгэхээр дэлхийчилсэн боловсролоор л үр хүүхдээ өсгөн бойжуулна гэж хамгийн түрүүнд анхаараад, гэр бүлийн өв соёлын боловсролыг мартагнаад байдаг нь үнэхээр бид нарын хувьд орхиж болохгүй ийм чухал үнэ цэнэтэй зүйл юм. Тийм ч учраас ер нь цааш цаашдаа боловсролыг гэр бүлийн өв соёлын язгуур боловсрол, дэлхийчилсэн боловсрол гэж ингэж ялгаж салгаж сурах нь бидэнд их үнэ цэнэтэй юм гэсэн санааг энэ дашрамд хэлэх нь зүйтэй гэж бодож байна. Тэгээд цаашдаа энэ Гэр бүлийн тухай хуульд үр хүүхдийг ерөнхий боловсролын сургуульд Монгол өв соёлын боловсролыг шатлан олгодог тийм заалтыг бас баяжуулж оруулах нь зүйтэй гэж бид үзэж байгаа. Хуулийн төсөлд энэний санаа байж байгаа юм. Баярлалаа.
 
Л.Энх-Амгалан: Сүхбат гишүүн тодруулъя.
А.Сүхбат: Аливаа нэг улс үндэстэн бол өөрсдийнхөө онцлог байдал, давуу чанарыг үр хүүхдэдээ заавал ухааруулж ингэж суулгаж өгдөг юм байна лээ л дээ. Японд гэхэд л дунд сургуульд миний сайхан Япон орон гээд л, бүх мужуудаараа улсаа нийтэд нь мэдэх жишээтэй. Тэгэхээр тэр хүүхэд эх орноо мэдэж байж бусдыг харьцуулж үзэх нь байна шүү дээ. Тийм болохоор энэ ерөнхий боловсролын дунд сургуульд Монгол Улсынхаа 21 аймаг, 330 сумыг үздэг байх, түүнийг мэддэг байх. Говь нь ямар байдаг юм бэ, хангай нь ямар байдаг юм бэ, тал, хээрийн бүс нь ямар байдаг юм бэ гэх мэтчилэн.
 
Нөгөө талаар бид нар чинь ямар их зузаан намтар түүхтэй улс билээ, ямар, ямар үндэстнүүд зонхилж амьдардаг билээ гээд. Тэр хүмүүс нь амин зуулга нь юу юм бэ, соёл нь юу юм бэ, онцлог нь юу юм бэ гээд. Ингээд мэдээд авах юм бол бид нар одоо Батсуурь докторын яриад байгаа гэр бүлийн өв соёл гэдэг рүү орох хэрэгтэй.
 
Л.Энх-Амгалан: Чинзориг сайд
 
С.Чинзориг: Ер нь Ерөнхий сайдаас өгч байгаа чиглэл ч байгаа, Засгийн газраас баримталж байгаа чиглэл ч байгаа, хүүхдийн хүмүүжил, төлөвшил, боловсролтой холбоотой асуудлаар, гэр бүлийн хөгжлийн асуудлаар соён гэгээрүүлэх ажлыг бид сүүлийн 20 жил орхигдуулж ирсэн байна гэдэг асуудал нэлээн их яригдаж байгаа. Энэ чиглэлээр Засгийн газар нэлээн анхаарал хандуулж ажиллаж байгаа. Энэ хүрээндээ бид  нар Монголын үндэсний радио, телевизтэй хамтраад хүүхдийн хүмүүжил, төлөвшил, боловсролтой холбоотой асуудлаар, гэр бүлийн хөгжлийн харилцааны асуудлаар 24 цагийн нэвтрүүлэгтэй болъё гэж ярьж байгаа. Ингэж чадвал энэ түүх соёлоо бас судлах, ахмадуудаа хүндэтгэх, зан заншил, өв уламжлалыг хүүхэд, залуучуудад зааж сургах, таниулах гээд ийм танин мэдэхүйн, соён гэгээрүүлэх чиглэлийн ажилд нэлээн ахиц гарах болов уу гэж бодож байгаа. Тийм учраас бид нар удахгүй энэ сувгийг нээнэ.
 
Л.Энх-Амгалан: Гэр бүлийн хууль дээр ажиллаж байгаа ажлын хэсэг бол  үнэхээр зөв байгуулсан байна. Чинзориг сайд сайн байгуулсан байна. Манай Батсуурь доктор байна, Мөнхөө гуай байна, Удвал байна. Өнөөдөр ажиллаж байгаа Хөдөлмөр, нийгмийн хамгааллын яамны бас мэргэшсэн ажилтнуудтай хамтраад хийж байгаа учраас энэ хууль бол их сайн хууль болж байгаа гэж ингэж би бодож байна.
 
Гэр бүл бол хүний амьдралын анхдагч орчин, нийгмийн үндсэн нэгж, аж төрөх ёсны бичил ахуй гэж ингэж нэрлэдэг. Үндсэн хуульд нэлээн сайн заалтууд туссан байдаг. Тухайлбал, гэр бүлийн ашиг сонирхлыг төр хамгаална гээд заачихсан байгаа. Гэр бүл амгалан бол нийгэм амгалан байна. Тэгээд нийгэм тэр хэмжээгээрээ аядуу байна, нийгмийн гишүүдийн хоорондын харилцаа, уур амьсгал ч гэсэн тэр хэмжээгээр аядуу байдаг гэсэн ийм судалгаа байдаг юм байна лээ л дээ. Тийм учраас гэр бүлийн хууль бол маш чухал хууль юм гэдгийг би хэлэх гэж байгаа юм.
 
Хэд хэдэн асуулт байна. Гэр бүлийн маргааныг шүүгч болгон шүүгээд байж чаддаггүй гэж. Яахав чадах байх л даа, салгаад л ингээд явчих л байх. Гэхдээ бусад орнуудад гэр бүлийн талаарх маргааныг авч үздэг мэргэшсэн тийм шүүгч нар байдаг юм байна лээ. Тэгээд энэ чиглэлд манай ажлын хэсэг юу бодож оруулж ирсэн бэ? Энэ чиглэлээр би хариулт авъя.
 
Хоёрдугаарт нь, гэр бүлийн маргаанд хүүхдийн эрх их хэмжээгээр зөрчигдөж байна. Энд их олон тоо байна л даа. Энэ хүүхдийн эрхийг хамгаалах чиглэлээр бид нар юу хийж болох вэ? Хуульд юу тусгагдав гэсэн хоёр дахь асуулт байна.
 
Гурав дахь асуулт бол юу вэ гэхээр, Монголын харьяатаас 266 гэж 2016 оны тоо байна лээ. Ер нь энэ тоонууд урьдах 2010, 2016 он гээд яваад байна. 2017, 2018 оны тоонууд алга байна шүү. Дараагийн хэлэлцүүлгийн явцад энэ тоонуудаа сайн үзээрэй. Монгол Улсын харьяат 266 хүүхэд гадаадад үрчлэгдсэн байна. Саяхан ОХУ-д нэг айхтар юм болоод, Ерөнхийлөгч нь шөнө Засгийн газар ДУМ-аа хуралдуулж бас их том арга хэмжээнүүд авлаа шүү дээ. Тэгэхээр энэ 266 хүүхдийн хувь заяа ер нь ямар байдаг юм бол? Монголын талаас бас тэрийг үздэг тийм юм байна уу гэсэн ийм асуулт байгаа юм.
 
Дараагийн асуудал, гэр бүл салалтын ихэнх нь орлоготой холбоотой. Шаардлагатай зардлаа орлого нь нөхөж чадахгүй байгаа юм. Тийм учраас Монголын төрөөс Үндсэн хуульд байгаа заалтаа хэрэгжүүлж Монголын төрөөс гэр бүлийн тогтвортой амьдралыг дэмжих чиглэлээр юу хийж болох вэ, юу хийж байна вэ, цаашид юу хийх вэ гэсэн.
 
Эцэг тогтоох ажил гээд юм байгаа шүү дээ. 2018 онд бараг 400-аад хэргийг шийдвэрлэлээ гээд ингээд тайлан дээр гарчихсан байна лээ л дээ. Энэ маань, энд орчин үеийн дэвшилтэт аргыг хэрэглэдэг, үнэхээр хүүхдүүд хохирдог юм байна лээ шүү дээ. Ер нь эцэг тогтоогоод тэтгэвэр тогтоолгосон хүүхдүүдийн чинь үндсэндээ бараг 70-аад хувь нь тэтгэмжээ авч чаддаггүй гэсэн ийм статистик байдаг юм байна лээ. Энийг яаж хийх вэ? Энийг хуульдаа сайн зааж өгөөд, гэр бүлийн харилцаа нэгэнт ингээд салсан тохиолдолд хүүхдийн эрх ашгийг яаж хамгаалах юм бол? Энэ чиглэлийн зүйлүүдийг яаж тогтоосон бэ гэдэг ийм асуултуудыг асууж байна.
 
Л.Энх-Амгалан: Зочид ирсэн байна. Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Мандал сумын иргэдийн төлөөлөл Төрийн ордон, Улсын Их Хурлын үйл ажиллагаатай танилцаж байна. Та бүгдэд Улсын Их Хурлын гишүүдийнхээ нэрийн өмнөөс эрүүл энх, сайн сайхан бүхнийг хүсэн ерөөе.
 
Хэд хэдэн Байнгын хороо, Дэд хороо давхар хуралдаж байгаа учраас ирц жаахан муу байгаа шүү. Ингэж цөөхөн хуралддаг юм байна гэж битгий ойлгоорой.
 
Чинзориг сайд асуултад хариулъя.
 
С.Чинзориг: Би Баттөмөр гишүүний асуултад хариулъя. Манайхан дээрээс нь нэлээн сайн нэмж хариулаарай. Би Баттөмөр гишүүнтэй санал нэг байгаа юм. Шүүхээр гэр бүл салалтыг шийдэж байгаа. Ер нь Баттөмөр гишүүний санааг ойлгохдоо мэргэшсэн шүүхтэй байх талаар бас энэ хуульд орж байгаа юу, үгүй юу гэдэг тэр утгаар нь хэлж байх шиг байна. Тийм учраас би бол энэ маш зөв санал гэж ойлгож байна.
 
Одоогийн бидний оруулж ирж байгаа хуулиар бол гэр бүл салалтыг шийдэх хоёр арга оруулж байна. Нэг дэх асуудал нь бол ямар нэгэн маргаангүй гэр бүл байгаа бол захиргааны аргаар шийдэж байх энэ зохицуулалтыг нь оруулж өгч байгаа. Хоёр дахь асуудал нь шүүхийн журмаар гэр бүл салалтыг шийднэ гэсэн ийм асуудлыг оруулж ирж байгаа. Гэр бүл шүүхийн журмаар шийдэхийн өмнө эвлэрүүлэн зуучлах үйлчилгээ явуулах гэсэн ийм зохицуулалтыг нь оруулж өгч байгаа. Ер нь цаашдаа бид гэр бүлийн маргаантай асуудал шийдэж байгаа мэргэшсэн шүүхтэй болох тухай асуудлыг бид анхны хэлэлцүүлгийн шатанд авч үзэх нь зүйтэй байх аа гэсэн би ийм байр суурьтай байна.
 
Гадаадад хүүхэд үрчлэлттэй холбоотой асуудал бол би түрүүн хэлсэн. Одоогийн мөрдөгдөж байгаа хуулиар хоёр яамны сайдын хамтран баталсан журмаар зохицуулагдаж байгаа. Ний нуугүй хэлэхэд мэдээллийн сан нэлээн бүрхэг. Хоёрдугаарт гадаадад үрчлэгдээд гарсан хүүхдийн араас нь бидний тавьж байгаа хяналт, анхаарал муутай, яг хүүхдийн эрх ашиг зөрчигдөж байна уу, үгүй юу гэдэг талаар мэдээлэл маш муутай иймэрхүү зохицуулалт байгаа. Тийм учраас энэ зохицуулалтыг сайжруулах хүрээнд хүүхэд гадаадад үрчлэлттэй холбоотой асуудлыг хуулиар зохицуулдаг болгодгоор оруулж ирж байгаа.
 
Манайхны одоогоор надад гаргаж өгч байгаа мэдээллээр бол 17 улсад хүүхэд үрчлүүлсэн байна гэсэн ийм судалгаа байгаа. 271 хүүхэд гадаад улсад үрчлэгдэж байгаа гэсэн судалгаа бий. Ихэнх нь АНУ, ХБНГУ, Финланд гэсэн орнуудад 230-аад хүүхэд нь байгаа гэсэн ийм тоон мэдээлэл байна. Цаашдаа бид нар энэ зохицуулалтыг нэлээн боловсронгуй болгоно. Одоогийн оролцож байгаа хуулийн зохицуулалтаар бол гадаадын харьяатын асуудал хариуцсан байгууллага энд нэлээн орж байх, мэдээллийн сан бүрдүүлдэг байх, хүүхдийн араас тавих анхаарал, хяналтыг сайжруулах гэсэн ийм зохицуулалт орж ирж байгаа гэдгийг би хэлье.
 
Гэр бүл салалтын шалтгаан би сая хууль санаачлагчийн илтгэлд тавьсан. Хэд хэдэн шалтгаан байгаа. Хамгийн гол нь эдийн засгийн баталгаатай холбоотой асуудал нэлээн голлох байр суурь эзэлж байгаа гэдгийг хэлье. Одоогийн зохицуулалтаар бол одоо бид хүүхдийн мөнгөний тэтгэлгийг хэдэн хувь нь төлдөг вэ гээд манайхан асуухаар 50 орчим хувь нь төлж байна, 50 орчим хувь нь хүүхдийн тэтгэлгийн мөнгийг өгөхгүй байна гэсэн ийм асуудлууд байгаа.
 
Ер нь цаашдаа хүүхдийн тэтгэлгийн хэмжээтэй холбоотой асуудлыг бас хуулийн хэлэлцүүлгийн явцад дахиж анхаарах ёстой байх гэсэн ийм бодолтой байна. Одоогийн бидний оруулж ирж байгаа төслөөр 11 хүртэлх насны хүүхдэд амьжиргааны түвшний 50 хувиар, 11-ээс дээш насны хүүхдэд амьжиргааны түвшнөөр энэ тэтгэлгийн мөнгийг тогтоож байхаар байгаа. Гэхдээ энийг би хүүхдийн эрх ашгийг хамгаалахтай холбоотой асуудал бүрэн шийдэж чадахгүй байна гэдэгтэй санал нэг байгаа. Цаашдаа энэ хэлэлцүүлгийн явцад энэ тэтгэлгийн хэмжээтэй холбоотой асуудлыг эргэж харахад гэмгүй байх гэсэн ийм бодолтой байгаа гэдгээ бас хэлье. Бусад асуудлуудад манай ажлын хэсгийнхэн нэмээд хариулъя. Хүүхдийн эрх зөрчигдөж байгаатай холбоотой асуудлууд байгаа.
 
Л.Энх-Амгалан: Хүүхдийн эрхийн зөрчлийн асуудлаар 85 дугаар микрофон.
 
С.Тунгалагтамир: Та бүхний өдрийн амгаланг айлтгая. Хүүхдийн эрхийн зөрчлийн, хүүхэд хамгааллын асуудлаар тодорхой асуудлуудыг тусгаж байгаа. Тухайлбал гэр бүлд хүүхдийн эрхийн баталгааг хангах асуудал дээр нарийвчилсан зохицуулалтууд орж өгч байгаа. Мөн эцэг, эхэд болоод гэр бүлд нь яг хүүхэд хамгааллын асуудлаар төрөөс хэрхэн дэмжлэг үзүүлэх вэ, мөн эцэг, эх байх эрхээ хязгаарлуулсан, хасуулсан хүнийг албадан сургалтад хамруулах асуудлаар, мөн гэрлэгчид эцэг, эх, асран хамгаалагч, харгалзан дэмжигчийн үүрэг хариуцлагыг нэмэгдүүлж нарийвчилсан зохицуулалтууд бас оруулж өгч байгаа. Тэгээд үүний зэрэгцээгээр эцэг, эх, асран хамгаалагч, харгалзан дэмжигч нь хүүхдийг эрсдэлт нөхцөлд орохоос урьдчилан сэргийлэх, мөн эрсдэлт нөхцөлд байгаа буюу Асрамж, халамжийн үйлчилгээний төвүүдэд амьдарч байгаа гэдэг юм уу, мөн хагас болон бүтэн өнчин хүүхдүүдийн өмчийн эрхийг хамгаалахад төрөөс тодорхой хяналт зохицуулалт хийж байхаар ийм зохицуулалтыг оруулж өгсөн байгаа.
 
Гэр бүлийн тогтвортой байдлыг хангах чиглэлээр тодорхой зохицуулалтыг бас оруулж өгсөн. Өмнө нь яг төрөөс гэр бүлийг хэрхэн дэмжих вэ гэдэг асуудлыг энэ хуульд тусгаагүй байсан байгаа. Тэгээд бид яг төрөөс гэр бүлийг дэмжих, хамгаалах асуудлуудыг, мөн гэр бүлийн талаар явуулж байгаа бодлого, үйлчилгээг гэр бүлд хэрхэн шуурхай хүргэх вэ, ямар үйлчилгээнүүд байх вэ гэдэг асуудал дээр, мөн иргэдэд гэр бүлийн боловсрол олгох, гэр бүлийн зөвлөгөө өгөх. Энэ бол эдийн засаг, санхүүг төлөвлөхтэй холбоотой гэдэг юм уу, сэтгэл зүйн зөвлөгөө гэдэг юм уу, тодорхой шаардлагатай байгаа зөвлөгөөг гэр бүлд зөвлөгөө өгөх үйлчилгээгээр дамжуулаад дэмжлэг үзүүлнэ.
 
Мөн эвлэрүүлэн зуучлах ажиллагаанд гэр бүлийн асуудал эрхэлсэн төрийн байгууллага оролцож байхаар байгаа. Үүний зэрэгцээгээр түрүүнд хэлсэн, гэр бүл цуцлалттай холбоотой шүүхийн журмаар цуцалж байгаа тохиолдолд эвлэрүүлэн зуучлах, эвлэрлийн хугацаа 3 сар байдаг бол яг энэ гэр бүлийн шүүхийн маргаантай, ялангуяа хүчирхийллийн асуудалтай байх юм бол 6 хүртэл сараар хойшлуулж болох гэсэн ийм заалтуудыг бас тодорхой байдлаар оруулж өгч байгаа. Би Хөдөлмөр, нийгмийн хамгааллын яамны Хүн амын хөгжлийн газрын дарга С.Тунгалагтамир. Дараагийн асуултад Удвал зөвлөх хариулна. Эцэг, эх тогтоох асуудлаар.
 
Л.Энх-Амгалан: 87 дугаар микрофон.
 
В.Удвал: Эрхэм гишүүдийн энэ өдрийн амгаланг эрье, Удвал, хуульч. Түрүүчийн нэг асуудал дээр сайд хариулсан, тэр дээр нь нэмээд хэлэхэд гэр бүлийн шүүхтэй байх тухай асуудлыг хөндөж нэлээн ярьсан. Энэ бол одоо хэлэлцүүлгийн явцад бас орж ирэх байх аа гэж ингэж бодож байна. Яг эцэг тогтоолтын хувьд манайд өнөөдөр техник, тоног төхөөрөмжийн хувьд ч гэсэн өмнөхөөсөө арай илүү болсон.
 
2009 оноос эхлээд Шүүхийн шинжилгээний хүрээлэн дээр 99.99 хувийн магадлалтайгаар тогтоодог ийм боломжууд бүрдсэн байгаа. Тийм учраас өмнөхтэй адилхан хүндрэл арай гайгүй бий болсон. Тийм учраас эцэг тогтоолт, нэгэнт эцгээ тогтоосон тохиолдолд тэндээс тэтгэмж гаргуулах, мөн тэтгэмж төлөх энэ асуудлуудыг нь бид нар нарийвчилж энэ хуулиар зохицуулсан байгаа. Хэрвээ төлөхгүй байгаа тохиолдолд яах вэ гэдэг асуудлыг бид нар дагалдах хуульд оруулж байсан, урьдчилаад эхний хуулиуд гарч байгаа учраас, сая Зөрчлийн тухай хууль дотор энэ асуудлууд нь ороод шийдэгдээд явж байгаа.
 
Л.Энх-Амгалан: Амарзаяа гишүүн.
 
Н.Амарзаяа: Гэр бүлийн харилцааны олон талт нарийн ээдрээтэй төвөгтэй асуудлыг хуулиар нарийвчлан зохицуулснаар гэр бүлийн гишүүдийн эрх, үүрэг, хариуцлага, хууль ёсны ашиг сонирхол тэнцвэртэй хангагдана гэж энэ хуулийнхаа хүрэх үр дүнг та бүхэн тооцсон байна л даа. Энэ бас чухал алхам. Тэгэхээр би гурван асуулт байна.
 
Нэгдүгээрт нь, арваад жилийн өмнө боловсролын тогтолцоогоор дамжиж малчны, тэр дундаа залуу малчдын дунд нийгмийн гэр бүлийн асуудал нэлээн тулгамдсан асуудлын нэг болоод байгаа. Энэ нь өөрөө юу вэ гэхээр 6-8 настай хүүхдийг ерөнхий боловсролын сургуульд сургах асуудал. Тэгээд энд бол хамгийн их хэлмэгдэж гэр бүлийн хувьд ээж нь хүүхдээ аваад сумын төв юм уу, аймгийн төв рүү суудаг, нөхөр нь малаа хараад гэртээ амьдардаг энэ нүүдэлчин соёл, өвийн үнэт болсон малчин гэр бүлийн асуудал бол хамгийн тулгамдсан асуудлын нэг байж байгаа юм. Энэ дээр, энэ шинэчилсэн найруулга дээр ямар судалгаа, шинжилгээ хийсэн бэ? Судалгаа, шинжилгээнд чинь Монгол Улсын хэмжээнд байгаа 330 гаруй сумын дотуур байрны энэ асуудал бүрэн тусаж чадсан уу?
 
Бид энэ дотуур байраа малчны гэр бүлийн 6 настай нялх нярай хүүхдийн авчраад суулгах орчин нөхцөлийг нь бүрдүүлж чадсан байгаа юу? Яг өөрийнх нь гэр шиг байгаа энэ боломжийг нь бүрдүүлсэн байгаа юу? Энэ өөрөө судалгаанд яаж тусгагдаж, одоогийн шинэчилсэн найруулгын хууль дээр хэрхэн бий болж орж ирсэн бэ? Магадгүй Гэр бүлийн тухай хуулиар тулгамдсан хамгийн шийдвэрлэх ёстой асуудал байгаа бол энэ хуулийнхаа гол зорилтот түвшин болгоод, магадгүй ерөнхий боловсролын сургуулийн хүүхдийн насыг 7 нас болгох энэ асуудал дээр судалгаа, шинжилгээ хийсэн зүйл байгаа юу?
 
Тэгээд энд нэг ярих зүйл маань юу вэ гэхээр дотуур байранд нэг л байрны багш байдаг. Тэгээд нөгөө байрны багш чинь дотуур байрныхаа хүчин чадалд тулгуурлаад хэдэн хүүхэдтэй байдаг юм бэ, нэг л багш байдаг. Нөгөө багшийнх нь цалин ерөнхий боловсролын сургуулийн хичээл зааж байгаа багшийн цалингаас доогуур. Хэрвээ 6 настай хүүхдийг тэр дотуур байрандаа өгөх гээд ээж, аавууд хүсвэл тэр хүүхдийг нь ээж шиг нь, аав шиг нь асрах тийм асран хамгаалагч тэр дотуур байранд байгаа юу? Ингээд ирэхээр боловсролын тогтолцоотой энэ гэр бүлийн асуудал салшгүй холбоотой байгаа юм. Энэ асуудлыг хууль, эрх зүйн орчин, судалгаа, шинжилгээндээ тулгуурлаж хэрхэн бодитой тооцож гаргасан бэ?
 
Миний санал бол дотуур байрны багшийн үнэлэмжийг сайжруулах, ерөнхий боловсролын сургуулийн багшийн цалин, хангамжтай дүйцэхүйц хэмжээнд аваачих, 6-8 настай хүүхдийг малчин айлын энэ хүүхдийг дотуур байранд өгөх тохиолдол гарвал асран хүмүүжүүлэгч, хамгаалагч гээд дотуур байрны багшаас тусдаа хүн орон тоогоор зайлшгүй хангагдах ёстой байж байгаа юм. Энийг боловсролын тогтолцоо, сургуулийн орон тоо, бүтцийнх нь хувьд ямар байдлаар авч үзсэн юм бол? Энэ бол судалгаа гаргаж ирэх хамгийн давуу тал гэж би харж байгаа.
 
Хоёрдугаарт нь, сумын төв бол малчны өөрийнх нь нэгжийн хувьд яг засаг захиргааны үндсэн бүтэц болж байгаа юм. Аймгийн төв рүү ээж нь хүүхдээ аваад ирэхээр гэр бүл салалт эхэлж байгаа юм. Яагаад салж байгаа вэ гэхээр зун нь хамтарч амьдардаг, бусад хичээлийн цагаар нь тусдаа амьдардаг. Яагаад гэхээр аймгийн төвийн сургуульд өгөх гэхээр заавал ч үгүй Улаанбаатар хотод ч гэсэн иргэний харьяалал, баг, дүүргийн, хорооны тодорхойлолт нэхэж байж тэр хүүхдийг сургууль, цэцэрлэгт бүртгэж байна. Тэгээд зайлшгүй бүртгүүлэхийн тулд ээж нь өрх тусгаарлаад аймгийн төв рүү шилжиж байгаа энэ тохиолдол бол хөдөөгийн амьдралд дүүрэн байна. Энэ асуудлыг.
 
Олон нийтийн хэвлэл мэдээлэл, сайт, хэвлэлийн орчин, сошиал орчинд гэр бүлийн тухай байж боломгүй кинонууд их гарч байна, Солонгос сериалууд. Энэ дээр ямар эрх зүйн.
 
Л.Энх-Амгалан: Чинзориг сайд хариулах уу? Ажлын хэсэг 87 дугаар микрофон.
 
В.Удвал: Удвал, хуульч. Эхний асуултын хувьд бол судалгаа байна уу, ямар судалгаан дээр үндэслэсэн бэ гэсэн асуулт тавьсан. Тэгэхээр яг энэ чиглэлээр бол боловсролын чиглэлээр саналуудыг авч тусгасан байгаа. Яг бид нарын энэ хууль дээр харж зохицуулсан зүйл маань асралт гэр бүл, асран хамгаалалт гэдэг хүрээнд нь энэ гэр бүлийн орчныг яаж бүрдүүлэх вэ гэдэг юмнуудыг л авч үзсэн байгаа л даа. Яг сургуулийн насны, хөдөө орон нутагт, багаас орж ирээд сумын төвд амьдарч байгаа хүмүүсийнх нь хувьд бол яахав гэр бүлийн орчныг бүрдүүлж, хүүхдийг хамгаалах, асралт гэр бүл гэдэг агуулгаар нь гэр бүлийн орчинд нь арай нийцүүлсэн ийм зохицуулалтуудыг хийх байх гээд. Ерөнхийдөө боловсролын байгууллагатай хамтраад цаашдаа стандартуудыг нь гаргаад өгвөл энэ бас бололцоотой байх аа гэдэг ийм асуудал хөндөгдсөн. Энэ зохицуулалтуудыг хийхийг эрмэлзсэн байгаа. Ер нь дотуур байртай холбоотой энэ бодлогын асуудлыг салбарын яаман дээр яригдах байх гэж ингэж бодож байна. Хоёр дахь тэр олон нийтийн хэвлэл мэдээллээр гэснийг бид нар бас энэ хэвлэл мэдээлэлтэй холбоотой зохицуулалтуудыг оруулсан байгаа.
 
Л.Энх-Амгалан: Чинзориг сайд нэмж тайлбар хэлье.
 
С.Чинзориг: Энэ Гэр бүлийн тухай хуулийн шинэчилсэн найруулгын гол зарчим, конпецпи нь гэр бүлээрээ, бүтэн гэр бүлтэй, хангалуун сайхан амьдрах гэсэн ийм л үзэл баримтлалыг би баримталж хийсэн гэдгийг хэлэхийг хүсэж байна.
 
Хоёр дахь асуудал Амарзаяа гишүүний яриад байгаа тэр дотуур байрны хүрэлцээ хангамжтай холбоотой, дотуур байрны багшийн цалин хөлс, хангамжтай холбоотой гээд яг энэ Гэр бүлийн тухай хуулиар зохицуулагдахгүй, бусад салбар хуулиудаар зохицуулагдах асар олон хуулиуд байна. Нөгөө талаасаа гадаадад олон залуучуудыг нөхөн үржихүйн насны залуучуудыг, дандаа эрчүүдийг эрүүл чийрэг эрэгтэйчүүдийг явуулж байна. Энэнээс чинь болоод бас гэр бүл салалт өндөр байна гэдэг ийм шүүмжлэлийн асуудлууд байдаг.
 
Мөн Хөдөлмөрийн тухай хуультай ч гэсэн бид энэ хуулийг зохицуулах шаардлагууд байна. Уул уурхайн салбар дээр ялангуяа одоогийн мөрдөгдөж байгаа Хөдөлмөрийн тухай хуулиар ч зохицуулагдахгүй асар олон асуудлууд байна. Яг нөхөн үржихүйн насны идэр чийрэг залуучууд гэрээсээ алслагдмал байдлаар ажилладаг, ажил, амралтын цаг горим нь нэгдсэн зохицуулалт байхгүй, урт хугацаагаар гэрээсээ алслагдмал газарт ажиллаж байгаа ийм асуудлууд ч байна. Энэ бүгд бол үндсэндээ бидний энэ бүтэн гэр бүлийг бэхжүүлэх гэсэн энэ зарчимтай, энэ концепцитой бас нийцэхгүй байгаа асуудлууд бий.
 
Тийм учраас дотуур байрны хүрэлцээ хангамжтай холбоотой, багшийн цалин хөлстэй холбоотой, гадаадад явж байгаа залуучуудыг бас аль болохоор гэр бүлээр нь явуулах бодлого явуулах гэдэг юм уу, гэрээсээ алслагдмал байдлаар ажиллаж байгаа залуучуудын ажил амралтын горимыг нь нэг хуулиар, нэг зохицуулалтаар зохицуулж өгөөд, тэгээд аль болохоор тодорхой хэмжээгээр гэрээсээ алслагдмал урт хугацаанд ажиллахгүй, 15 хоног ажиллаад, 14 хоног гэртээ ирээд амардаг, гэр бүлээрээ байдаг байх энэ нөхцөл боломжийг нь зохицуулах ийм маш олон зохицуулалтууд байгаа гэдэгт би санал нэг байна. Гэхдээ эдгээр бүх зохицуулалтыг зөвхөн Гэр бүлийн хуулийн зохицуулалтаар хийх боломжгүй. Боловсролын тухай хуулиудаараа, гадаадад ажиллах хүч гаргах, мэргэжилтэн авах хуулийн зохицуулалтуудаар, мөн Хөдөлмөрийн хуулийнхаа зохицуулалтуудаар эдгээр асуудлуудыг бас ярьж, зохицуулах зайлшгүй шаардлагууд байгаа гэдгийг бас хэлье.
 
Л.Энх-Амгалан: 82 дугаар микрофон, ажлын хэсэг.
 
Д.Мөнхөө: Баярлалаа. Та бүхний энэ өдрийн амар амгаланг айлтгая. Тэгэхээр би гэр бүлийн асуудлаар 20 жил ажиллаж байгаа, төрийн бус байгууллага тэргүүлж байгаа хүн. Саяын Амарзаяа гишүүний асуудалтай холбогдоод Үндсэн хуульд заасан төрийн бодлогын төвд гэр бүл байна гэсэн энэ үндсэн концепцийг хэрэгжүүлэхэд энэ хууль процедурын хууль байх ёстой гэж бид үзэж байгаа. Би ажлын хэсэгт ч энэ саналыг тавьсан. Тэрний нэг нь саяын асуусан гэр бүлийн хамтын амьдрал дэмжих энэ том бодлогын доор энэ хуулийн гол зохицуулалтууд хийгдэх ёстой. Энд энэ асуудлыг бид хэрэв шаардлагатай бол тэр Боловсролын хуульд өөрчлөлт оруулах асуудлыг ч бид авч үзэж болно. Энэ талаар хийсэн бас зарим судалгаа гэр бүлийн бат бөх байдал янз бүрийн зүйлд нөлөөлсөн тухай судалгаанууд бий. Энийг авч үзэж болно байх аа гэж ингэж бодож байна.
 
Хоёрдугаарт, Гэр бүлд зөвлөгөө өгөх төв гэдэг жинхэнэ төрийн үйлчилгээг гэр бүлд хүргэх энэ зүйлийг энэ хуулиар баталгаажуулах ийм бодлогыг бид энэ хуульд суулгаж байгаа. Тэр нь юу гэсэн үг вэ гэхээр гэр бүлд үзүүлэх төрийн үйлчилгээний санхүүгийн болоод хүний нөөцийн баталгааг бид бий болгож чадсан цагт жинхэнэ гэр бүлд үйлчилж чадах тийм хууль хийх юм. Энд бас эрхэм гишүүд анхаарал хандуулаасай гэж хүсэж байгаагаа энд зориуд хэлэхийг хүсэж байна. Баярлалаа.
 
Л.Энх-Амгалан: Амарзаяа гишүүн нэмж тодруулах уу?
 
Н.Амарзаяа: Гэр бүлийн энэ асуудалтай холбоотой боловсролын салбар, тэгээд гэрээ орхин бас тодорхой хугацаагаар ажиллаж байгаа энэ уул уурхайн салбар гэх мэтчилэнгээр явж ажиллаж байгаа ажиллах боловсон хүчний ард талын бодлого хариуцсан яамд Боловсролын яам, Уул уурхайн яам, Байгаль орчны яам гээд яамдын сайд нар ийм хэлэлцүүлэгт сууж байх нь их чухал л даа. Тэгээд Чинзориг сайдын хэлснээр энэ гэр бүлийн асуудал бүр Монгол төрийн яамдын маань нэгдсэн бодлого, зохицуулалтаар шийдэгдэх гол асуудал энэ байж байгаа юм. Маш олон тулгамдсан асуудлууд байна. Тийм учраас өмнөх хуулиа хүчингүй болгоод, тэгээд үүнийг шинэчлэн найруулан орж ирж байгаа энэ асуудлыг дэмжиж байгаа юм. Харин энэ шийдвэр эцэслэж гарахдаа цогц байдлаараа шийдээсэй гэж ингэж хүсэж байгаа юм. Тэгээд нэг гол асуудал хөдөөгийн малчны хүүхдийн дотуур байранд амьдрах боломжийг бүрдүүлэх төрийн бодлогын энэ дэмжлэг туслалцааг.
 
Л.Энх-Амгалан: Амарзаяа гишүүн санал хэлчихлээ. Одоо Учрал гишүүн.
 
Н.Учрал: Гэр бүлийн тухай хууль 1999 онд батлагдсанаасаа хойш үнэхээр энэ өнгөрсөн хугацаанд бас хоцрогдсон. Энэ гэр бүлийн эрх зүйн харилцааг өнөөдрийн хүчин төгөлдөр мөрдөгдөж байгаа хуулиар зохицуулна гэж байхгүй гэдгийг бид хангалттай харж байгаа. Тийм учраас Хөдөлмөрийн яамнаас энэ хуулийг санаачлаад оруулж ирж байгаад бас баяртай байна, талархаж хүлээж авч байна. Уг нь бол энэ хууль, эрх зүйн асуудал л даа. Гэр бүлийн тухай хуулийг Хууль зүйн яам л өргөн мэдүүлэх ёстой.
 
Гэхдээ мэдээж Их Хурлын Хууль зүйн байнгын хороогоор яриад энэ хуулиа батлах байх аа гэж бодож байна. Тэгэхээр өнөөдрийн энэ шинэчилсэн найруулга дээр эцэг, эхийн хариуцлагын асуудлыг хэрхэн тусгаж өгсөн бэ гэдэг асуулт байна. Жишээ нь өнөөдөр өрх толгойлсон эцэг, эхчүүдийн тоо 2017 оны статистик бол 97 мянга орчим байсан гэдэг ийм статистиктай байгаа юм. Өнөөдөр эцэг, эхийн хариуцлагын асуудлыг тодорхой болгож өгөхгүй бол гэр бүл салалт жил ирэх тусам нэмэгдэж байгаа. Тэгээд салсныхаа дараа хүүхдэдээ олгож байгаа тэтгэмж нь асар бага. Өнөөдрийн хуулиар бүс нутагтаа тогтоосон амьжиргааны доод түвшингийн 50 хувьтай тэнцэх л тэтгэмж хүүхэддээ өгч байгаа байхгүй юу. Нэг ёсондоо том компанийн захирал хэн ч бай, 7 буудлын Дорж хоёр бол адилхан л тэтгэмж өгч байгаа байхгүй юу, ямар ч ялгаа байхгүй. Тэгэхээр би өөрөө Гэр бүлийн тухай хуулийг санаачлаад олон нийтийн хэлэлцүүлэг хийгээд парламентын сайт дээр миний санаачилсан хууль явж байгаа. Энэ хуульд хэрвээ тусгаад өгчихвөл би тэр хуулийг Их Хуралд өргөн мэдүүлэхгүй байж болно.
 
Энэ хууль дээр бол орлоготой нь дүйцүүлж хүүхдийн тэтгэмж олгоё гэдэг ийм зохицуулалт явж байгаа юм. Тухайн хүн хэдий хэмжээний орлогоо олж байна вэ, түүнтэй нь дүйцүүлж энэ орлоготой нь дүйцүүлсэн тэтгэмжийн асуудлыг хуульчилж өгөхгүй бол болохоо болилоо. Тэгэхгүй бол одоо орчин үеийн Шагдаруудад зориулсан л хуулийг санаачилсан л даа. Хуучны тэр кинон дээр гардаг Шагдар чинь бол харамсаад байгаа шүү дээ, “би яагаад салчихав аа”, толинд хараад эргэцүүлээд, хүүхдийнхээ хурим дээр ирээд, анхаараад. Тэгээд бас хэдэн төгрөг өгөх гээд яваад байгаа шүү дээ.
 
Одоо орчин үеийн Шагдарууд бол алга болчихдог болчихсон байхгүй юу. Бүр алга болчихдог. Тэгэхээр ерөөсөө орчин үеийн Шагдаруудтай өөр аргаар тэмцэхгүй бол өнөөдөр энэ өрх толгойлсон эхчүүд, бас эмэгтэй Шагдарууд бас байна аа. Тэгэхээр эцэг, эх аль, алинд нь хариуцлагыг нь ноогдуулахгүй бол болохгүй нь. Сая бол хүүхдээ орхиод явсан аавуудаас хариуцлага нэхэх хөдөлгөөн гэж сошиалаар өрнөлөө шүү дээ. Энэ хөдөлгөөнийг дэмжээд, хүүхдээ хаяад явсан нөхдүүдэд хариуцлагатай хандахгүй бол болохоо болилоо. Хөхөө шиг бусдын үүрэгд хүүхдээ орхиод явчихдаг Шагдаруудтай энэ хуулиар хэрхэн тэмцэх вэ гэдэг асуултыг асуумаар байгаа юм.
 
Хоёрт, Гэр бүлийн тухай хууль дээр бол нэг л хэрэгжиж байгаа заалт байна гээд байгаа шүү дээ, судлаачид. Тэр нь ямар заалт вэ гэсэн чинь гэр бүл саллаа, эцэг, эхийнхээ алин дээр нь үлдэх вэ гэвэл хуулиараа 7-оос доош насны хүүхэд бол эхийнхээ асрамжид шууд үлддэг. Шууд эхийнх нь асрамжид үлдээчихдэг. 7-оос дээш настай болонгуут шүүх хурал дээр тэр нэг жаахан амьтныг оруулж ирээд “чи аавыгаа сонгох уу, ээжийгээ сонгох уу, хариулаадах” гээд ингээд шүүгчид тулгаад байгаа байхгүй юу.
 
Уг нь гадны орнуудад бол сэтгэл зүйч аваад, тусгай орчинд байлгаад, бүр тэр хүүхэдтэй ярилцаад, эцэг, эх дээрээ алин дээр нь үлдэх ёстой вэ гэдгийг нь судалж байж шийдэж байгаа шүү дээ. Тэрнээс биш 8-хан настай хүүхдийг аваачиж шүүх хурлын танхимд оруулчихаад “чи аавыгаа сонгох юм уу, ээжийгээ сонгох юм уу, хурдан хэлээдэх” гээд ингээд нөгөө хүүхэд нэгийг нь хэлчихдэг, тэгээд тийшээ нь аваад явчихдаг. Тэгээд нөгөө аав нь дахиад нэг юмтай сууна, ээж нь дахиад нэг юмтай сууна. Тэгээд бусдын үүрэнд оччихсон, шоовдорлогдоод, тэгээд нөгөө гэр бүлийн хүчирхийлэл чинь гараад байгаа шүү дээ. Энэ асуудалтай энэ хуулиар хэрхэн тэмцэх юм бэ гэдэг асуулт байна. Энэ чинь хамгийн тулгамдсан асуудал шүү.
 
Л.Энх-Амгалан: Чинзориг сайд
 
С.Чинзориг: Манай ажлын хэсгийнх тэгээд нэмээрэй дээ. Учрал гишүүн хэрвээ энэ хууль хэлэлцэх эсэх нь дэмжигдэх юм бол анхны хэлэлцүүлгийн үед өөрийн чинь тэр боловсруулсан хуулиудын авах санааг нь аваад Байнгын хороон дээр ажлын хэсэг байгуулагдах байх. Тэгээд ингээд ярьж болно. Харин би Гэр бүлийн тухай хуулийг Хууль зүйн яам өргөн барих ёстой гэдэгтэй санал нийлэхгүй байна. Хууль зүйн яам Гэр бүлийн хуулийг дангаараа өргөн барих юм бол зөвхөн нөгөө Эрүүгийн тухай хууль, Иргэний хэрэг хянан шийдвэрлэх тухай хуультай холбоотой, хүний эрх талаасаа асуудлууд ярих байх. Гэр бүлийн асуудал гэдэг чинь бол энэ хүүхдийн хөгжил, хүмүүжлийн асуудал, тэгээд тэжээн тэтгэх, асаргаа хамгаалалттай холбоотой асуудал, бүхий л харилцаа зохицуулагдаж байгаа учраас Хөдөлмөр, нийгмийн хамгааллын яам бас онцгой анхаарал хандуулж ажиллах ёстой гэсэн би бол ийм байр суурьтай байгаа гэдгээ хэлье.
 
Тэтгэлэгтэй холбоотой асуудал дээр би тантай санал нэг байна. Түрүүн ч гэсэн би гишүүний асуултад хариулахдаа санал хэлсэн. Бусад орнуудын туршлагаар бол тэтгэлгийн сан гэж байгуулдаг тийм туршлага байна. Бид бас энэ хуулийн төслийг анх боловсруулахдаа тэтгэлгийн санг байгуулъя, тэгээд тэтгэлгийн сангаас нь хүүхэд, гэр бүл салбал хүүхдийн тэтгэлгийн асуудлыг нь шууд тэтгэлгийн сангаасаа олгодог байя. Тэгээд хүүхэд хохирохгүйгээр. Дараа нь тэр эцэг, эхээс нь, хариуцах хүнээс нь төлүүлээд тэтгэлгийн сандаа хөрөнгөө төвлөрүүлээд явдаг байя гэдэг ийм зарчмаар бас хуулийн төсөл боловсруулагдсан юм. Гэхдээ энэ бол хэлэлцүүлгийн шатанд яамдаас санал авах шатанд одоо бас дэмжигдэхгүй байна гэж явсаар байж байгаад тэгээд сүүлдээ бид нар тэтгэлгийн сан гэдэг асуудлаа больчихоод ороод ирж байгаа юм.
 
Хоёр дахь асуудал нь тэтгэлгийн хэмжээ ч гэсэн бага байгаа юм. Ний нуугүй хэлэхэд одоо ч гэсэн тийм байгаа. Одоо бидний оруулж ирж байгаа хуулийн төслөөр ч гэсэн 11 хүртэлх насны хүүхэд бол амьжиргааны түвшний 50 хувиар, 11-ээс дээш насны хүүхэд бол амьжиргааны түвшинтэй тэнцүү хэмжээгээр тэтгэлгийн хэмжээг тогтооно гэдэг энэ асуудал ч гэсэн хэлэлцүүлгийн явцад гишүүдтэй нэлээн сайн ярьж байж өөрчлөх нь зүйтэй байх аа гэсэн ийм бодолтой байгаа гэдгийг хэлэхийг хүсэж байна. Гэр бүл салж байгаа нөхцөлд хүүхэд хэнтэйгээ үлдэх вэ гэдэг асуудал бас үнэхээр тийм хүндрэлтэй асуудал байдаг юм байна лээ.
 
Одоогийн бидний оруулж ирж байгаа зохицуулалтаар бол сэтгэл зүйчийн зөвлөгөө өгдөг байх, тэгээд тэр хүүхэд нь өөрийнхөө саналыг бас чөлөөтэйгөөр илэрхийлэх тэр нөхцөл боломжийг нь нэлээн хангаж өгөх ийм зохицуулалтуудыг оруулж өгсөн нь нэлээн илүү дэвшилттэй болж байгаа гэж бид үзэж байгаа. Ингээд манай ажлын хэсгийнхэн бас зарим зүйл дээр нэмээд тайлбар тодотгол хэлэх байх аа.
 
Л.Энх-Амгалан: 85 дугаар микрофон, ажлын хэсэг.
 
С.Тунгалагтамир: Хөдөлмөр, нийгмийн хамгааллын яамны Хүн амын хөгжлийн газар Тунгалагтамир. Бид хүүхдийн асуудал дээр эцэг, эхийн эрх, үүргийг илүү тодорхой болгож нарийвчилж оруулж өгсөн байгаа. Тэгээд эцэг, эх, асран хамгаалагч, харгалзан дэмжигч бол хүүхдийг эрсдэлт нөхцөлд оруулахыг хориглох талаар тодорхой асуудлуудыг тусгаж өгсөн. Тухайлбал, эцэг, эх бол хүүхдэд ээлтэй язгуур эрх ашиг сонирхлыг нь хамгаалахдаа хүүхдийн саналыг заавал авна гэдгийг тусгаж өгсөн. Мөн хүүхдэдээ удам угсааг мэдүүлэх, цус ойртолтоос сэргийлэх асуудлыг нарийвчилж оруулж өгсөн байгаа.
 
Үүний зэрэгцээ эцэг, эх болоод хэрвээ эцэг, эх хүүхдийг эрсдэлт нөхцөл байдалд оруулбах эцэг, эх байх эрхийг нь хязгаарлах талаар бас тодорхой нарийвчилж заалтууд оруулж өгсөн. Тэгээд эцэг, эх байх эрхээ хязгаарлуулсан этгээдийг албадан сургалтад хамруулж сэтгэл зүйн зөвлөгөө, үйлчилгээнд хамруулна гэсэн байдлаар бас тодорхой нарийвчилсан заалтууд оруулж өгсөн. Үүний зэрэгцээгээр яг эрсдэлт нөхцөлд байгаа, эцэг, эхгүй байгаа гэдэг юм уу, эцэг, эх байх эрх нь хязгаарлагдсан хүүхдүүдийн хувьд эрхийг нь хамгаалах асуудал дээр хүүхэд, гэр бүлийн асуудал хариуцсан төрийн байгууллагын төлөөлөгч бас энэ үйл ажиллагаанд хүүхдийн эрхийг хамгаалахын төлөө оролцохоор бас нэмэлт тодорхой асуудлуудыг оруулж өгсөн байгаа. Эрсдэлт нөхцөл байдал нь арилаагүй, хүүхдийн эрх ашиг хууль ёсоор зөрчигдөж болзошгүй гэж бодвол бид бас яг энэ төрийн байгууллагынхаа оролцоо, хүүхдийн эрхийн ажилтан, нийгмийн ажилтан хүүхдийн өмнөөс шүүхэд нэхэмжлэл гаргах эрхтэй байхаар бас тодорхой заалтуудыг оруулж өгсөн байгаа юм.
 
Л.Энх-Амгалан: Учрал гишүүн нэмж тодруулна.
 
Н.Учрал: Баярлалаа. Энэ Гэр бүлийн тухай хууль дээр тодорхой дэвшил гаргах хэрэгтэй. Энэ дэвшил бол тэр эрэгтэй, эмэгтэй Шагдаруудтай л тэмцэх асуудал шүү. Өөр юм байхгүй. Хамгийн гол асуудал. Энэ Монгол төрийн бүр эмгэнэл болчихоод байна шүү дээ, айл гэр бүл болж асуудал шиг. Тэгэхээр энэ хариуцлагыг нэмэгдүүлэх асуудлыг энэ хуульд заавал хуульчлах ёстой гэдэг байр суурьтай байгаа. Би бол өөрөө бас Хууль зүйн байнгын хороонд саналаа хүргүүлсэн. Энэ хуулийг өөрөө санаачилсан хуультайгаа нийлүүлээд энэ хуулийн ажлын хэсгийг ахалъя гэж. Би бас Хууль зүйн байнгын хороо, Нийгмийн бодлогын байнгын хороонд байгаа. Тэгээд би бас иргэний эрх зүйн хичээлийг хэдэн жил орсон учраас, энэ харилцаа нэлээн эмзэг сэдэв юм. Энэ дээр эрх зүйн талаас нь сайн ажиллах шаардлагатай байх аа гэж ингэж үзэж байгаа. Тэгээд ажлын хэсэг сайн ажиллах шаардлагатай.
 
Л.Энх-Амгалан: Содбаатар гишүүн.
 
Я.Содбаатар: Их чухал хууль орж ирж байна л даа. Сүүлийн 30 жил монголчууд бид нар нийгмийг соён гэгээрүүлэх, нийгмийн үнэт зүйл болж байгаа суурь асуудлуудаа нэлээн орхигдуулчихсан. Энэний нэг асуудал нь бол нийгмийн гол суурь болж байгаа гэр бүлийн асуудал. Тэгээд гэр бүлийн асуудлыг яг энэ хууль шинэчилсэн найруулгаар орж ирж байгаа юм байна. Ингээд харахаар өөрчлөлт бага байна гэж би харлаа. Яг шинэ зүйл юу, юу оруулчихав аа? Яахав эргээд харвал төрийн байгууллагатай холбоотой, төвтэй холбоотой зарим чиг үүргүүдийг оруулсан л бололтой юм шиг байна.
 
Гэхдээ яг энэ XXI зуун гарчихсан, өнөөгийн энэ хурдтай нийгмийн харилцаанд орчин үеийн монгол айл өрх, монгол гэр бүлийн үнэт зүйл, харилцааны уялдаа холбоо, гэр бүлийн гишүүдийн үүрэг, хариуцлага, энэний төлөвшил гэдэг асуудлаар би бол нэлээн олон судалгаа хийгдсэн байх гэж бодож байна. Зарим мундаг манай  энэ чиглэлээр олон жил ажилласан Мөнхөө гуай, Батсуурь ах эд нар ирчихсэн байна л даа. Гэхдээ энэ зүйлүүдээ хэдүүлээ зөвхөн ганцхан Гэр бүлийн хуулиа биш, энэ шинэчилсэн найруулгаар орж ирж байгаад хамт өргөн мэдүүлж байгаа хуулиудынхаа төсөл дээр нэлээн харж үзмээр байгаа юм. Их өөр болчихсон шүү дээ. Монголын залуучуудын сэтгэлгээний, амьдралын хэвшил, саяын ярьж байгаа, манай гишүүдийн асуугаад байгаа малчин гэхэд л сумын төв дээр нэг гэртэй, хөдөө нэг гэртэй байх жишээний л. Гадаадад ажиллах хүчин гаргаж байгаатай холбоотой, энэ бизнес эрхэлж байгаатай холбоотой. Тэгэхээр яг энэ зүйлүүд дээр хэр судалгаа ямархуу юу явсан бэ?
 
Ер нь орчин үеийн өнөөгийн Монголын айл өрх, гэр бүлийн үнэт зүйл гэж яг юуг нь тодорхойлж гаргаж ирэв ээ? Тэрийг бий болгохын тулд боловсролын салбарт юу хийх юм бэ, тэрийг бий болгохын тулд Хөдөлмөрийн хуульд ямар өөрчлөлтүүд орох юм бэ? Тэрийг бий болгохын тулд ямар хязгаарлалтуудыг бид хийх юм бэ гэдгээ нэг ийм цогц авч үзмээр санагдаад байгаа юм. Энэ бол 1999 оны хуулийг бариад ялангуяа жаахан захиргаа, төрийн оролцооныхоо юмнуудыг нэлээн тодотгосон ийм л хуулийн төсөл ороод ирэв үү дээ гэж харж байна. Жишээ нь би бол нэг шинэ юм оруулаасай гэж хүсдэг. Ер нь Монгол цаашдаа охидын сургууль, хөвгүүдээ бэлтгэх, эрчүүдээ бэлтгэх тогтолцоогоо яах юм бэ гэдгийг энэ хуулийн хүрээнд гаргаж ирвэл яасан юм бэ? Зарим оронд янз, янзын охидын сургуулиудаар дамжуулж уламжлалт өв соёлоо авч гардаг.
 
Ялангуяа гэр бүлийг авч явах гол ачааг авах ёстой, ноён нуруу болох ёстой тэр эрчүүдийг бэлддэг тогтолцоо зарим оронд цэргийн сургалттай хамтруулж явуулдаг. Манай улс ч гэсэн гурван жилийн цэргийн алба гэдгээр дамжиж эрчүүдийг бэлдэж байсан шүү дээ. Өнөөдөр ч гэсэн хөгжилтэй гэж бид нар гайхаж шуугиад байдаг Сингапур, Солонгос эд нар бүгд л ийм сургалт, судалгаа юмнууд орж байгаа шүү дээ. Тэгэхээр бид нар энэ чиглэл рүү жишээ нь яг энэ хуульд тодорхой оруулаад, ийм чиглэлийн аж ахуйн нэгж, үйл ажиллагаа, хөрөнгө оруулалтыг дэмжих, энэ чиглэлийн сургалт, хөтөлбөрүүдийг оруулах. Жишээ нь, боловсролын сургалтын хэмжээнд гэхэд ийм хэмжээний өөрчлөлт юмнууд хийх юм орж байгаа юу, үгүй юу? Нэг ёсны тогтолцооных нь яг өөрчлөлтөөр яг юу орж байгаа вэ? Энэ чиглэлээр.
 
Хоёрт, гадаадад хүүхэд үрчлэлтийн асуудлыг бид нар бүр тусгайлан бүрэн хэмжээний судалгаа хийж авч үзмээр байгаа юм. Ний нуугүй хэлэхэд 2000 оны сүүл, 1990 оны энэ хүнд үед олон хүүхэд гадагшаа гарсан шүү. Тэр хүүхдүүдийг бид нар эргээд Монголын төр хууль, эрх зүйн чадамжтай болтол нь, насанд хүртэл нь ядахдаа араас нь эзэнтэй юм гэдгийнх нь дагуу бид нар Монголын төр араас нь анхаарал тавих ёстой гэж боддог. Энэний цаана дэлхий нийтээр явж байгаа эрхтэн худалдах, хууль бус янз бүрийн юмнуудад орооцолдож байгаа юмнууд их байгаа шүү дээ. Энэ дээр хэр судалгаа юмнууд явагдсан бэ? Одоо манайд яг тоо байна уу? Аль, аль оронд яг хэд байна вэ, ямар давтамжтай төр эргэж тэд нарынхаа талаар мэдээлэл авдаг юм бэ? Ямар нэгэн зөрчигдөж байгаа асуудлууд байна уу, үгүй юу?
 
Л.Энх-Амгалан: Та тодруулж байгаад 1 минутаа авах уу? Чинзориг сайд.
 
С.Чинзориг: Би хоёр дахь асуултад нь хариулъя. Манай ажлын хэсгийнхэн нэгдүгээр асуултад нь хариулаарай. Хоёр дахь асуулттай холбоотой асуудал дээр би түрүүн ч ярьсан даа. Гадаадад хүүхэд үрчлэлтийн асуудал бол 1990 оноос хойш нэлээд явж ирсэн. Гэхдээ энэ бол хуулиар зохицуулагдахгүй зөвхөн Хөдөлмөр, нийгмийн хамгааллын сайд, Хууль зүй, дотоод хэргийн сайдын хамтарсан тушаалаар батлагдсан журмаар зохицуулагдаж байсан харьцааг бид нар хуулийн хүрээнд оруулж ирж, хуулиар гадаадад хүүхэд үрчлэлтийн асуудлыг шийдэж байх нь зүйтэй гэж ингэж л оруулж ирж байгаа нь нэлээн онцлог гэж үзэж байна.
 
Одоо манайхны байгаа судалгаагаар би түрүүн хэлсэн, 17 улсад 271 хүүхэд гадаад улс оронд үрчлэгдсэн байна гэсэн ийм тоо, судалгаа байна. АНУ-д гэхэд 156 хүүхэд, ХБНГУ гэхэд 35, Финландад 20 хүүхэд үрчлэгдсэн гэсэн ийм судалгаа байгаа. Энэ судалгаа бол яг үнэн бодитой тоо. Манайхаас хоёр сайдын баталсан журмын хүрээнд ажиллаж байгаа зөвлөлөөр хэлэлцэгдээд ингээд явж байгаа учраас энэ явсан хүүхдийн тоо бол үнэн.
 
Харин ний нуугүй хэлэхэд гадаадад очоод амьдарч байгаа хүүхдүүдийн эрх, нийгмийн хамгааллын асуудал нь, хөгжил, төлөвшил, боловсролын асуудал нь ямаршуухан түвшинд явагдаж байна вэ, хүүхдийн эрх зөрчигдөж байна уу, үгүй юу гэдэгт манайхны тавьж байгаа хяналт бол үнэхээр сул гэж нуугаад байх юм байхгүй. Гадаад улс орнуудад ажиллаж байгаа Элчин сайдын яамд, Дипломат төлөөлөгчдийн газраар л дамжуулж бид нар хяналт тавьж байгаа, мэдээлэл судалгаа авч байгаа ийм л асуудлууд байна. Тийм учраас энэ зохицуулалтыг хуулиар зохицуулж нэлээн боловсронгуй болгоё, хяналт шалгалтыг нэлээн сайжруулъя, нэгдсэн мэдээллийн санг нэлээн боловсронгуй болгоё, 18 насанд хүртэл нь тавих хяналтыг нэлээн чангатгая, сайжруулъя гэсэн ийм чиглэлээр энэ хуульд асуудал оруулж ирж байгаа.
 
Энэ хуульд бас шинээр зохицуулж ирж байгаа хэд хэдэн асуудлууд байгаа юм. Төрөөс гэр бүлийг дэмжих, хамгаалах асуудлыг цоо шинээр бид бас зохицуулалт оруулж ирж байгаа. Гэрлэх, гэрлэлт дуусгавар болох харилцааны зохицуулалтыг бас боловсронгуй болгоход шинээр зохицуулалт оруулж ирж байна. Тэжээн тэтгэх, асран хамгаалах, харгалзан дэмжих харилцааг боловсронгуй болгох чиглэлээр асуудал оруулж ирж байна. Саяын миний яриад байгаа хүүхэд үрчлэлтийн харилцааг боловсронгуй болгох чиглэлээр, хүүхэд хамгааллын чиглэлээр гээд нэлээд зохицуулалтыг шинээр энэ хуульд зохицуулж оруулж ирж байгаа асуудлууд. Би тэгээд манай ажлын хэсгийнхэн нэгдүгээр асуудал дээр ялангуяа жаахан тодотгол өгөх нь зүйтэй болов уу гэж бодож байна.
 
Л.Энх-Амгалан: Ажлын хэсэг 85 дугаар микрофон.
 
С.Тунгалагтамир: Тунгалагтамир Хөдөлмөр, нийгмийн хамгааллын яам. Хоёрдугаар асуудал дээр бас тодруулга хийе гэж бодож байна. Хууль зүй, дотоод хэргийн сайд Нийгмийн хамгаалал, хөдөлмөрийн сайдын 2001 оны хамтарсан тушаалаар гадаадад үрчлүүлсэн хүүхдийн хяналт, тэгээд эргэж тайлагнах асуудлыг тусгаж өгсөн байдаг. Монгол Улсын харьяат хүүхдийг үрчлэн авсан гадаадын иргэн бол үрчлэн авсан хүүхдийн талаар 1 сартайгаас 3 нас хүртэл хүүхдийн талаарх мэдээллийг хагас жил тутамд, 4-8 нас хүртэлх хүүхдийн талаарх хөгжил болоод амьдралын нөхцөл байдлын талаарх тайлан, мэдээллийг жил тутамд 8-16 нас хүртэлх хүүхдийн талаарх мэдээлэл, тайланг хоёр жил тутамд Монгол Улсын гадаадын иргэн, харьяатын асуудал эрхлэх албанд мэдээлэл ирүүлэх ёстой байдаг. Энэ журмын дагуу яг үрчлэн авсан гэр бүлүүд бол хүүхдийн өсөлт хөгжилт, амьдралын нөхцөл байдлын талаарх тайлан, судалгааг яг хугацаанд нь манай яаманд болоод Гадаадын иргэн, харьяатын эрхлэх асуудал хариуцсан агентлагт ирүүлдэг байж байгаа.
 
Бид бас яг энэ хуулийн төсөл дээрээ нэмээд одоо яг энэ асуудал дээр тухайн улсад суугаа Элчин сайдын яам, Консулын газрынхан бас яг энэ хүүхдийг эргэж хянадаг асуудал дээр бол нэмэлтээр оруулж өгсөн байгаа. Одоо бол Гадаадын иргэн, харьяатын агентлаг, манай яам хоёр бас хамтраад тодорхой байдлаар өөрсдөө бас араас нь очиж, хэдэн жилдээ ч гэдэг юм уу, очиж эргэдэг. Тайланг нь бол яг журамд заасан хугацаагаар байнга авдаг байж байгаа. Тухайлбал, өнгөрсөн онд Итали Улсад үрчлэгдсэн хүүхдүүд дээр бас яам болоод агентлагийнхан хамтарч очиж гэр бүлтэй нь уулзаж, хүүхдүүдийн өсөлт хөгжилт, амьдралын нөхцөл байдлын талаар очиж танилцаж ажилласан байж байгаа. Тэрний өмнө бас Америк Улс руу очиж ажилласан байгаа.
 
Монгол Улсад үрчлэгдсэн хүүхдүүд маань бас эх оронтойгоо танилцах, конвенцийн дагуу, журмын дагуу тийм эрхтэй байдаг. Энэ дээр бол бас зарим үрчлэлтийн зуучлах эрх бүхий агентлагаар, төрийн бус байгууллагуудаар дамжуулсан байдлаар гадаадад үрчлэгдсэн хүүхдүүд маань Монгол Улсдаа ирж төрөлх эх оронтойгоо ирж танилцаж соёл, зан заншил, тэгээд бас одоо байгаа нөхцөл байдалтай танилцдаг байгаа. Энийг бол өнгөрсөн онд Америкаас бас хүүхдүүдийг авчирсан. Энийг Гадаадын иргэн, харьяатын газар хариуцан зохион байгуулж хүүхдүүдэд нэлээд сэтгэгдэл төрүүлсэн ийм сайхан ажил болсон байгаа. Энийг цаашид аль болох улс орнуудад үрчлүүлсэн хүүхдүүдийг Монгол Улсад авчирч төрөлх улстай нь танилцуулах ажлыг цаашид бас энэ агентлаг маань зохион байгуулах ийм төлөвлөгөөтэй ажиллаж байгаа.
 
Нэгдүгээр асуудлын хувьд хуулийн төсөл маань үндсэндээ 10 бүлэг, 102 зүйлтэй. Хоёр бүлэг шинээр нэмэгдсэн байгаа, бас 26 зүйл шинээр нэмэгдсэн байгаа. Ерөнхийдөө бид 80 гаруй хувьд нь нэмэлт, өөрчлөлт орсон шинэчилсэн найруулга болж байгаа гэж үзэж байгаа. Тэгээд нэмэлтээр Батсуурь гуай хариулах гэж байна уу?
 
Л.Энх-Амгалан: Батсуурь докторын микрофон хэд байна вэ? 86
 
Ж.Батсуурь: Их баярлалаа. Энэ сайхан хуулийг хэлэлцэж байгаатай холбогдуулаад би хоёр гуравхан санал нэмээд хэлчихье гэж бодлоо. Амарзаяа гишүүн түрүүн их сайхан санал ярилаа. Монгол Улсад 6 настай хүүхдийг 6 настай сургуульд оруулж байгаа явдал бол үнэхээр амьдрал дээр ерөөсөө болохгүй байгаа юм. Хасах 40 градус, нэмэх 40 градусын амьдралын ийм орон зайд амьдардаг, байгаль, уур амьсгалын ийм тогтолцоотой ийм нөхцөлд ээжийнхээ өврөөс гараагүй шахам байгаа хүүхдийг аваачаад 1 дүгээр ангид гээд сумын төвд суулгаад, дотуур байранд суулгахаар чинь дотуур байранд бие дааж сууж чадахгүй, зайлуул ээж нь аваад орохоос л өөр аргагүй. Тэгэхээр би бол энэ Гэр бүлийн хуулийг хэлэлцэж байгаатай холбогдуулаад Монгол Улсын Боловсролын хуульд нэмэлт, өөрчлөлт оруулж хийж өгөөч ээ, эрхэм гишүүд үүнд анхаарал тавьж өгөөч ээ. 30 жил 6 настай хүүхдийг сургуульд оруулаад амьдрал чинь болохгүй байна гэдэг нь батлагдаад байна, Их Хурлын эрхэм гишүүд ээ, үүнд нэг анхаарал хандуулж өгөөч ээ гэж би гуйх гэсэн юм.
 
Яагаад вэ гэхээр энэ болохгүй байна. Би хүн судлаач хүний хувьд хэлж байна. Бие бялдар, оюун санааны хөгжлийн хувьд 8 нас хүрч байж сая тэр хүүхэд харьцангуй бие дааж тоглоомоосоо салдаг, ном сурах юм руугаа ордог сэтгэлгээ нь төлөвших онцлогтой болж байгаа нь харагдаад байх юм аа. Тэгээд Их Хурлын эрхэм гишүүд үүнд бүр нэг онцгой анхаарч өгөөч ээ. Энэ Монгол үндэсний гэр бүлийн хөгжилд хүүхдийг 6 настайгаас биш 8 настайгаас нь сургуульд авдаг болгочихвол энэ асар үнэ цэнэтэй юм болох гээд байгаа юм. Энийг бас нэг анхаарч өгөөч.
 
Гуравдугаарт нь, гадаадад хүүхэд үрчлүүлэх асуудал дээр ажлын хэсэг бид цаашдаа энэ хууль дээр гүнзгий анхаарал хандуулна гэж ойлгогдож байгаа юм. Яагаад вэ гэхээр Монголын хүн ам бол гуравхан сая хүнтэй, 27 хувь нь дараагийнхаа үе удмыг нөхөн төлжүүлж байдаг. Хүн үр удмаа нөхөн төлжүүлж байдаг хүн амын чинь 200, 300 мянга нь гадаадад ажилтан гээд гараад явчихсан байдаг. Хэдэн хүүхэд төрдөг, хүүхдээ төрүүлж тоог нь олон болгох гэж ядаж байж гадаадынханд үрчлүүлээд байгаа чинь болж байна уу, үгүй юу. Үүнд бас анхаарах ёстой юм гэж бодоод байгаа юм.
 
Содбаатар гишүүний тэр их сайхан санал хэлж байна. Гэр бүлийн хөгжлийн асуудалд бид ерөөсөө эрс шинэчлэлт, өөрчлөлт хийх өнцгөөс энэ хууль руу гүнзгийрч орох нь зүйтэй юм. Гэр бүлийн хамгаалалтын хууль, хамгаалалт, хөгжил, гэр бүлийн өв соёлын хууль, гэр бүлийг ажилгүйдэл, ядуурлаас гаргах ийм гурван том асуудалд эрс шинэчлэлт хийх ёстой юм байна. Тэгж байж монгол гэр бүлийг хөгжлийн цоо шинэ шатанд гаргаж ирэх юм байна. Төрийн институцийн хувьд бол төрийн өмнө айхтар том үүрэг хүлээсэн институцийн хувьд гэр бүлийг дэмжинэ, дэмжинэ гэж байнга ярих биш хамгаална, дэмжинэ гэж, хамгаална гэж ярьж сурах цаг нь болчихсон юм шиг байна. Тийм учраас би ийм сайхан асуудал хөндсөн Содбаатар гишүүнд би их баярлалаа. Бид бас энэнд их анхаарна гэж бодож байгаа. Баярлалаа.
 
Л.Энх-Амгалан: Мөнхөө гуай байж байгаарай, би зочид танилцуулаадахъя.
Улсын Их Хурлын гишүүн Оюунхоролын урилгаар Баянзүрх дүүргийн 21 дүгээр хорооны иргэдийн төлөөлөл болон 48 дугаар сургуулийн багш, ажилчид Төрийн ордон, Улсын Их Хурлын үйл ажиллагаатай танилцаж байгаа юм байна. Ингээд та бүгдэд Улсын Их Хурлын гишүүдийнхээ нэрийн өмнөөс эрүүл энх, сайн сайхан бүхнийг хүсэн ерөөе.
 
Мөнхөө гуай, 82 дугаар микрофон. Товчхон хариулна шүү, ажлын хэсгүүд.
 
Д.Мөнхөө: Баярлалаа. Эрдэмтдийн хийж байгаа, гэр бүл судлаачдын хийж байгаа дүгнэлтээр Монголд гэр бүлийн задрал бодит зүйл болсон гэдгийг үнэлж байгаа. Хоёрдугаарт, энэ хуульд шинэ юм юу, юу оров гэвэл бид процедурын хууль гэж би түрүүн хэлсэн. Нэгдүгээрт, гэр бүлийн хамтын амьдрал дэмжих асуудлаар бид эрх зүйн тогтвортой орчин бий болгох ёстой. Өнөөдөр Монголын эрчүүдийн 40 хувь хөдөлгөөнт хүн амд хамрагдаж байна. Хоёр жилээс дээш гэр бүлээсээ ажил эрхлэхээр гадаадад явсан хүмүүсийн 32 хувь гэр бүл  салж байна. Энэ бол гэр бүлийн хамтын амьдрал дэмжих төрийн томоохон бодлогыг бид явуулахгүйгээр Монгол Улс орших, эс оршихын тухай асуудал ярих болно гэдгийг хэлэх гэж байна.
 
Хоёрдугаарт, боловсролын тогтолцоог энэ хуульд оруулсан. Бүх шатны сургуульд гэр бүлийн боловсрол олгох хичээлийг албан ёсны программд оруулах. Дэлхийн практик ерөөсөө ийм байдаг. Энийг Монголд нутагшуулъя гэдэг ийм санал тавьж байгаа.
 
Гуравдугаарт, Гэр бүлд зөвлөгөө өгөх төвүүдийг сум, хорооны дэргэд байгуулахаар хуульд орж байгаа. Энэ бол хууль зүйн зөвлөгөө, сэтгэл зүйн зөвлөгөө, гарааны бизнесийн зөвлөгөө өгөх ийм төвүүд байх юм. Тэгэхээр энэ бүгдийг шийдэж өгөөч гэж.
 
Хамгийн сүүлд гэр бүлийн асуудал хариуцсан төрийн тогтолцоог яамны хэмжээнд аваачиж өгөөсэй гэсэн, энэ бол миний санал л даа. Тавиад жаахан дэмжлэг олохгүй л байгаа юм. Гэр бүл, хөдөлмөр, нийгмийн хамгааллын яам гэж байгуулж, энэ асуудлыг Засгийн газар шууд орох, Их Хуралд шууд орж байхаар ийм хэмжээнд асуудлыг дээш нь татаж өгөөч ээ гэж хүсэж байгаа юм. Баярлалаа.
 
Л.Энх-Амгалан: Билэгт гишүүн.
 
М.Билэгт: Гишүүдийнхээ амрыг эрье. Маш чухал хууль орж ирж байна. Гэр бүлийн хуулийн шинэчилсэн найруулга. Ардчилал, зах зээлийн нийгэмд шилжсэн энэ 30 шахам жилийн хугацаанд үндэсний аюулгүй байдлын хэмжээнд хүрсэн нэг асуудал бол энэ гэр бүлийн задрал. Энэ бол бид үр хүүхэд, хойч ирээдүйгээ яг төлөвших, зөв хүмүүжилтэй, ёс суртахуунтай болох тэр гэр бүлийн тогтвортой байдал нь ингээд алдагдчихсан ийм үед энийг одоо ярихаас аргагүй байдалд хүрсэн энэ үед бас ч гэж орж ирж байгаа нь сайхан байна гэж хэлэх гэж байна л даа. Одоо жишээ нь 1980, 1990-ээд онд төрсөн тэр хүүхдүүд маань одоо ээж, аав болчихож байгаа юм. Гэтэл эд нар маань ямар орчинд өсөв өө, энэ гучин хэдэн жилийн хугацаанд. Тэгэхээр бид энэ аав, ээж маань хүүхдүүдээ яаж төлөвшүүлэх вэ одоо гэдэг нэг том асуудал байгаа юм л даа.
 
Ер нь бол монголчууд чинь эрт дээр үеэсээ “нэр хугарахаар яс хугар”, “муу амьд явахаар өвөг дээдсийнхээ ясыг өндөлзүүлснээс үхсэн нь дээр” гэсэн философитой монголчуудын хувьд уг нь энэ бүхэн уламжлалт ахуй амьдрал, хэв маягт нь эртнээс гүн бат шингээстэй байсан. Нүүдэлчин монголчуудын уламжлалт ёс суртахууны үнэт зүйл гэж маш чухал юм байсны нууц нь гэр бүлийн хүмүүжил, гэрийн боловсрол байсан. Гэтэл харин энэ хорин хэдэн жилийн хугацаанд өдгөө эцэг, эхчүүд, багш, сургууль бие биедээ найдаад хүүхдийн хүмүүжил, ёс суртахууны төлөвшил гэдгийг орхигдуулсны уршгаар манайхан өнөөдөр ямар нийгэмд орчихоод байна вэ гэхээр одоо энэ залуучууд маань хөөрхий минь сайн юмыг муу, муу зүйлийг сайн гээд дунд нь ингээд төөрөлдчихсөн, чиг баримжаагүй болчихсон ийм л нийгэм рүү ингээд яваад орчихлоо. Тэгэхдээ энийг хийсэн, энэний цаад эзэд нь бол энэ хорин хэдэн жилд энэ улс төрчдийн увайгүй үйлдэл ийм байдалд хүргэчихлээ гэдэг бол угаасаа ойлгомжтой.
 
Ингээд ёс суртахууны доройтлын ангал руу бүх нийтээр нь замчлан хөтөлж, үлгэрлэн дагуулж ингээд оруулчихлаа. Одоо тэгэхээр яах юм бэ, цаашид бид нар? Өнөөдөр бид нар хүн чанартай, ёс суртахуунтай, тэгээд шударга хөдөлмөрлөдөг, хөдөлмөрлөөд үр дүнд хүрдэг гэдэг юмыг бараг л энэ залуучуудын толгойноос аваад хаячихаад байна л даа. Тэгэхээр одоо 1980, 1990-ээд онд, энэ хүнд үед төлөвшсөн залуучууд маань аав, ээж болчихлоо. Одоо тэдний хүүхдүүдийг яаж төлөвшүүлэх вэ? Тэгэхээр сургуулийн өмнөх боловсрол гэдэг юман дээр онцгой анхаарах хэрэгтэй юм шиг байна гэж бодож байна л даа. Социализмын үед ёс суртахууны асуудлыг бүх нийтийн үйл хэрэг болгон авч үзэж, бүр сургуулийн өмнөх боловсрол, тусгай дунд боловсрол, их, дээд сургууль, бүх мэргэжлийн ангид энэ чиглэлээр хичээл ордог байсан юм. Тэгэхээр энэ дээр би манай Эрүүлийг хамгаалахын гавьяат Мөнхөө гуайгаасаа, мөн Батсуурь доктороосоо тодорхой, одоо цаашид яах вэ? Яаж энэ ангалаасаа гарах вэ гэдгийг та хэд минь, эд нараасаа сайхан хариултыг авмаар байна гэж бодож байна. Тэгээд дараа нь дахиж нэмж хариултаа авъя.
 
Л.Энх-Амгалан: Чинзориг сайд хариулах уу, ажлын хэсэг үү? Сая Батсуурь доктор, Мөнхөө гуай хоёроос асуух шиг боллоо тийм ээ? Эхлээд Мөнхөө гуай, 82 дугаар микрофон.
 
Д.Мөнхөө: Эрхэм гишүүн Билэгтийн саяын тавьж байгаа санал ер нь хуульд үндсэндээ тусчихаад байгаа юм. Зарим юман дээр жаахан бэрхшээл учирч байгаа. Энэ хуулийг боловсруулж, яг хэлэлцэж шийдэх явдалд би гишүүд ингэж дэмжиж байгаа юм чинь бидний урьд нь тавиад дэмжлэг аваагүй саналууд бол цаашаа явах юм байна гээд, харин би их баяртай хүлээж авч байгаагаа хэлэхийг хүсэж байна. Энд бол тодорхой юунууд байгаа. Яаж бид Монгол дархлаатай, Монгол бахархалтай монгол хүн төлөвшүүлэх вэ гэдэг асуудал дээр энэ хууль тодорхой хэмжээгээр хариу өгөх ийм боломж байгаа гэж бодож байна. Баярлалаа.
 
Л.Энх-Амгалан: Батсуурь доктор нэмээд хариулчих, дараа нь яамны хариуцсан газрын дарга нь.
 
Ж.Батсуурь: Их баярлалаа. Үнэхээр чухал сайхан асуулт тавьсан Билэгт гишүүндээ их талархаж байна. Яг таны хэлсний дагуу, сая Мөнхөө гуай маань их сайхан хэлчихлээ. Бид нар бол энэ хуульд хос баганатай, бүтэн сайхан монгол гэр бүлийг яаж хамгаалах вэ, яаж бий болгох вэ, өв соёлтой Монгол гэр бүлийг яаж бий болгох вэ, ажилгүйдэл, ядуурлыг устгасан Монгол гэр бүлийг яаж бий болгох вэ гэдэг дээр л ерөөсөө энэ хуулийн гол юуг хийе гэсэн ийм сэтгэгдэлтэй ажлын хэсэг ажиллаж байна. Сая Мөнхөө гуай тов тодорхой хэлчихсэн. Би санал нэг байна. Баярлалаа.
 
Л.Энх-Амгалан: Билэгт гишүүн нэмж тодруулах юм уу? 1 минут.
 
М.Билэгт: Одоо жишээ нь энэ хуулийн төсөл дээр байна л даа, 2010 онд 9349 гэрлэлт бүртгүүлж байж. Тэгээд 3054 гэр бүл гэрлэлтээ цуцлуулсан байгаа байхгүй юу. Гэтэл 2016 онд 16778 хос гэрлэлтээ бүртгүүлээд, нөгөө салалт нь бас өсчихөж 4002, 4003 гээд ингээд. Гэтэл энэний хохирогч бол үр хүүхэд л байдаг юм. Уг нь бол хүн хүний амьдралын утга учир, үр хүүхдийнхээ сайн сайхны төлөө бүх амьдралаа зориулдаг. Гэтэл энэ ёс суртахуун өнөөдөр ингээд байхгүй болчихоод ард нь хохирогч нь үр хүүхэд минь болчихоод байгаа юм. Тийм учраас тэтгэмжийг хэрэв.
 
Л.Энх-Амгалан: Чинзориг сайд энэ дээр нэмэлт, хариулт өгчих. Өнчирч хоцорч байгаа хүүхдүүдийн тэтгэмжийн асуудлын зохицуулалт асуугаад байна шүү дээ. 85 дугаар микрофон.
 
С.Тунгалагтамир: Хөдөлмөр, нийгмийн хамгааллын яам Тунгалагтамир. Хүүхдээ хүмүүжүүлэх эцэг, эхийн үүрэг, хариуцлагын хувьд бол бас нэлээн тодорхой нарийвчилсан зохицуулалт оруулж өгсөн. Энэ дээр бол яг эцэг, эх нь гэрлэлтээ бүртгүүлсэн эсэх, хамт амьдарч байгаа эсэхээс үл хамааран гээд. Тэгэхээр энэ дээр гэрлэлтээ бүртгүүлсэн, бүртгүүлээгүй байсан ч дундаас нь төрсөн хүүхдүүдийн асуудал бол яг эцэг, эхчүүд хүүхдийнхээ өмнө адил үүрэг хүлээж, эрх эдэлнэ гэсэн асуудлыг зохицуулж өгсөн байгаа.
 
Түрүүний Билэгт гишүүний хэлж байгаа хүүхдийн төлөвшил, хүмүүжил, монгол дархлаа, өв уламжлалыг үлдээх, Монгол бахархалтай хүүхэд болгох гэдэг асуудлаар бас тодорхой нарийвчилсан зохицуулалтуудыг тусгаж өгсөн байгаа. Хүүхдийн тэтгэмжтэй холбоотой асуудал бол гэр бүл цуцлалт, бүртгэлтэй холбоотой статистик дээр бид бас шууд жилд одоо жишээлбэл.
 
Л.Энх-Амгалан: Мөнх-Оргил гишүүн.
 
Ц.Мөнх-Оргил: Баярлалаа. Асуулт асууж, үг хэлж байгаа гишүүдээс би арай хөндлөн санал хэлэх гэсэн юм. Би бол энэ хуулийг хэлэлцэх шаардлагагүй, хууль санаачлагчид нь буцаах хэрэгтэй гэж бодож байна. Яагаад вэ? Яагаад гэвэл нэгдүгээрт цаг алга аа. Энэ Улсын Их Хуралд энэ хуулийг хэлэлцэх цаг алга. Одоо 7 хоногийн дараа чуулган завсарлана, 4 сард хаврын чуулган эхэлнэ. Тэр үед энэ чухал хуулийг бид нар нухацтай хэлэлцэж, олигтой хууль гаргаж амжихгүй ээ. Бүгдээрээ ойлгож байгаа, 6 сард сонгууль болох гэж байгаа.
 
Хоёрдугаарт, цаггүйгээс гадна миний харж байгаагаар бол энэ хуульд шинэ юм алга аа. Юу шинэчилж байна вэ гэхээр хоёр бүлэг, 26 зүйл нэмж байна л гээд байгаа юм. Нэмж байгаа бүлэг нь болохоор ийм бүлэг нэмж байгаа байхгүй юу. Хоёрдугаар бүлэг.Гэр бүлийг дэмжих төрийн байгууллагын чиг үүрэг, тогтолцоо гээд, нөгөө Гэр бүл, залуучуудын хөгжлийг дэмжих төвийнхөө, Гэр бүл, хүүхэд, залуучуудын хөгжлийн газрын чиг үүргийг л хуульчилж байгаа юм. Угаасаа энэ чинь Засгийн газрын хууль, бусад хуулиудаараа заагдаад өгчихсөн юмыг Гэр бүлийн тухай хуульд хуульчилж оруулж байна.
 
Одоо байгаа хуулиараа гэр бүлийн харилцааг зохицуулаад явахад энэ хуульд нэмж оруулж байгаа юм би олж харахгүй байгаа юм. Одоогийн хууль бол яахав дутагдалтай байж болно. Гэхдээ сая ажлын хэсгийнхний яриад байгаа орон нутагт Гэр бүлийн зөвлөгөө өгөх төв байгуулах гэсэн энэ чухал асуудлуудыг нэмэлт, өөрчлөлтөөр оруулаад явчихаж болно. Бид нар ер нь хуулиа жаахан тогтвортой хэрэглэж сурмаар байна.
 
Гуравдугаарт, энэ гишүүдийн яриад байгаа, ажлын хэсгийнхний яриад байгаа чухал асуудлууд хөндөөд байна л даа. Гэхдээ тэдгээр чинь миний ойлгож байгаагаар бол энэ Гэр бүлийн тухай хуулиар зохицуулагдах асуудлууд бүгд бас биш ээ. Боловсролын маш олон асуудлууд ярьж байна. Тэр чинь Боловсролын хуулиараа л явна шүү дээ. Ажлын байрыг нэмэгдүүлэх, орлого нэмэгдүүлэх гээд. Энэ чинь бүгд өөр өөрийн зохицуулалттай, өөр өөрийн хуультай асуудлууд. Тэрийг бүгдийг нь Гэр бүлийн хууль руу оруулж ирж бид нар зохицуулна гэвэл байхгүй.
 
Дөрөвдүгээрт, энд Чинзориг сайд аа, бид нар маш том концепцийн гэх юм уу, ялгаа салгааг гаргаж зохицуулж баймаар байгаа юм. Төрийн оролцоо хаана байх вэ, төрийн оролцоо хаана зогсох вэ гэдгийг бид нар ялангуяа энэ гэр бүлийн харилцаан дээр маш сайн бодох ёстой байхгүй юу. Төр бол гэр бүлийг бүртгэнэ, цуцалсныг нь бүртгэнэ, хүүхдийг бүртгэнэ, үрчлэлтийн асуудлыг зохицуулна, тэтгэх асуудлуудыг зохицуулна, асран хамгаалах асуудлуудыг зохицуулна. Гэр бүлийг бусад талаар дэмжих асуудлууд бол тэр эдийн засгийн хөгжлийн асуудал, нийгмийн бодлогын бусад асуудлууд аа.
 
Гэр бүл гэдэг чинь хүнд байдаг хувийнх нь эмзэг, нарийн өөрийнх нь л юм шүү дээ. Тэгэхээр тэр рүү бид нар ямар дэмжлэг туслалцаа оруулах вэ гэдгээ бид нар маш сайн зааглаж өгөхгүй бол өнөөдрийн манай зарим гишүүдийн ярьж байгаа, тавьж байгаа асуулт, хэлж байгаа саналаар ойлгох юм бол энэ чинь ерөөсөө гэр бүл цуцлуулахгүй нь байна шүү дээ. Одоо гэр бүл цуцлалт нэмэгдлээ л гээд байгаа. Энэ статистик тоогоор чинь бол харин хувиараа багассан байна шүү дээ. Гэр бүл болж байгаа нь бараг хоёр дахин нэмэгдчихээд байхад чинь гэр бүл цуцлалт нь 1000-аар л нэмэгдсэн байна шүү дээ. Өөрөөр хэлбэл, гэр бүл илүү бэхжиж байна шүү дээ. Статистик тоогоор чинь харагдаад байна шүү дээ.
 
Тавдугаарт нэг ийм юм байгаа юм. XXI зууны орчин цаг үеийн хөгжлийн хандлага, чиглэлээ бид нар бас сайн олж хармаар байна. Жишээ нь, одоо юу гэдэг юм бэ монгол гэр бүл хэврэгжээд байна гээд л яриад байх юм. Сая статистикаар чинь хэврэгжээгүй.
 
Л.Энх-Амгалан: Мөнх-Оргил гишүүнд нэмээд 1 минут.
 
Ц.Мөнх-Оргил: Статистикийн тоогоор чинь хэврэгжээд байгаа юм байхгүй байна гэдэг нь харагдчихлаа. Хүндрэлүүд байна уу, байна. Юунаас болж байна вэ? Эдийн засгийн асуудлууд байна, нийгмийн асуудлууд байна, орлогын асуудлууд байна, ёс суртахууны доголдлын асуудлууд байна. Энийг бол зохицуулах асуудлууд нь өөр байна. Тэгээд энэ орчин цагт чинь гэр бүлийн шинж чанар чинь өөр болж байгаа чинь ганцхан Монголд биш шүү дээ. Дэлхий даяараа энэ чинь өөр болоод байгаа шүү дээ.
 
Энэ хуульд бол одоо жишээ нь өрх толгойлсон эх, өрх толгойлсон эцэг ийм гэр бүлүүдийн асуудлуудыг нарийвчилж зохицуулж орж ирсэн өмч хөрөнгийн ч байдаг юм уу асуудлууд орж ирсэн бол дэмжиж болохоор байна. Эсхүл албан ёсоор бүртгүүлээгүй, нөгөө иргэний гэр бүл гэж яриад байдаг шүү дээ civil marriage. Иргэний гэр бүл. Тэр асуудлуудыг зохицуулсан бол дэмжиж болохоор байна. Тийм цаг үеийнхээ юмнуудыг ерөөсөө тусгаагүй мөртлөө цоо шинээр айхтар л, энэ хууль батлагдчихвал л монгол гэр бүл бүх асуудал шийдэгдчих гээд байгаа юм шиг л юм оруулж ирээд байх юм аа. Тэгэхээр гишүүд ээ, энэ дээр сайн бод.
 
Л.Энх-Амгалан: Бараг үг хэлчихлээ дээ. Хаянхярваа гишүүн.
 
Д.Хаянхярваа: Гэр бүлийн хуульд нэмэлт, өөрчлөлт оруулах тухай ярьж байна л даа. Би энэ дээр хоёр, гурван зүйл л хэлье юү гэж ингэж бодсон юм. Тэгэхээр гэр бүл гэж манайхан одоо ингээд яриад, сүүлийн үед бол яахав хэвлэл, мэдээлэл, статистик янз бүрийн юмаар бол гэр бүл хэврэг болж байна, салалт ихсэж байна, хүүхэд өнчирч байна гээд нийгэмд байгаа янз, янзын сөрөг бүх л юмыг ярьж байна. Энэ бүхнийг бүгдийг нь мэдээж хуульчлаад хуулиар энэ бүхнийг зохицуулна гэвэл энэн шиг худлаа юм байхгүй ээ. Тийм учраас бид нар яах ёстой вэ гэхээр ер нь энэ хуулийн хүрээн дотор уламжлалт зан заншил, ёс суртахуун гээд энэ том юмыг яаж хар багаас нь хүүхдүүдэд төлөвшүүлэх вэ гэдэг тал дээр илүү анхаарвал гэр бүлийн хүмүүжил, гэр бүл, ёс суртахуунд хэрэг болох болов уу гэж би ингэж боддог.
 
Өнөөдөр тухайлбал, бид нар ерөнхий боловсролын сургуулиудад гэр бүлийн тухай, гэр бүлийн хүмүүжлийн тухай энэ суурь хүмүүжлийн тухай гээд энэ зүйлүүд ер нь хүүхдүүдэд яг ямар ойлголтоор багш, сурган хүмүүжүүлэгч, эцэг, эхээс орж байна вэ гэдэг энийг бид нар бас сайн нарийн судалж үзэх ёстой. Өнөөдөр ерөнхий боловсролын сургуулиадад бол миний ойлгож байгаагаар гэр бүл, гэр бүлийн ёс суртахуун, суурь хүмүүжлийн тухай ойлголт бол үндсэндээ энэ хүүхдүүдэд ерөөсөө хүрэхгүй байна. Энэнээс болоод гэр бүл, гэр бүлээ хэрхэн яаж авч явах вэ, гэр бүлд ямар ёс суртахуунтай байх вэ, хүүхдийг яаж хүмүүжүүлэх вэ, хүүхдийг яаж сургах вэ гээд олон юман дээр анхаарах шаардлага байгаа юм болов уу даа гэж бид нар энийг хараад байгаа юм.
 
Тухайлбал, бид нарын нэг ярьдаг зүйл, түрүүн гишүүд ярьж байна лээ л дээ. Одоо энэ Гэр бүлийн хуультай хамаагүй ч гэсэн өнөөдөр манай ерөнхий боловсролын сургуулийн сургалтын ерөнхий агуулга, системд бид нар бүр зарчмын өөрчлөлт оруулах шаардлагатай болчихож. Нэг засаг солигдоод л, нэг юу солигдохоор л тэс өөр Кембриж л гэнэ. Ингээд юмнуудаа өөрчлөөд байдаг. Гэтэл яг уламжлалт суурь юмнууд бол байнга орхигдож ирсэн. Бид нарын хүүхэд ахуй цагт аав, ээжээс өгдөг байсан тэр уламжлалт хүмүүжил, ёс суртахууны юмнууд байнга орхигдож ирж байна. Энийг сэргээх хэрэгтэй байна. Тэгэхгүйгээр бид нар ерөөсөө хий хоосон хуулийн хүрээн дотор юм яриад, хүүхдийг зөв ёс суртахуунтай, зөв хүмүүжилтэй болгоод ирээдүйд гэр бүлээ зөв авч явахад бэлтгэнэ гэвэл энэн шиг худлаа юм одоо байхгүй болчихоод байгаа юм.
 
Тийм болохоор бид нарын хамгийн гол анхаарах юм бол одоо гэр бүлийн энэ хууль дотор бид нар ингэж нэг тусгаж өгөхөөр байсан юм юу байх вэ гэхээр хүүхдүүдээ яаж сургаж, хүмүүжүүлэх вэ, хүүхдэдээ яаж хандах вэ, энэ гэр бүлийн салалт, сарнилт энэ янз бүрийн юм болсны дараа тэр хүүхдэд хандах хандлагыг ь хоёр талаас нь ямар байдлаар хуульчилж өгөх вэ гээд. Зөвхөн тэр хүүхдийн эрх ашгийг хамгаалах чиглэлээр нэлээдгүй зүйлүүдийг бид нар энэ хуульд сайн тусгаж өгөх юм бол хоёр талын хариуцлагыг яг жигд тусгаж өгч байж, тэгж байж энэ гэр бүл, ёс суртахууны тухай ярих асуудал чухал болох болов уу гэж ингэж бодож байна.
 
Ер нь бол бид нар мэдэж байгаа. Монголчуудад маш олон сайхан чанарууд байсан. Хүүхдийг байгалийг яаж хамгаалах вэ, хүүхдийг яаж зөв байлгах вэ гээд. Байгаль хамгаалах гэдэг бол ерөөсөө маш энгийн шүү дээ. Усанд цагаан юм хийж болдоггүй, цустай юм хийж болохгүй, булгийн тархинд бие засаж болохгүй гэх мэтчилэнгээр. Яг ийм уламжлалт, бид нарын өөрсдөө хууль иштэй дагаад мөрдөөд ирсэн энэ зүйлүүдийг сэргээх чиглэлээр энэ Монголын төр засаг анхаарах ийм болсон юм шиг байна гэж би хувьдаа бодож ийм хэдэн санал хэлэх гэсэн юм.
 
Л.Энх-Амгалан: Үг хэллээ. Оюунхорол гишүүн.
 
Д.Оюунхорол: Би бас хэдэн зүйлийн санал хэлье гэж бодож байна. Нэгдүгээрт энэ бол Гэр бүлийн тухай хууль 1999 онд батлагдаж, 6 удаагийн нэмэлт, өөрчлөлт орж байсан. Тэр үед орж байсан нэмэлт, өөрчлөлтүүд нь ихэвчлэн ер нь салбарын харилцааг зохицуулсан, бусад хуулиудыг дагалдан ингэж орж байсан өөрчлөлтүүдийн асуудлууд орж байсан байдаг. Түүнээс биш бас яг агуулгаараа ингээд гэр бүлийн харилцааг зохицуулсан, өнөөдрийн Монголын нийгэмд бий болсон гэр бүлийн агуулга бүхий өөрчлөлтүүдийн талаар тийм тодорхой шинэчилсэн найруулга ороогүй юм байна лээ.
 
Энэ удаа бол одоогийн оруулж ирсэн шинэчилсэн найруулга бол харьцангуй бас нэг, ер нь ямар ч байсан арай дэвшил гаргаж болохоор ийм санал, томьёоллуудыг оруулж ирсэн. Гол зорилго нь бол гэр бүлийн хөгжлийг дэмжих эрх зүйн үндсийг зөв тогтоож өгье, гэр бүлийн гишүүдийн эрх, хууль ёсны ашиг сонирхлыг хамгаалах, гэрлэлтийг дуусгавар болгох, тэжээн тэтгэх, асран хамгаалах, харгалзан дэмжих, хүүхэд үрчлэх, гэр бүлийн гишүүний эд хөрөнгийн бус харилцааг яаж хэрхэн зохицуулах вэ гээд цогцоор нь энэ асуудлуудыг бас бүхэлд нь авч үзэх ийм боломжийг оруулж ирсэн.
 
Хоёрдугаарт, гэр бүлийн хөгжлийг дэмжих эрх зүйн орчны үндсийг зөв тогтоох асуудлыг оруулж ирснээрээ бас арай илүү давуу онцлогтой гэж харж байгаа. Бид бас нэлээн олон удаа гэр бүлийн шинэчилсэн найруулгын асуудлаар иргэний нийгэм, төрийн бус байгууллагууд, гэр бүлийн чиглэлээр үйл ажиллагаа явуулдаг, зөвлөгөө өгдөг төрийн бус байгууллагуудтай уулзалтууд хийж бас санал, онолыг нь сонсож нэлээн анхаарал хандуулж ажилласан.
 
Өнөөдөр бол ингээд Монголын гэр бүл, нийгмийн амьдралд ихээхэн томоохон өөрчлөлтүүд гарсан гэдэгтэй бид нар санал нэгдэх ёстой. Залуус гэрлэлтээ батлуулахгүйгээр хамтран амьдардаг болсон, гадаадын иргэнтэй гэр бүл болж байна, гэр бүлийн гишүүд гэр бүлийн харилцаанд чөлөөтэй хандах хандлага ер нь бий болсон. Түүнчлэн гэр бүл цуцлалт, гэр бүлийн гишүүдийн маргаан бас нэлээн нэмэгдсэн. Гэр бүлд хүүхдийн эрхийн зөрчил маш их гардаг болсон. Гэр бүлийн хүчирхийлэл бол өнөөдөр бас байсаар байгаа. Гэр бүл цуцалсны дараа хүүхдийн тэтгэлгийг хугацаандаа төлөхгүй байх, хүүхдээ тэжээх үүргээсээ татгалзаж байгаа ийм аав, ээж нар бас олон болсон.
 
Нөгөө талаас хүүхдэдээ тавих эцэг, эхийн анхаарал бас суларч байна. Хүүхдийн аж байдал, сурлага, хүмүүжилд энэ нь нэлээн сөрөг нөлөө үзүүлж байгаа, хүүхдийн эрх зөрчигдөж байгаа. Энэ асуудлуудыг өнөөдрийн Гэр бүлийн хуулийн хүрээнд бид нар бас ярих ёстой гэж үзэж байгаа юм. Өнөөдөр ингээд Монголд 2017 оны байдлаар 20470 хос гэрлэлтээ бүртгүүлж байхад цаана нь 3945 гэр бүл гэрлэлтээ цуцлуулж байгаа юм. Ингээд үүнээс харахад 58.6 хувь нь 10-аас дээш жил амьдарсан, 21.2 хувь нь 7-9 жил хамт амьдарчихаад гэрлэлтээ цуцлуулж байгаа гэсэн ийм судалгааны дүнгүүд гарсан байгаа. Тийм учраас гэр бүлийн тогтвортой амьдралыг дэмжих, гэр бүлийн талаар явуулж байгаа бодлого, үйлчилгээг гэр бүлд шуурхай хүргэх үүрэг бүхий гэр бүлийн хөгжлийг дэмжих төрийн байгууллагын чиг үүргийг маш тодорхой болгож өгөх ийм зайлшгүй шаардлага бий болсон гэж ингэж харж байгаа юм.
 
Нөгөө талаас гэр бүл, хүүхэд хамгаалал, хүүхдийн өмчийн эрхийн асуудлыг баталгаажуулах ийм зайлшгүй шаардлага гарсан. Өнөөдөр гэр бүл салсан тохиолдолд хэн хохирч байна вэ гэхээр хүүхэд хохирч байна. Өрх толгойлсон эмэгтэйчүүдийн тоо бол өнөөдөр 87 мянгад хүрсэн. Энэ бол маш том тоо. Бид ингээд сонсоход 87 мянга гэж ярьж байгаа боловч 87 мянган ээж үр хүүхдээ тэжээж, гэр бүлээ авч амьдарч явна. Энэ хүмүүс бол ачааны хүндийг үүрч.
 
Л.Энх-Амгалан:  Оюунхорол гишүүнд 1 минут.
 
Д.Оюунхорол: Гэх мэтчилэнгийн ингээд ийм олон асуудлуудыг бид нар ярих шаардлагатай. Энд бол хамгийн том асуудал бол хүүхдийн өмчлөх эрхийг баталгаажуулах, гэр бүлийн гишүүн бүхний гэр бүлийн гишүүнийх нь хариуцлагыг сайжруулах тухай асуудлыг их тодорхой хуульчилж өгөх ёстой. Өнөөдөр бол энд Хууль зүйн яамнаас орж ирсэн хүмүүсийн тоо цөөхөн байна. Энэ Гэр бүлийн тухай хуулийн харилцаа бол бусад олон хуулийг дагалдуулж гэр бүлийн гишүүдийн хариуцлагыг нэмэгдүүлэх тухай, өмчлөх эрхийг баталгаажуулах, тэр тусмаа гэр бүл цуцлагдаж байгаа тохиолдолд хүүхдийн өмчлөх эрхийг албан ёсоор баталгаажуулж өгөх шаардлага бол өнөөгийн Монгол Улсын Гэр бүлийн тухай хуулийн хамгийн том шинэчилсэн найруулгын нэг том агуулга байх ёстой гэж үзэж байгаа. Ингэж бид өнөөдөр хүүхдийн өмчлөх эрхийг хамгаалж өгснөөрөө тэр өрх толгойлж амьдарч байгаа ээжийн гэр бүлийн ачаагаа үүрээд явж байгаа ээжийн зовлонг нимгэлэлцэх ийм боломж бүрдэнэ гэж харж байгаа.
 
Л.Энх-Амгалан: Оюунхорол гишүүн үг хэллээ. Бадмаанямбуугийн Бат-Эрдэнэ гишүүн.
 
Б.Бат-Эрдэнэ: Баярлалаа. Би гурван зүйл хэлье. Нэгдүгээрт, Монголын төрөөс олон бодлогын баримт бичгүүд баталж гаргасан л даа. Төрөөс гэр бүлийн талаар баримтлах бодлого батлагдсан, бараг батлагдаад 10 гаруй жил болоо биз дээ. Тэгэхээр та бүхэн маань энэ дээр ер нь үнэлэлт, дүгнэлт хийсэн юм байгаа юм уу, үгүй юу Чинзориг сайд аа? Төрийн бодлого тодорхой баримт бичиг баталсан байгаа. Ерөнхийлөгчийн санаачилгаар батлуулж байсан санагдаад байдаг. Энэ дээр нэг зүйл хэлээч ээ гэж. Яаж уялдаж байгаа юм бэ? Ер нь зүгээр үнэлэлт, дүгнэлт өгчихсөн үү гэж.
 
Хоёрдугаарт бол бид чинь 400 гаруй хууль баталсан байсан, одоо нэмэгдээд 500, 600 болчихсон уу, яасан бэ? Ер нь энэ батлагдаж байгаа хууль маань нэгдүгээрт төрийн бодлоготойгоо уялдаж байх. Хоёрдугаарт бол энэ хууль хэрэгжих бодит үндэслэл, нөхцөл нь эдийн засгийн тооцоо судалгаа, санхүүгийн эх үүсвэр, тэгээд түрүүн энд яригдсан бүтэц, чиг үүрэгтэй нь холбоотой ийм асуудлуудтай холбогдоно л доо. Тэгэхээр эдийн засгийн тооцоо, судалгаа тал дээрээ та бүхэн маань юу хийсэн юм бол оо?
 
Түрүүн Мөнхөө гуайн хэлж байгаа саналыг би дэмжиж байгаа юм л даа. Одоо зөвхөн хуучин баталсан Гэр бүл, хөгжлийн агентлаг билүү, энэ яаманд байгаа байх. Тэгэхээр энэ яамаа улс орны, хүний хөгжлийн асуудал, хөдөлмөр эрхлэлт, тэгээд нийгмийн хамгаалал, баталгаа энэ бүх юмтай нь уялдуулаад Гэр бүл, нийгмийн хамгаалал, хөдөлмөрийн яам гэдэг энэ статусыг. Бид шийдвэл зоригтой нэг юм шийдмээр байгаа байхгүй юу даа. Тэгэхгүй ингээд л нэг нүцгэн хууль батлаад тэгээд хаях юм бол мөнгө хөрөнгө ч байхгүй, бодлого юм нь ч хаанаа уялдаж байгаа юм мэдэгдэхгүй, тэгээд энийгээ хариуцах эзэн, статус, энэ бүх зэрэглээг нь жаахан татаж өгөх ажил дээр анхаарал тавибал хэрэгтэй болов уу даа.
 
Ер нь энэ харилцааг зохицуулсан хууль, эрх зүйн зохицуулалт зайлшгүй хэрэгцээтэй байгаа юм. Бид энэ уламжилсан, сайн сайхан зүйлүүдээ их алдаж байгаа гэдгийг хүн болгон ярилаа. Тэгэхээр энэ гэр бүлийн хөгжлийн асуудал, гэр бүлийн уламжилж ирсэн, бат тогтвортой үнэт зүйлсээ хадгалсан улс, үндэстнүүд л янз бүрийн нийгмийн харилцааны шилжилт, энэ донсолгоон дунд нэг юм аваад гараад байх шиг харагдаад байгаа юм. Бид өөрсдийнхөө дотооддоо харъя. Янз бүрийн ястан, үндэстэн, аймгууд энэ тал руугаа гэр бүлийнхээ уламжлалыг, үр хүүхдүүдээ өсгөж хүмүүжүүлдэг, ажил амьдралаа зохицуулдаг хөдөлмөрч, ажилсаг чанар олгодог энэ бүх юмтай нь уялдахаар  тийм бүс нутгууд л арай энэ 1990 оноос хойших донсолгоонд чинь үлдээд байгаа юм харагдаад байгаа шүү дээ. Тэгэхээр энэ тал дээр нь жаахан анхаараад, тэгээд Боловсролын хууль байна, бусад хууль, бодлоготойгоо уялдаад ер нь жаахан сууриас нь юм үзвэл яасан юм бэ гээд улс орон даяар сургуулийн өмнөх боловсрол, ерөнхий боловсролын бага ангиас нь эхлээд хүүхдийг хөдөлмөрч чанарт яаж сургах юм бэ?
 
Тэгээд энэ суурьшмал амьдралд шилжчихсэн учраас бидний монгол ахуй шиг хөдөлмөрөөр хүмүүжих эцэг, эх маань үлгэрлээд ингээд явах тийм боломж хумигдмал байгаа учраас урлагийн, спортын, биеийн тамирын янз бүрийн секц дугуйлангаар хүүхдийг бие бялдрынх нь хувьд эрүүл чийрэг байлгах, хатуужил чанарыг суулгаж өгөх. Тэрэн дээрээ бид нарын яриад байгаа гэр бүлийн боловсрол, тэгээд ер нь хүний ёс суртахууны юмыг суулгаж өгөх юм бол тэр нь л арай илүү тогтож үлддэг юм байна лээ л дээ. Тэгэхгүй одоо дугуй танхимд суулгаж байгаад нэг ярих юм бол нэг чихээрээ оруулаад, нөгөө чихээрээ гаргадаг юм байна лээ. Тэгэхээр энэ бүх юмнуудыг чинь айхтар таньчихсан манай улс үндэстнүүд Эрийн гурван наадмаас эхлээд хүнээ бэлтгэдэг, хөгжүүлдэг тэгээд тэр дунд нь ёс зүйн хүмүүжил, сэтгэлийн боловсролыг олгодог.
 
Л.Энх-Амгалан: Чинзориг сайд хариулах уу?
 
С.Чинзориг: Бат-Эрдэнэ гишүүний асуултад хариулъя. Төрөөс гэр бүлийн талаар баримтлах бодлогын бичиг баримт бий. Энэ бодлогын бичиг баримтынхаа хэрэгжилтэд бид бас эрдэмтэд, судлаачидтай холбогдох, яамдтай үнэлэлт, дүгнэлт өгч, цаашдаа хуулийн төсөлд ямар асуудлуудыг оруулах зайлшгүй шаардлага, хэрэгцээ байна вэ гэдгийг бас тодорхойлж, энэ хуулийн төслийг боловсруулсан гэдгээ бас хэлэхийг хүсэж байна.  
 
Хоёр дахь асуудал нь, би тантай санал нэг байгаа. Хуулийн төсөлд ч гэсэн оруулж ирж байгаа. Ер нь хүүхдэд багаас нь, сургуулийн өмнөх боловсролоос нь, ерөнхий боловсролын сургуулиас нь эхлээд нас, насных нь онцлогт тохирсон гэр бүлийн харилцаатай холбоотой, хүүхдийн хүмүүжил, төлөвшил, боловсролтой холбоотой асуудлуудыг сургалтын программд нь оруулж өгөх нь зүйтэй гэдэг ийм чиглэлээр хуулийн төсөлд оруулж өгсөн.
 
Ер нь манай энэ нүүдэлчин монголчуудын нэг онцлог нь бол “үхтэл үр харам” гэж бүхнээ л хүүхдийн төлөө зориулдаг ийм бас нэг сайхан зан заншил, уламжлал байна. Энэ уламжлал сүүлийн жилүүдэд жаахан алдагдаж байгаа гэж би бас боддог. Тийм чиглэлээр энэ хуулийн төсөл бас тодорхой асуудлууд орж байгаа гэдгийг бас хэлье. Манай монголчуудад ахмад настнаа хүндэлдэг, аав, ижийгээ асран тойглодог, боломжтой нэг хэсэг нь ах, дүүгээ, аав, ижийгээ, насан буурал болтол нь, бурхны оронд явтал нь л харж ханддаг, хамт амьдардаг, хамгаалдаг, дэмждэг ийм сайхан уламжлалууд бий. Энэ уламжлалуудыг бид залуу үе, гэр бүлүүдэд бас уламжлал болгож төлөвшүүлэх ийм чиглэлийн зүйл дээр анхаарах ёстой гэдэгтэй би санал нэг байна.
 
Би түрүүн саналдаа хэлсэн. Ер нь бид соён гэгээрүүлэх чиглэлийн ажлыг маш их орхигдуулж ирсэн юм байна. Хүүхдийнхээ боловсрол, эрдэмтэй хүн болгох асуудалд нь сүүлийн 20 жил анхаарлаа хандуулаад, яг монгол ухаантай, монгол хүмүүжилтэй, монгол хүн, иргэн болгож хөгжүүлэх, хүмүүжүүлэх, төлөвшүүлэх асуудал үнэхээр орхигдож ирсэн байна гэдэгтэй би санал нэг байгаа. Энэ чиглэлээр хуулийн төсөлд нэлээн өөрчлөлт оруулж байгаа. Ялангуяа эцэг, эхийн хүүхдийнхээ өмнө хүлээх үүрэг, хариуцлагыг нэлээн сайжруулах чиглэлээр хуулийн төсөлд орж байгаа.
 
Би түрүүн гишүүдийн асуултад ариулахдаа хэлсэн. Монголын Үндэсний олон нийтийн радио, телевизтэй хамтраад соён гэгээрүүлэх чиглэлийн 24 цагийн нэвтрүүлэгтэй болъё гэдэг ийм чиглэлийн асуудал ярьж байгаа. Удахгүй бид энэ сувгийг нээнэ. Ингэж чадах юм бол хүүхдийн хүмүүжил, төлөвшилтэй холбоотой, боловсролтой холбоотой гэр бүлийн харилцаатай холбоотой асуудлуудаар залуучууддаа өргөн боловсрол олгодог зан заншил, өв уламжлалаа олгохтой холбоотой асуудлаар тийм өргөн нэвтрүүлэг боломж болно. Энэ бол үндсэндээ хүүхдүүдийн, залуучуудын гэр бүлийн төлөвшил төгөлдөржүүлэхэд нэлээн үнэтэй хувь нэмрээ оруулах болов уу гэж бид бодож байгаа. Ер нь залуучууд, хүүхдийн боловсрол, гэр бүлийг бэхжүүлэхтэй холбоотойгоор соён гэгээрэх чиглэлийн ажил нэлээн хийх зайлшгүй цаг нь болсон гэж үзэж байгаа гэдгийг танд бас хэлэхийг хүсэж байна.
 
Л.Энх-Амгалан: Бат-Эрдэнэ гишүүн 1 минут тодруулъя.
 
Б.Бат-Эрдэнэ: Би хариултаа авлаа. Би тэгээд сүүлд хэлсэн юман дээр санал хэлэхэд, тэгээд одоо тусдаа сувагтай, энэ сургалтыг явуулах өчнөөн олон сайхан ажлуудыг хийнэ. Тэр үр дүнгээ өгнө. Бид нар бол хамгийн чухал юм нь бол өөр дээр нь, биен дээр нь тохирсон юм л хийхгүй бол болохгүй юм байна лээ. Хөдөлмөр хүнийг бий болгосон гээд хэлчихсэн. Тэр чинь ч худлаа зүйл биш байна лээ л дээ. Бодит амьдрал дээр шалгагдчихсан зүйл. Тэгэхээр биеийн тамираар нь, урлагийн дугуйлангаар нь, тэгээд хөдөлмөр дунд нь бид нарын энэ соён гэгээрүүлэх, зөв хүмүүжил төлөвшил олгох, тэр сэтгэл зүрхнийх нь боловсрол, оюун хүч чадлыг нь жаахан нэмэгдүүлэх ажлыг л давхар хийх ийм юм хийвэл. Бид улс орон даяар энэ гурван тулгууртай хөтөлбөр хөдөлмөр, биеийн тамир, ёс зүй, төлөвшил гэсэн энэ гурван тулгууртай хөтөлбөрийг нэлээн үр дүнтэй ажил болгоод ингээд яваад байгаа юм. Энэ дээр бодит ажил болгох тал дээр та бид хоёр бас санал солилцож байсан. Энэ дээр л нэг жаахан анхаарч өгмөөр байна. Энэ бол санал юм.
 
Л.Энх-Амгалан: Цогзолмаа гишүүн.
 
Ц.Цогзолмаа: Өнөөдрийн чуулганаар маш нийгмийн ач холбогдлын хувьд хамгийн өндөр ач холбогдолтой ийм хууль хэлэлцэгдэж байна л даа. Гэр бүлийн тухай хууль. Монгол Улсад өнөөдөр 980 мянган орчим гэр бүл байна. Үндэстнийхээ хувьд бол өнөөдөр үнэхээр дэлхийн улс орнуудтай харьцуулах юм бол бас өвөрмөц, нүүдлийн соёл иргэншлийн соёл, ахуйг өнөөдрийг хүртэл тээж яваа. Энэ нүүдэлчин ахуйгаас хотжилтын цаг үе рүү, суурин иргэншил рүү шилжиж байгаа. Энэ шилжилтийн дунд нь бас үнэхээр хэлмэгдэж байгаа тэр субъект бол яалт ч байхгүй гэр бүл байгаад байна л даа. Тэгээд задрал явагдаж байгаа гэдгийг олон талаас нь манай гишүүд болон ажлын хэсэгт ажиллаж байгаа, энэ гэр бүл судлалын талаар олон жил ажилласан хүмүүс маань хэлж байгаа.
 
Бид нар зүгээр олон жил ажилласан хүмүүс маань хэлж байгаа. Бид нар зүгээр Монголын нийгмийг амар амгалан, тайван, Монгол Улсыг өнгөтэй өөдтэй байлгая гэх юм бол өндөр мөнгө төгрөг, хөрөнгө ярихаасаа илүүтэй нийгмийн анхдагч нэгж болчихсон гэр бүлийнхээ асуудлыг л ер нь цэгцэлчих ёстой юм. Яагаад гэхээр гэр бүл дотор, гэр бүлийн гишүүд дотор нийгмийн бүхий л харилцаанд оролцдог бүх хүмүүс байдаг. Хүүхэд нь байдаг, ээж, аав нь байдаг, оюутан нь байдаг, ажиллах хүч нь байж байдаг. Тэгэхээр нийгмийн бүх салбарын харилцаанд гэр бүлийн гишүүд оролцдог гэдэг нь өөрөө нийгмийн харилцааг зохицуулдаг суурь хууль бол өнөөдөр энэ хууль юм гэж ингэж ойлгож бид нар энэ хуулийн ач холбогдлыг нэлээн өндөрт тавьж харах ёстой юм.
 
Нийгмийн үнэт зүйл бол гэр бүл байх ёстой юм. Харамсалтай нь ингэж харахгүй гэр бүлийн асуудал гэхээр жижиг асуудал юм шиг хойш нь тавьж энэ асуудал дээр хөрөнгө мөнгө шаардлагатай зүйлүүдийг хийж өгөхгүй явсаар байгаад өнөөдөр бид нар нэлээн олон, магадгүй зарим нь орчуулгын, хуулбарласан ийм томьёоллуудтай болсон. Гэр бүлийн хүчирхийлэл, тэгээд гэр бүл дотор явж байгаа энэ олон асуудлууд. Тэгэхээр энэ бол бид нар гаднаас хуулах ямар ч шаардлагагүй, Монгол үндэстнийг цааш нь энэ даяарчлалын цаг үед авч үлдэх хамгийн чухал зүйл бол монгол гэр бүлийн үнэт зүйлээ бид нар энэ хуулиараа хамгаалж илүү тод томруун болгож авч гарч ирэх шаардлагатай байгаа юм.
 
Нийгэм өөрчлөгдөж байгаа. Түүнийг дагаад гэр бүлийн харилцаанд маш олон өөрчлөлтүүд гарч байгаа. Хамтран амьдрагчид гээд бүр бүхэл бүтэн давхарга бий болчихсон байгааг өнөөдөр яахав байж байг, энэ задрал явагдахгүй байна гэж хэлэх боломжгүй байгаад байгаа юм. Тийм учраас шаардлагатай бол эрх зүйн хувьд зохицуулалтыг нь хийж өгөхгүй бол энэ задрал маань улам бүр цаашаа ужгирсаар байх болно. Тийм учраас ямар зохицуулалт хийж өгөх шаардлагатай юм бэ гэдгийг ялангуяа хүүхэдтэй холбож авч үзэх ёстой. Гэр бүлийн харилцаанаас ялангуяа хамгийн их хохирогчид бол асран хамгаалагчийн зайлшгүй анхаарал халамжид нь байх ёстой насанд хүрээгүй хүүхдүүд маань байгаа юм.
 
Тийм учраас энэ чиглэл дээр хамгийн чухал зүйл бол сая Мөнхөө гуай хэлж байна, Батсуурь доктор маань хэлж байна. Олон жил ажлын хэсэгт ажилласан туршлагатай манай Удвал доктор маань байж байна. Бид нар ямар ч байсан үндэснийхээ хэмжээний бүтцийг өнөөдөр чадавхыг нь, эрх зүйн чадамжийг нь дээшлүүлэх хэрэгтэй байгаа. Энийг хуулийн хүрээнд зохицуулалт хийхгүйгээр өөр явах боломж харагдахгүй байгаа юм. Яагаад гэхээр сүүлийн шилжилтийн 30 жил дотор хүүхэд, гэр бүлийн энэ нарийн харилцаануудаа бид нар төрийн бус байгууллага, донор байгууллагуудын нуруун дээр тавьж ирсэн байхгүй юу. Тийм учраас энийг цааш нь бид нар ер нь онцгойлоод анхаарах ёстой. Цаашлаад энэ хуулийн хэлэлцүүлгүүд дээр нэлээн нарийн саналуудаа яриад энэ хуулийг батлах нь маш чухал ач холбогдолтой гэдгийг хэлэхийг хүсэж байна.
 
Л.Энх-Амгалан: Цогзолмаа гишүүн үг хэллээ. Гишүүд асуулт асууж, үг хэлж дууслаа. Үг хэлэх гишүүдийн нэр авъя. Оюундарь гишүүнээр тасаллаа. Дэмжсэн 3, дэмжээгүй 3. Эхлээд Оюундарь гишүүн.
 
Н.Оюундарь: Гэр бүлийн тухай хуулийг 1999 оноос хойш үндсэндээ том өөрчлөлтүүд ороогүй. Одоо энэ шинэчилсэн найруулга хийгээд, том өөрчлөлтүүд орох гэж байгаа явдалд баяртай байна. Үнэхээр нийгмийн харилцааны хамгийн суурь болох гэр бүлийг, тэр дотроо Монгол гэр бүлийг яаж бат бөх, илүү байлгах вэ гэдэг талаар тал бүрээс нь эрдэмтэн, доктор бүгдээрээ санаа сэтгэлээ зовоож байна. Энд өөрсдийнхөө санал, бодлыг хэлж байгаа явдалд талархалтай байна.
 
Бас нэг цөөхөн хэдэн зүйл дээр зайлшгүй хэдэн зүйлүүд дээр ярих хэрэгтэй байгаад байна. Тухайлбал гэхэд 6 дугаар бүлэг Тэжээн тэтгэх, тэтгүүлэх гэсэн ийм зүйл байгаа. Тэр дотор 52 дугаар зүйл нь үндсэндээ яг эцэг, эхийн хариуцлагыг хамгийн их оноогоод өгчихсөн байж байгаа. Мэдээж аливаа гэр бүл ийм сайн дурын үндэслэл дээр байж гэр бүл болно. Гэхдээ тэр сайн дурын үндэслэл дээр гэр бүл болсон ч гэсэн дараа нь эцэг, эх болсон тэр үүргээ умартаж болохгүй байхгүй юу. Магадгүй тухайн үедээ хайртай, дуртай гэж байгаад суучихдаг. Тэгсний дараа цаг хугацааны дараа салж, нийлдэг ийм тохиолдолд эцэг нь ч байна уу, эх нь ч байна уу тэтгэмжээ өгдөг тийм зайлшгүй зохицуулалтыг оруулж ирэх хэрэгтэй.
 
Тэр дотроо тэтгэмжийн сан гэж тусдаа биеэ даасан сантай болох хэрэгтэй. Яагаад вэ гэхээр магадгүй эхнэр, нөхөр хоёр салчихаад заавал тэр мөнгөө авахын төлөө 100 мянган төгрөг ч байна уу, 200 мянган төгрөг авахын төлөө сар болгон салсан гэр бүлүүд хоорондоо уулзалдаад дахиад хэрүүл дээр хэрүүл, ёстой дайн дээр дажин болоод байхын шаардлага ер нь байхгүй байгаад байна л даа. Тэгэхээр тэрийг албадлагын сан, тэгээд дээрээс нь шүүхийн шийдвэр хариуцдаг байх хэрэгтэй. Шүүхийн шийдвэр тэрнээс ямар нэгэн байдлаар 0.1 хувийн ч гэдэг юм уу, тэр мөнгө авч энэ асуудлаа албадлагынхаа ажлыг хийхгүй. Үндсэндээ бол ерөөсөө л зайлшгүй хийх ёстой ийм зүйл болгох хэрэгтэй байна. Тэрийг заавал оруулаарай гэдгийг бас хэлмээр байна.
 
5 дугаар зүйл. Энэ бол төрөөс гэр бүлийг дэмжих, хамгаалах ийм харилцаа байж байна. Мэдээж төр өөрийнхөө хамгийн нийгмийн анхан шатны нэгжээ дэмжих ёстой, ямар нэгэн байдлаар үйлчилгээ үзүүлэх ёстой. Тэр дотроо энэ хөгжлийн үйлчилгээнүүдийг бүр нарийвчилж өгмөөр байгаа байхгүй юу. Одоо бол ерөөсөө маш цөөхөн, долоо, наймхан зүйл, заалтаар гаргаад ирчихсэн байж байна. Гэтэл ерөөсөө гэр бүлийн үйлчилгээ гэдэг чинь бол төрөөс ямар үйлчилгээ үзүүлэх ёстой вэ гэдэг чинь ерөөсөө л хүндээ хамгийн ойрхон үйлчилгээг хамгийн шуурхай яаж тэр гэр бүл авах вэ гэдгээ л ойлгох хэрэгтэй.
 
Одоо магадгүй Улаанбаатар хотод энэ их түгжрээнд нэг нь хүүхдээ зөөдөг, нөгөө нь ажилладаг. Тэр нь зүгээр хамгийн наад захын үйлчилгээ гэдэг маань юу вэ гэхээр ерөөсөө л нэг сургуулийн автобусыг л зохион байгуулалтад оруулчих хэрэгтэй. Магадгүй тэр нь төлбөртэй байж болно. Тэгэх юм бол хэчнээн олон аав, ээж ажлаа зохицуулах боломж бололцоо гарч ирэх вэ, хэчнээн олон түгжрэлийг бид нар бий болгохгүй байж болох вэ? Дээрээс нь, явцын дундаа одоо магадгүй энэ хуулиараа биш, ер нь энэ төрийн захиргааны төв байгууллагын бүтэц рүү бас орох хэрэгтэй. Гэр бүлийн яам. Энэ гэр бүл гэдэг рүү онцгой их анхаарал хандуулж байж, төрөөс бодлогоор зохицуулж байж гэр бүлийг яаж тогтвор суурьшилтай байлгах вэ гэдэг дээр анхаарах хэрэгтэй.
 
Дараа нь, гэр бүл сайн дурын үндэстэй байна. Гэр бүлийн зуучлалын үйлчилгээг хориглоно гэж оруучихсан байгаа байхгүй юу. Энэ бол хэрхэвч байж болохгүй ээ. Ерөөсөө энэ зуучлалын үйлчилгээ байж болно шүү дээ, энэ даяаршсан нийгэм. Энд заавал энийг зуучлалын үйлчилгээг хориглож ерөөсөө болохгүй. Харин зохимжтой хэлбэр нь ямар байх вэ, түүгээрээ гаргах хэрэгтэй байж байна. Тэр дотроо бид нар гэр бүлийн гишүүдийн тэр дотроо эцэг, эхийн үүрэг хариуцлагыг нэмэгдүүлнэ, анхан шатны нэгж рүүгээ эдгээр үүрэг хариуцлагыг нэмэгдүүлэхийн тулд анхан шатны нэгжээс бас нэг дэмжлэг туслалцаа үзүүлдэг болно, сэтгэл зүйн зөвлөгөө өгдөг болно гэсэн юм яриад байгаа.
 
Гэтэл тэр санхүүжилт нь байн уу? Байхгүй байгаа байхгүй юу. Яг энэ хууль дээр бүгдийг нь төрөөс дэмжих үйлчилгээг нь оруулаад өгчих юм бол үгүй ядаж хуульчилсан гээд нөгөө Нийгмийн хамгааллын яам нь, нөгөө Гэр бүлийн яам нь магадгүй араас нь хөөцөлдөнө л дөө. Тэгж байж тэндээс гэр бүлийн үйлчилгээндээ хөрөнгө мөнгөө тусгаж авна. Хөрөнгө мөнгөгүйгээр ямар нэгэн анхан шатны үйлчилгээг бид нар гаргаж чадахгүй. Тэр дотроо үүнд сэтгэл зүйчийн зөвлөгөө гэдэг юмыг маш их оруулж ирэх хэрэгтэй. Ерөөсөө амиа хорлоё гэж байгаа хүүхдийг хүртэл хоёр, гурван удаа сэтгэл зүйч уулзаад болиулдаг тохиолдол зөндөө байгаа юм. Салъя гэж байгаа гэр бүлийг бас сэтгэл зүйч уулзаад салах.
 
Л.Энх-Амгалан: Гишүүд ээ, нэлээн ярилаа. Нэлээн асуулт асуусан. Энэ зөвхөн хэлэлцэх эсэх шийдэх гээд байгаа шүү дээ. Тэгэхээр үг хэлээгүй ганц нэг гишүүндээ боломж олгоод, Баттөмөр гишүүн, Оюунхорол гишүүн үг хэлчихсэн шүү дээ. Билэгт гишүүн үг хэлэх үү? Одоо энэ тэртэй тэргүй хэлэлцэх эсэх нь санал хураалт байхгүй. Тийм учраас өнөөдрийнхөө чуулганыг өндөрлүүлчихвэл яасан юм бэ? Баасанхүү гишүүн. Бусад нь зохицоод, тэгэх үү?
 
О.Баасанхүү: Баярлалаа. Гэр бүлийн асуудал чухал аа нөхөд өө. Энийг бас бид нар хайнга хандаж болохгүй. 1993 онд гэрлэлтийн гэрээ гээд энэ асуудал тухайн үед бас Гэр бүлийн хууль хэлэлцэж байхад яригдаж байсан. Тэр үед гэрээ гэдэг ойлголт ямар хаашаа юм бэ, утгагүй юм, суух гэж байгаа хүн хоорондоо хэлэлцээр хийх үү, яах вэ гэдэг байсан чинь өнөөдөр энэ зах зээлийн нийгэмд бас тэр гэрээ гэдэг юм нь байх нь зөв ч юм уу гэж бодоод байх юм. Яагаад гэвэл өнөөдөр өмчийн маргаан, гэр бүлийн маргаан,  хүүхдийн маргаан гээд янз бүрийн асуудал орж ирдэг. Энийг бодох хэрэгтэй юм шүү.
 
Хоёрдугаарт, гадаадад төрж байгаа хүүхдүүдийн асуудал их төвөгтэй байдаг. Тэнд очоод Солонгос хүнтэй гэрлэчихдэг, дээрээс нь салдаг, хүүхдээ аль нь авах вэ болдог. Аймшигтай шүү дээ. Энэ хүүхдийн ирээдүй гэдэг чинь 1 номер. Тэгэхээр гэр бүл дээр гадны харьяаллын асуудлыг, Монгол Улсын иргэн л гэсэн үг шүү дээ. Аль нэг нь Монгол Улсын иргэн бол тэр хүүхэд бас Монгол Улсын л иргэн байх ёстой. Гэтэл тэр нөхцөл байдал бол тухайн орны хууль гээд маш хүнд байдаг. Тэрийг бодох хэрэгтэй.
 
Дээрээс нь салалтыг их ярилаа. Энэ их эмзэглэмээр асуудал. Төрийн албанд та нар шоолж магадгүй, хоёр дахь, гурав дахь эхнэртэйгээ суусан хүнийг оруулахгүй байж болох уу? Ёс зүйгүй л гэсэн үг шүү дээ. Эхний удаа айлын охинтой таарахгүй, тохирохгүй юм байна гэж ойлгоё. Дараагийнхтайгаа бас таарахгүй, тохирохгүй байна гээд. Баяжихын хэрээр охидуудаар гарын салаа шигээ ингээд тоглоод, тэнд тэнд борооны дараах мөөг шиг өчнөөн хүүхэд үйлдвэрлээд, наад зах нь удмын санд ч аюултай. Тэгээд дээрээс нь олон түмэн хараад баян байх, дарга байх ямар гоё юм бэ, охидуудаараа явдаг гээд. Ийм бүр ёс зүйгүй нийгэм чинь тогтоод байгаа байхгүй юу.
 
Гэтэл Монгол төр өөрөө цэвэр ариун баймаар байна шүү дээ. Энэ бузар булай хүмүүсийг ингэж бөөнөөр нь байлгаж болохгүй шүү дээ. Хувь хүмүүсийн хоорондын харилцаа гэдгээрээ таарч тохироогүй байлаа гэхэд хоёр дахиа, гурав дахиа таарч тохирохгүй гэж юу байдаг юм бэ? Энэ бол зүгээр л зугаа цэнглээ гаргаж, монгол охидыг бузарлаж байгаа гэж би ойлгож байгаа юм. Дээр үед бол нэг байхад нийгмээрээ эсэргүүцдэг байсан шүү дээ. Гэр бүлийн хувьд тогтворгүй, зайлуулах ёстой гээд. Одоо тэгвэл, ер нь энэ коммунизм гээд байгаа юман дотор ёс зүй бас их өндөр байсан. Тэр ёс зүйн юмыг авах ёстой. Ер нь улс баяжина гээд тэгэнгүүт энэ чинь мөнгө төгрөг, энээ тэрээ гэдэг. Үгүй, ерөөсөө хуулийг хатуу барих ёстой, хууль хэрэгждэг байх ёстой.
 
Ёс зүйтэй төр, ёс зүйтэй иргэн, ёс зүйтэй төрийн албан хаагч, ёс зүйтэй хувь хүн байх ёстой, хүүхэд байх ёстой. Тэр утгаараа өнөөдөр ёс зүйг төлөвшүүлж чадах юм бол, ёс зүйтэй үед хулгайч байхгүй, дээрэм ч байхгүй, янз бүрийн гэмт хэрэг ч байхгүй. Дээрээс нь улс орны шударга хүмүүс нь ч бий болно шүү дээ. Энэ утгаараа энэ Гэр бүлийн хуульд яаж ёс зүйг төлөвшүүлэх вэ гэдэг дээр бас үзэл баримтлал болон хуулийн заалт оруулмаар байна.
 
Дээрээс нь, өнөөдөр нийгмийн энэ цаг хугацаа өөрчлөгдсөнөөс болоод ахмад настнуудыг харж хандах, тэжээн тэтгэх, асран халамжлахыг хатуу өргөжүүлж өгөхгүй бол өнөөдөр мэдээж соёлтой, хүмүүжилтэй, эцэг, эхдээ хайртай олон хүн байгааг үгүйсгэхгүй. Гэтэл нөгөө талаасаа бол бас тэжээн тэтгүүлчихээд л эцэг, эхээ хөсөр хаяж байгаа хүмүүс олон байна шүү дээ. Тэтгэврийн зээлээр нь амьдраад, тэд нарыгаа дарамтлаад л. Энийгээ бүр хатуу оруулж өгөхгүй бол Эрүүгийн хууль дээр таньдаг хүнээ зодвол бага ялтай, танихгүй хүнийг зодвол их ялтай гэдэг ийм утгагүй юм байсан байхгүй юу. Энийг бүр өөрчлөөд харин ч эсрэгээрээ эмэгтэй хүнд гар хүрэх, эх хүнд гар хүрэхийг болиулмаар байгаа юм.
 
Би уул нь юун дээр “яагаан туулай” гэдэг юм оруулаад өгөөч ээ гэсэн чинь ерөөсөө тэрийг шийдэж өгөхгүй байгаа юм. Тэр нь юу вэ гэвэл хүүхдийн тэтгэмж өгөхгүй байгаа хүмүүст яагаан туулайны хувцас өгөөд гудамжинд хог цэвэрлэдэг юм уу, эсхүл пайз зүүлгээд нэг сар явуулмаар байна шүү дээ. Тэгвэл хүмүүс ойлгоно шүү дээ. Энэ чинь бол аюултай юм байна гэж. Яагаад гэхээр иймэрхүү ёс зүйн хавчлага гэдэг юм уу, дарамт гэдэг юм уу, шахалт үзүүлж байж л тэр хүн ухамсраараа өөрчлөлтөд орно. Ухамсраараа өөрчлөлтөд орж байж энэ чинь цаашаагаа явах байхгүй юу. Тэгэхгүй болохоор энэ чинь нөгөө гэр бүлийн харилцаа гэдэг чинь сайн дурын үндсэн дээр, харилцан тохиролцож, бие биеийнхээ өмнө үүрэг хариуцлага үүрээд гэж байсан. Дунд нь тэгээд хүүхэд хохироод байгаа байхгүй юу. Тэгэхээр Гэр бүлийн хуулийн тэр юмыг бас зөвхөн хуулийн торгох, гадаад явахыг нь болиулах гэхээсээ илүү бүр ийм ёс зүйн чиглэлийн дарамт, шахалт үзүүлсэн тийм юмнуудыг оруулж охид, бүсгүйчүүдээ авармаар байна. Бүсгүйчүүдээ аварч байж л өнөөдөр энэ улс орон чинь тодорхй хэмжээгээр цэвэршиж, зөв явна шүү дээ гэж хэлмээр байна. Баярлалаа.
 
Л.Энх-Амгалан: Байнгын хорооны даргад цөмөөрөө 2 минутын санал хэлээд, бусад үг хэлье гишүүд нэрээ татъя гэж байх шиг байна тийм ээ? Байнгын хорооны дарга Оюунхорол гишүүн.
 
Д.Оюунхорол: Баярлалаа. Ер нь энд дэмжээд үг хэлээд, хуралдаа идэвхтэй суугаад оролцож байгаа гишүүддээ бас баярлалаа. Ер нь энэ их том суурь хууль. Тийм учраас энэ хуулийг хэлэлцэхэд манай Хууль зүйн байнгын хороо, Нийгмийн бодлогын байнгын хороо бол хамтарсан ажлын хэсэг байгуулж хамтарч ажиллах ёстой гэж бид үзэж байгаа. Яагаад гэвэл энэ хуулийн гол концепцийг бид нар Гэр бүлийн хөгжлийг дэмжих төрийн байгууллага, гэр бүлийн хөгжилтэй холбоотой, ялангуяа эцэг, эхийн хүлээх үүрэг, хариуцлагатай холбоотой асуудлыг, хүүхдийн өмчлөх эрхтэй холбоотой асуудлыг бид нар бусад хуулиар бас илүү чангалж өгөх ийм шаардлагатай байгаа.
 
Нөгөө талаас хүүхэд төрсөн цагаасаа эхлээд өмчийн эзэн байгаа бусад гадаадын олон улс орны энэ туршлагыг бид нар нэвтрүүлэх шаардлагатай. Хүүхэд төрсөн цагаасаа эхлээд өмчийн эзэн болж чадах юм бол гэрлэлт салалт харьцангуй буурах хандлагатай. Хэрвээ гэр бүлээ цуцлаад явах юм бол гэр бүлийн гишүүн болгонд өмчлөх эрхийг хүүхдэд олгох тэр боломж бүрдэнэ. Дундын өмчлөл бий болсон өмчийг хүүхэд, гэр бүлийн гишүүн болгонд хувааж өгөх энэ боломжийг энэ удаагийн хуулиар оруулж ирэх ёстой.
 
Би 2009 онд Гэр бүлийн тухай хуулийн шинэчилсэн найруулга дээр өргөн барьсан хуулийн төсөл байдаг. Энэ төсөл бол хүүхдийн өмчлөх эрхийг баталгаажуулах, гэр бүлийн гишүүн бүхний хариуцлагыг нэмэгдүүлэх тухай хуулийн заалт байсан. Энэ үед Хууль зүйн яамны дэд сайд Удвал байсан. Хууль зүйн яам бол Гэр бүлийн тухай хууль дээр Удвал сайдын үед үнэхээр сайн ажиллаж байсан. Одоо бол яг энэ Гэр бүлийн хууль руу манай Хууль зүйн яам бас идэвхтэй оролцож, хамтран ажиллаж энэ суурь хуультай холбоотой зохицуулах асуудлыг шийдэх зайлшгүй шаардлага яагаад бий болж байна вэ гэхээр гэр бүл салалт маш их байна. Хүүхдийн тэтгэврээ төлдөггүй, хүүхдээ тэжээг үүргээсээ  татгалзаж байгаа энэ хүмүүстэй тооцдог хариуцлага байхгүй болсон. Цаана нь хүүхэд хохирч байна, цаана нь өрх толгойлсон эмэгтэйчүүд хохирч байна.
 
Л.Энх-Амгалан: Баярлалаа. Санал хураалт өнөөдөр хийхгүй, ирэх 4 дэх өдөр санал хураалт хийнэ. Ажлын хэсэгт баярлалаа.
 
Ингээд 8 хуулийн эцсийн найруулгыг цөмөөрөө сонсчихъё.
 
Баталсан хууль, тогтоолын эцсийн найруулга
 
1.Усны тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
2.Дагалдан гарсан “Тогтоолын хавсралтад нэмэлт, өөрчлөлт оруулах тухай” Улсын Их Хурлын тогтоолын эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
3.Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
4.Нягтлан бодох бүртгэлийн тухай хуульд нэмэлт оруулах тухай хуулийн эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
5.Санхүүгийн зохицуулах хорооны эрх зүйн байдлын тухай хуульд нэмэлт оруулах тухай хуулийн эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
6.Дагалдан гарсан Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай хуулийн эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
7.Зөрчил шалган шийдвэрлэх тухай хуульд нэмэлт оруулах тухай хуулийн эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
8.“Хуулийн төсөл буцаах тухай” Улсын Их Хурлын тогтоолын эцсийн найруулга дээр саналтай гишүүд байна уу? Алга байна. Эцсийн найруулгыг сонссонд тооцлоо.
 
Ингээд Улсын Их Хурлын гишүүддээ их баярлалаа. Өнөөдрийн чуулган өндөрлөлөө.
 
Дууны бичлэгээс буулгасан:

